
Wa'waru'sa, ihpura kanpita a'chinpeike ya'kunsaramasu ihseke 
sha'witarankema. Ihsu kanpunanke sha'winanu'sa kirikake 
nishitaraisu, kanpita yunkiatenkema ihsupuchin nihsarai. 
Inamare nihsha nihsha mahshuru'sa paapatui nahtanai 
sha'wipachinara kirikake nishirai. Inake sha'wipi ma'pitasuna 
nituturu'sa ya'werin kanpuwanta nituterewasupita. Inapita 
kahtaparinpuwa ni'tun kanpuwasu nuyaran ya'werewa'. 
Tanan piyapiru'sa nunterewa ma'sha a'nutiinpusumare'.   

Irahkakeraware na'kun mahshuru'sa nitutunu'sa sha'wipi. 
Tahshi nihpachina, i'waraya nihpachina wi'nina, shiina inapita 
sha'witupi inawanta nitutatuna nuya ya'wekaisumare'. 
Inapuchin irahkaraware ihpurawanta wi'nina, shiina sha'witapi. 
Nitutunu'sasu nani nitutupi unpuatesuna nanitere taweri 
anuyatakasu. Inapita sha'wipisu ihpura kirikake nani ya'werin, 
wi'napia'waru'sari nuntupachina nitutakaisumare'. Nahpuatun, 
tananu'sa, ma'sharu'sa ya'werinsu newetakasu ya'werin.  

Nahpuatun Dirección de Educación Intercultural Bilingüe 
yunkirin kirikake nishitakasu wa'waru'sa a'chinpeike 
ya'kunsapisuta nuntatuna nitutakaisumare', unpuinsuna 
ya'wepisu ama nañantakaisumarewe'. Nahpuatun 
ihseke nishitarai kanpitari nuntatuma nitutuku'. 

Inaran sha'witarankema, kanpitanta wi'napia'waru'sa sha'winan 
nitutuwatama nishituku, inaran a'napitanta sha'wituku 
inawanta ahketechachin nitutakaisumare'. Ya'weramake 
tataparinkenma, mamaparinkema nahtanku sha'wichinkema'.

Sha'winanSha'winan

Mahshutuwatera wi'napitaantakasu Mahshutuwatera wi'napitaantakasu 
kuhkuwite a'chinsapirinwe'kuhkuwite a'chinsapirinwe'

Irahka kuhkuwite piyapi nihkapun mahpintatun kapakasu yunkirin. 
Nahpuatun, tananke paasu ya'wani ketepachina inaura nipenuatun 
nuyaterin. A'na taweri ya'wan kenanpachina tu'teratenenkeran 

se'sharimuhtuatun a'naruahchin tehparin. Inapuchin ya'weatun 
ku mahshutakasu nuwanterinwe'. Kuhkuwitesu piyapi nihkapun 
wi'napipuchin nihsahpasu yunkipirinwe, nani pi'i we'ninke 
ahketechachin mahshuterasarin ni'tun sehterin. 

Inapuatun ya'weahpirinwe nani mahshutawachina kuwachi ahkete 
naniterinwe inantatun kapakasu ni'tun sehtatun na'nerin. Naniwachi 
mahshuya nihkapun, a'na tahshi we'ehpirinwe', ni'nimahshuri we'enke 
ya'nutatun iterin: Mahshutatun chiminpatan, ama pa'pichinenwe'. 
Sha'witeke sa'an kunihpun wi'nanpita a'na taweri chiminpatan 
mahsawatenen tananke kepasawatenenken, panka narakuteanake 
awensesawatenenken apisainenken. Inake kiyarinken mahsawateinken 
ni'ninanke'pa kepasarainken. Inake ananpituwateinken wi'napimiahchin 
nihsawatun ya'weranke u'masaran, iterin. 

Nahpuatun, nani yachiminpachina sa'in sha'witatun naputerin: Kahsu 
nihpirinwe chiminpatu, ama pa'pitukusuwe'. Sha'witeke wi'nawepita 
kunihpun a'napita mahsawatunaku tananke kepasawatunaku, 
narakuteanake awensesawatunaku apisainaku. Inake kanta 
kemapichachin chanatatu nu'pa tarain, iterin. Nahpuatun, sanapisu nani 
su'in chiminpachina pa'nin kemupinenpita sha'witapun. Kemupinenpita 
sha'witatun napurin: Napurin su'yawekupura, kahsu chiminpatu ama 
pa'pitukusuwe'. Tananke kepasawatunku, narakuteke awensesawatunku 
apisanku. Inake kanta kemapichachin chanachi teninpura, tenin yunkiatun. 

Sa'in napuwachina, kuhkuwitekusu tananke kepasawatuna panka 
narakuteanake apisansawatuna weshimapiwachi. Nahpuatun 
keyurunpayasu su'inku yunkiatun nani taweri napurin: ¿Unpuatunta 
kahsu su'yawe naputerinku nihka? Napuatun na'kun yunkirin. 

Ina yunkiatun nanitaweri su'in nawirin. Nahputahpirinwe a'na taweri 
ni'niru'sasu ni'ninankeran u'mapirinawe kuhkuwitesu narakuteke 
chiminatun wenseahrin kenankimapi. Inake mahsawatuna nuya 
pe'pesawatuna kepantaatuna ni'ninan wankana pa'chiruke akuuntapi. 
Inake ke'kankuntasawatuna irutu irutu itapikeran nitehkentaechin 
nii pu'mutupi. Nahpuruwachi kuhkuwitesu pahshitihkintapirinwe', 
wi'napia'wamiahchin wenseintarin. Inake ni'niru'sari nuntatuna itupi: 
Ihpurakeran kanpitanta piyapinkema kiyahpuchin mahshutatuma 
chiminpatama', nahkeranchachin wi'napitaantarama'. Sanapiru'santa 
payatatuna chiminpachina', nahkeranchachin nanuntaantarapi, iterin. 
Naputawatuna ni'nia'wa a'paikasumare akuantawatuna, ni'niru'sasu 
tanan yanketupi mahpintatuna kapakaisumare'.

Wa'kikeran sanapisu su'in nawihpun pantapirinwe kuwachi 
kenankuntarinwe'. Nahpuwachina sa'insu yunkiatun tenin: ¿Intuwata 
kahsu su'yawe pa'nin? ¿Inkarita kahsu su'yawe ka'nin? Napusarinkeran 
ira nuhshitupirinwe su'in i'narinsu ku kenaninwe'. Ni'niru'saichin ira 
pa'tatuna i'narachinpi kenanin. Nahpuatun sanapisu te'watapuna 
amahshamiachin ira pa'tarinkeran yunkiatun tenin.

¡Mamahshawe…! ¡ni'nirichasu kahsu su'yawe kahpiterinku! 
Napusarinkeran yunkiatun tenin: ¿Intuwata kahsu ni'niru'sa su'yawe 
kepaterinku? Ta'tun ni'niru'sa i'napisu imatun ni'ninanke'pa kankuntarin.

Ni'ni iranate imatun pa'sahpatun i'warayaware ni'ninan kenankuntarin. 
Inakewachi ni'pirinwe su'insu wi'napia'wamiahchin nihsawatun, 
pa'chiru wankana wa'washa kanupia'waya ihpusawatun ta'nahke 
wentenatun tushitatun kahpa kankantarin kenakuntarin. Tushiterin 
ni'tun nahtanpirinwe, nuyarinsha irinatun tenin: Piyapiru'sa 
mahshutatuna chiminpachina, nahkeranchachin nanpiantarapi. 
Ni'niru'sari irutupachina wi'napia'wamiahchin wenseintapuna, 
tunin tushitatun. Ina sanapisu nahtanawatun, tenin.

¿Su'yaweta'ma nihka? ¿Mahshuya inasupura? ¿Unpusawatuntawachi 
wi'napia'wamiahchinsu ni'tun ta'nake wentenatun tushitarin? Napuatun 
nuya ni'pirinwe su'in nuwiterin. Inakewachi wi'napia'wamiachin 
wa'washa kanupia'waya ihpusawatun ta'nahke wentenasu', sa'ini 
ya'karisawatun nu'witun naputerin: Ihsupuahmarena kemasu 
yunkiatun, “kahsu chiminpatu ama pa'pitukusuwe'. Tananke 
kepasawatunku, narakuteke awensesawatunku apisanku. Inake kanta 
kemapichachin chanachi iteranku”, iterin sa'ini nu'witun.

Sa'ini nu'witun naputupachina kemapisu tenin: Ama sanapi napukesuwe. 
¿Ma'mareta kemanta ihseke wentaatun naputatunku atapansaranku? 
Inamini kahsu a'chinapu nahpusapirawe', kemahsu nu'witaran. Kemapikui 
nani mahshutatui chiminpatui, ni'niru'sa ni'ninanke kepantatunkui 
nahkeranchachin awi'napitaanta'inkui, ta'tu nahpuarawe. Inapuchachin 
sanapiru'santa payatatuna chiminpachina, ni'ninanke kepantaatuna 
nahkeranchachin ananuntanta'ina. Ina kashu a'chinapu nahpusapirawe. 

Ma'mareta wentaatun naputatunku atahpananku, tuhsawatun 
tenin: “Ihpurasuwachi piyapinpuwa mahshutatewa chiminpatewa, 
chimimiataawa nihpachi”. Inamini kahsu a'chinapu nahpusapirawe, 
kemahsu ku nahterankuwe', iterin. Naputawatun sa'in itapun: 
Manuhtun ihsu wa'wahsha kepaatun amateke, iterin. Su'ini 
naputuwachina sa'iunta wa'wahsha mahsawatun i'ke kepaatun 
amatapirinwe, se'ku se'kuisarin ni'tun ahkupui wa'wahshasu pa'nin.

Nahpuwachina sanapisu, wentasawatun su'in sha'witiintarin: 
Kahsu wa'wahsha a'paiterawe, iterin. Naputerin ni'tun su'ini iterin. 
¿Ma'mareta wa'wahsha a'paiteran? Ihpura kemasu 
ku ya'weranke pa'masaranwe, iterin. 

Nahpuru nahtapirinwe nuhtuwaru ni'niru'sa u'matuna 
nunkarurimasapi. Ina nahtansawatun sa'in itapun: Nahtankewachi, 
ahchin wa'wahsha a'paiteransu ahkupui pa'sawatun, nunshirawatun 
a'shin sha'witerin ni'tun, ni'niru'sa u'marapiwachi, iterin. 

Su'ini naputuwachina sanapinta nahtanpirinwe nuhtuwaru ni'niru'sa 
nunkarurimasapi. Ina nahtanawatun sanapisu ira ta'atimarin. Nani ahke 
ta'apunchin nahtanpirinwe, nani ni'niru'sari imahkimatuna yaihkantarin 
nahtanin. Nahpuachina chinihken ta'akimasapirinwe', irahke yuu 
piyapi nihkapun imianatarin kenankimarin. Ina kenankimasawatun 
sanapiri itapun: Kanta imuya kema pu'uku ni'niru'sa mahpachinku, 
ituwachina, yuusu tenin: ¡nuyawa!, itawatun, imiana wankana 
wa'wiraru'sa nihshiteterinsu mahsawatun inake sanapi imuterin. Ku 
wa'kiyahterasuwe ni'niru'sasu irake yuu imianatarin kenankimapi.

Inake nahtantuna itupi: ¿Unpurupuchinta a'na sanapi na'weterinken? 
itupi. Nahpuru yuusu ni'niru'sa nunpintatun tenin: Awen ta'a, ku kanta 
sanapi ni'nawe', iterin. Yuuri naputuwachina, ni'niru'sasu kuwachi 
sanapi imahpiwe, inakeranchachin ayankunantapi ni'ninanke'pa. 
Nani ni'niru'sa ayankuntawachinara sanapisu pihpirawatun, ta'atun 
ya'werinke kankumarin. 

Ni'nikeran cha'ehsawatun peinenke kankumasawatun wa'winpita 
sha'witatun naputerin: Inamini tatanta chimininkeran nanpisawatun 
ni'ninanke'pa pantaatun wi'napia'wamiahchin atarantupi ni'tun sa'atun 
ya'wesahrin kenankuntarawe, iterin wa'winpita. Naputarinkeran 
iterin: Ihpurasuwachi kanta wa'an su'yatarawe, tenin. Napuatun 
anahshimahshu irahka piyapi nihkapun ina su'yaterin. Taweririnke 
wa'winpita itapun: Ya'wetakuna, wa'anu'ku pa'sarawe pihtu a'neapui. 
Inateranta kemai a'itatewa ka'awa, itawatun wa'winpita tananke paterin.

Sa'insu, a'na su'ine pihtu a'neapun pa'ninsu, kuhkuwitesu 
wi'napimiahchin nihsawatun kankimarin. Kankimasawatun wi'ninpita 
nahtanin: ¿Intuwata mamasu pa'nin? Itupirinwe, wi'ninpitari 
itapun: Ku'ta mamasu wa'an su'yatatun inare pihtu a'neapun 
pa'nin, itupi wininpitari. Naputuwachina, kuhkuwitesu, nu'witatun 
tenin: Inuyawa'! Ihpura sha'wichinkema nituhtuku'. Inamini 
kahsu a'chinapu nahpusapirawe'. Piyapinpuwa mahshutatewa 
chiminpatewa', nahkeranchachin wi'napitaanta'awa. Sanapiru'santa 
payatatuna chiminpachina, nahkeranchachin nanuntaanta'ina'. 
Nahpuatu a'chinapu nahpusapirawe', mama pantaatun atapaninku, 
iterinwi'ninpita. Napuarinkeran tenin: Ihpurasuwachi piyapinpuwa 
mahshutatewa chiminpatewa, chimimiatakasu ya'werin, tenin.

Inaran wi'ninpita itapun: Mama u'mawachin ama sha'witukusuwe'. 
Ama tata u'marin itukusuwe, iterin wi'ninpita penenatun. Naputawatun 
itaantarin: Mama u'matun, we'ehta mahsawatun ketuku pihtu a'ichi 
ka'awa. Ituwachinkema ama nahtekusuwe. Kemaura mahkatun 
a'iteke ituku, iterin. Wi'ninpita naputawatun ya'wan penui achintatun 
naputerin: Tekenen kuhkuwite', yamira kuhkuwitea'wa. Tekenen 
kuhkuwitesu, ku ikin ya'wanterinwe. Yamira kuhkuwitea'wasu, ku ikin 
ya'wanterinwe, usss… usss…, iterin. Napuatuma, ya'wan piminkuku. 
Nani piminkusawatuma tuhkirintumaku, iterin. Napusawatun 
kuhkuwitesu ya'wan taransawatun we'ehtanake ya'kunin.

Shiyarawatun sa'insu a'na su'ine u'marin. U'masawatun wa'winpita 
iterin: We'ehta mahsawatun ketuku pihtu a'ichi ka'awa, ituhpirinwe 
wa'winpitari ku nahtepiwe. Nahpuatun, inaurachachin we'ehta 
mahkamare unatesapasu ya'wanisu imirin ketehterin. Ina ni'sawatun 
anahshimahshusu nu'witatun ya'wan aukasumare, pahshi tehsawatun 
nukututa'su, inakeware ya'wanisu niitawatun yu'namen keteterin.

Nahpuruware wa'waru'sasu a'shina a'paipirinawenani 
yachiminsawachina, pa'pini ya'wan penui a'chinterinsu yunkipirinawe, 
naniantupi. Nahpusapikeran, a'na wi'napia'wamiachin nininsu 
nahtanpirinawe ku inanta yunkirinwe. 

Nahpuasui a'na wa'wahshasu tenin: ku'tana tata napurin penui 
a'chintatunpuwa': “Tekenen kuhkuwite, yamira kuhkuwitea'wa”. 
Tekenen kuhkuwitesu nihpirinwe, ku ikin ya'wanterinwe. Yamira 
kuhkuwitea'wasu nihpirinwe, ku ikin ya'wanterinwe, uusss… usss…, tenin. 
Napuatun a'shin penuatun anuyaterin. Ya'were anahshisu nihpirinwe 
ya'wani yu'namen ketetupirinwe ku penupiwe ni'tun, inasu chiminin.

Nahpuru kuhkuwitesu, irahka piyapi nihpun, inaira taransawatun, 
wi'nin ya'wan penui a'china'pi nininsu uterasawatun ninan se'pake'pa 
kepantarin. Panka ninanmahshu se'pahkenke wensekuntarawatun 
wi'nin tehpaatun nuhshanen ukiru ukiru iterin. Wi'nin ukirurinsu 
pi'piyan pi'piyan nu'pake te'yaterin ya'wan taranakaisumare'. 
Yu'namensu ninan se'pake a'miterin anuya'wan taranakasumare'. 
Nahpuatun ihpurasu nuhtuaru ya'wan nu'pake ya'werin tuhpi 
mahshuru'sa. Inakeran anuya'wanta ihpura panka ninan se'pake 
ya'werin, tuhpi irahka mashuru'sa wi'nina, ahpina, shiina sha'witatuna'.

Irahka mahshukuru'sa sha'wituna napupi. Shawikenpuwasu 
nihpirinwe irahka ihsuru'pake Kunpanama ya'eatun 
kahtaparinpuwa. Wa'watawatun nani wi'napia'wa nihpachina 

ya'ipi ma'sha yunkirin nihkakasu'. Nahpuatun nihsha nihsha nu'pa 
mahsawatun piwirin ni'tun piyapi ya'wepi. Nu'pakeran nininpuwa 
ni'tun, chiminpatewara nakeranchachin nu'pa taraantarewa', 
tuhpi mahshukuru'sa sha'wituna'.   

Kunpanamari yayarukeran nininsupita pewenanteru'sa ya'wepi. 
Nahpuatun inawasu wirihpitun taranpi. Ya'were kanpuwasu, 
nu'pamia yayaru ayuntawatun nininpuwa ni'tun a'nahkenpuwa 
wirihpitun ninewa, anahkenpuwa yarahpitun taranewa. Inapuchin 
kunpanama piyapiru'sa ninin.

Kutiuru'sari Kunpanama tehpapisuKutiuru'sari Kunpanama tehpapisu

Inapuchin irahka Kunpanama nisapirinwe, kutiuru'sari suhpai itatuna 
tehpakaisumare yunkipi. Nani paskua pihta ya'karituwachina, a'na wentun 
piyapiru'sa nahpuunin yunkipisupitari yatehpaatuna imahpi. Inapuchin 
nihpirinwe Kunpanamasu nihsha nihsha parihchi iratatun piyapiru'sa 
sahkatu a'chinterin inawanta nuya ya'wekaisumare'. Kunpanamasu 
nihpirinwe nuya ninuhsuruate ya'wekasu a'chinin. 

Nahpuru tawerichachin, Kunpanama sha'wirin usete panaira nihkatuna 
pahsaranakaisu'. A'suntanpa a'suntanpakasu, inawate shawichachin 
ya'nukasumare'. Inapuchachin sanapiru'santa, miyu, amushihkira inapita 
pisetatuna pe'pekaisu a'chinterin. Nahpuatun ihpurawanta a'nakenpuwa 
pihta yana'kuwatera, nuwatawate, tushi, nuntin, inapita piwirewa'. 

Nani pihta ihkankiwachina, Kunpanamasu penentasu kutiuru'sari 
mahsawatuna tehpapi. Inaputupirinawe kara tawerikeran 
nanpiantarawatun a'na parihchi paterinwachi. Nahpuru taweri piyapiru'sa 
nuhtuwaru nate ikihtatuna, ya'pira ikihtatuna na'nepi. Nahpuatunchina 
ihpurawanta inanpi kañu mahpachinpuara nuhsurutere'. 

Kunpanama mihsanensu nihpirinwe wenarachin wenarachin inake 
kutiuru'santa kusharu akuatuna kushatupi. Nahpuru Kunpanama 
pe'tawaterinsu atari, penku, waru inapita kutiuru'sari mahsawatuna 
tehpatuna kusharu nihkatuna ka'pi. Ina nihpirinwe Kunpanamasu 
ku nu'wituna'piwe ni'tun kumanta teninwe. Pe'tawanensu nani 
chiminapunaraiwe nahkeranchachin nanpiatarawatuna yanpunatuna 
pa'pi. Panka mahpinu'santa ta'atuna nukitupi. Nahpuru kutiuru'sa 
pa'yanatuna napupi: ¡aria! ¿Kunpanama nanpiantamara tii? Tuhpi.

Napuatuna wanirawatuna Kunpanama pa'pitupisu nihkapuna 
pa'pirinawe nu'pasu naweahrin kenankunpi. Na'pike nihketupisu 
chi'winkapi. Inapuchin nihpachina ni'pirinawe a'na ni'nira mahshuya 
nanseahchin, pi'ñusachin nihkunin wenserahrin kenanpi. Inamani 
Kunpanamasu ama kutiuru'sari nuwitakasumarewe ni'nira 
taransawatun wensearin kenankuntapi.

Ina ni'sawatuna kutiuru'sasu nahkeranchachin wenantapi 
kushataantapuna. Ni'nirarinta imakintarin ni'tun nanse ketuwachinara 
pankawiatun ka'nin. Ina ni'sawatuna kutiuru'sasu tewatuna 
nahkeranchachin nanse ketaantapi, inanta pankawiantarin. Nahpusarin 
ni'tun naputupi: ¿Unpuatunta ihsu ni'nira nahpurin? ¿Kunpanama 
suhpai nihchinaunchachin ni'nira taranmara tii? Napupi ninuntatuna. 

Inakeran taantapi: ¿Kunpanama nanpimara tii? Ta'tuna nihkapuna 
pa'pirinawe ku kenanpiwe. Ina ni'sawatuna wentapirinawe, atari, 
uwaka inapita nahkeranchachin nanpiantawatuna paantapiwachi. 
Nahpuatun kutiuru'sa pa'yanatuna ta'api. Wa'kimiachin nihsapasu 
nuhtepirinawe Kunpanama pa'pitupitakeran na'kun piyapiru'sa 
wentasapi. Tuntun pi'niatuna, nansanchitatuna, nu'nuatuna wentasapi. 
Ina wankana Kunpanama wentasarin. Ya'were kutiuru'sasu te'watuna 
kuhshi taransawatuna ta'api. 

Inapuchin Kunpanama nihkasu panka muhtupikeran nanpenan 
u'mawachina, inake Kupanama nanperawatun muhtupi nanpeterin. Ina 
ni'sawatuna kutiuru'sari imahsapirinawe ku ihkantupiwe. 

Irahpa pitenawatuna Kunpanama tehpakaisumare imahsapirinawe, nani 
ya'karituntasapirinawe Kunpanamasu nanpenan tu'tarriin. Nahpuatun 
kutiuru'sasu anutupi. Piyapiru'sasu kahpa kahpa kankantatuna mutupi 
ne'peatuna nuya kankantupi. Tuntun pi'niatuna, nansanchitatuna, 
kinatatuna pihta na'wepi. Panka muhtupikera Kunpanamasu ihpurawanta 
ni'sarinpuwa'. Kutiuru'sasu nanpenankeran anutatuna ya'wan inaran 
nihsha nihsha suhpairu'sa taranpi. A'nahkensu ihshii parihchi pa'itatuna 
sapana, mahtu taya, kuhpiwan inapita taranpi. Nahpuatun ihpura ihshiike 
inapita ya'werin. Kahtu kutiuru'sasu wira taranpi. 

Nahpuatun a'na taweri chiminpatewa wira uhshanenpu inkiterinpu 
inapihkeran Kunpanama ya'werinke pa'newachi, tuhpi irahka 
mahshuru'sa sha'wituna. Nahpuatun, ihpurawanta inapuchin wi'nina 
sha'witupi, ama naniantakaisumarewe'. 

Wa'yanenpu kanchurapuchinWa'yanenpu kanchurapuchin

Irahka mahshuru'sa sha'wipachinara napupi. A'na mahshu irahka 
wa'ki kañurin. Kañurarinkeran tahpinanatun wa'yanenkeran 
pi'iru'teke pa'pirinwe', inake panka ira sha'wanen kenankunin. Ina 

pa'tuntahpatun a'na peike kankuntaatun ni'kuntapirinwe kanchura 
uruhtahrin kenankuntarin. 

Ina nihkasu, shiyarawatun aikanunensu u'masarin kenanin. 
U'masawatun tatashain nuntatun iterin: Tatasha, ¿unpuapunta 
manumanurawatun kemasu we'saran? Pawanapirinwe kemasu 
kanchuraparin wihkitakasu. Pake Tatasha kemahsu nu'paru'teke 
pa'mantake, iterin. Aikanuni nuntatun naputarinkeran, itaantarin: 
Tatasha, ahpira pa'a, ahkuana ya'kuintake sha'wichinken. Shaaru'sa 
ihsu pi'iru'teke parihseterantapisu'. 

Kema tatasha nu'paruke ya'weapun ku nuyahsha pantapi 
nihshiteteranwe'. Inakeran kiesha ku nuyahsha wa'teranwe, tuhpinan 
kinan tanpa pa'saran ku nuyahsha imuranwe. Inapuchachin panta'pinta 
niteran, tuhpinan wanirinkeran unurusawatun nununensachin 
nihshitetawatun pateran. Ku nihshite muhtuteranwe. Nahpuatun 
munshusahrin, ikin pinen nahtanatun na'nesahrin. Nahpuatun 
ke'sha, panta'pi, inapitasu ihsunsawatuna Kunpanama muhshasapi, 
ku nuyahsha nihshiteteranwe ni'tun. Naputawatun, kiesharu iminke 
kepaantarin ina a'nutakasumare'.

Ina ni'sawasu aikanueni iterin: Inta tatasha ni'nikena, pu'sahrimini 
ke'sha, iterin. Naputerin ni'tun ni'pirinwe, tewenchachin ke'shasu 
parisetarin. Inakeran pantanaruke paantapirinwe, inanta parisetarin 
kenankuantarin. Nahpuatun tatashain sha'witatun naputerin.

Pa'mantakewachi tatasha nu'paru'teke. Pa'mawatan ihsupita ni'nansu 
piyapiru'sa sha'witeke inawanta nituhtakaisumare', iterin.

Inakeran itaantarin: Ihpurasu ke'sha wa'tuwachina nuyahsha kinantanpa 
imuina, inake mukakasumare'. Inapuchachin panta'pinta nihshite 
muhtutakasu ya'werin, iterin. Inakeran a'nutaantarin a'na mi'sen na'a 
sanapi ma'tun ya'werinsu'. Inanta peenke a'pesapi ni'tun nuhsurutarin 
kenanin. Inapita a'nutawatun tatain iterin: Kuwachi ahketeware 
kepasarankenwe, inakesu kepawatenken mahsarinen, kuwachi 
nu'paru'teke pa'masaranwe. Naputerin ni'tun ni'pirinwe kanchuranen 
nahshananmiachin uruhtahrin kenanin. 

Inake aikanuni nuntatun naputantarin: Tatasha, inta nahtanike ni'niraru'sa 
weshiran ni'tun na'nesapi. Inaran wahkupiru'santa sehtatuna perasahpi. 
Naputerin ni'tun tawe tawereapirinwe ni'tuh tihkintarin. Ni'tiintapirinwe 
tahshipuchin ni'tatun ku kenanterinwe. Nahpusawatun kemupinenpita 
sanapiru'sa, kemapirsu'sa na'netuna nunkarusapi nahtanin.

Wa'kikeran nuya ni'tawatun sha'witun napurin: Inamini kahsu 
we'etepuchin chiminpirawe, kahsu tahpinanawe. Nahpuatun 
tahpinanaweke ihsupuchin kenanterawesu sha'wichinkema. Ama ki'sha 
wa'tuwatama tuhpinan kinan tanpa te'yatukusuwe. Inapuchachin 
panta'piunta nihshitetuwatama ama tuhpinan patukusuwe. Nuyahsha 
imurawatuma patuku. Inapuchachin ku nuyawe niawekasu. Inamini na'in, 
chiminpatera inapake nuhsurutere. Inake aikanunpu ya'weterinpusu, ina 
kahtawarinpu. Tenin sha'witun tahpinanatun ni'ninsupita.  

Napuatuna mahshuru'sa, payaru'sa wi'nina penenpi nuyahsha ihsuru'pake 
ya'wekaisumare. Inapuchin penenpi, ama chirutuna ya'wekaisumarewe. 
Nuyahsha ni'tuna ihsuru'pake sahkatatuna ya'wekaisumare'.



21



22

Irahka ma'sharu'sa a'na nininke Irahka ma'sharu'sa a'na nininke 
nuwitupisunuwitupisu

Irahka antiku mahshukuru'sasu ya'ipi ka'nanu'sa, inairaru'sa nihsha 
nihsha nininen nuwitupi. Inapitasu ku kanpuwari nuwiterewawe. 
Surusu nihpirinwe shinpira itupi, winamen shinpirapuchin ni'tun 

naputupi. Ya'were yu'win nuwitapuna nahshinan itupi. Nahpuatun yu'win 
pu'muwachinara natehken nahshipi, nahshinan nahshirepuchin nitupi. 

Ya'were yunkurunsu nuwitapuna, wenpaseracha itupi, te'tehken 
ushahpatera wirihchin wirihchin wenpaseratepuchin ni'tun. Taya 
nuwitapuna uwate kayunan itupi. Kayunanpuchin tayasu wirihchin 
nuhshaterin ni'tun. Ya'were mayu nuwitapuna, na'pi itupi, na'pipuchin 
munkunpirin ni'tun naputupi. 

Nahpuatun irahka a'na inantun kemapi tanan yapa'tuwachina munshiini 
nahtanatun iterin: Tanan pa'tuwatan shinpira, nahshinan inapita 
mahsawatun keshimaku, iterin. Sanapiri naputuwachina, suru, yu'win 
inapita inansawatun keshimarin. Inakeran a'na taweri naputaantarin: Tanan 
pa'tuwatan uwateana kayunan i'susawatun keshimaku, iterin. Sanapiri 
naputaantawachina, taya tehpasawatun keshimantarin. Inaran a'na taweri 
itantarin: Tanan pa'tuwatan wenpaserate nihpatatun keshimaku, itantarin. 
Napuwachina, yunkurun inansawatun keshimantarin. Ina piyapi inantun 
ni'tun ya'ipi ma'sharu'sa a'na nininke nuwitupisu naniterin inanakasu. 
Nahpuwachina sanapirina nuwanterin su'yatakasu'. 

Inaran a'na inantun kemapi ya'nuantarin. Inanta nihpirinwe a'na sanapi 
yamunshitatun we'erinke ya'kunawatun nuntakasumare pa'nin. Nahpuru 
sanapisu yunkiatun tenin.

Kaura ya'weatu tana nahtansahrawe. Ihsu kemapi nuwantatu su'yachi 
nihpachi, inantun nimara. Tanan pa'tuwachin ma'sha inanatun 
keshimapunku nimara, tenin. Napuatun sanapisu ina kemapi nunterin. 
Inakeran ka'nanu'sa nayarinsu nahtanin. Inanihtanpachina, kemapisu 
tanan pa'tawatun ma'pitasuna sanapi nayarinsu inansawatun keshimarin.  

Ya'were a'na kemapinta sanapi munshitatun tahshi tahshi pa'nin sanapi 
nuntapun. Nahpuachina sanapisu a'napitapuchin inantun nimara ta'tun 
ma'sha inanatun ketamare nahtanin, nahshinan, sara, kayunan inapita. 
Ina kemapisu nahtanawatun wentarin ya'werinke, inaeran tawerikirinke 
pa'nin iminenke. Nani kankunawatun manin nahshinan, sara inaeran 
kayunan uwateanake wanirinsu i'surin. Inaurawatun u'marin peinenke. 
Nani peinenke ya'karitawatun ma'pitasuna ma'sha maninsu pu'urin 
nani tahshiwachin sanapi kepatakamare'.



24

Nani tahshi nihpachina, kemapisu pa'sawatun, nahshinan, sara, 
kayunan inapita akurinsu mahsawatun pa'nin sanapi we'erinpa. 
Nani kankunawatun sanapi ketupirinwe, Sanapirisu ku ma'parinwe. 
Nahpuru sanapisu nu'witawatun kemapi iterin: Insuachi ma'sha 
inanatun keshimaranku, anapateken nihpunawe na'putahranku. 
Inantunkenta'ma ta'tu kahsu ma'sha nahtanatenken, inantatun 
keshimaku kanta ka'i iteranken, terin. Ina nahtanawatun kemapisu 
tenin. Unpuruna yunkurun, suru, yu'win inapita tehpatuku 
iterankunihka, tenin. Napuwachina sanapiri iterin.

Inamini ka'nanu'sa kahsu nuwitapu naputerawe, iterin.  Inaeranchahchin 
kemapinta nituhterinwachi. Nahpurapikeran ninuwantatuna nimahpi. 
Nihpirinwe wa'kimiachin ya'weapirinawe kañuri kahtuchachin 
mahkatun ata'wanterin ni'tun wa'yanenkeran tayura taransawatuna 
inapake papiwachi. Tuhpi irahka mahshuru'sa sha'wituna. Nahpuatun 
ihpura tayura ya'werin inapake, ina tayura pihpirin kenanpatera tene': 
Ni'kechi tayura munshine niya'karipi. Inta nihka ihsu yuhkike sa'apun, 
tuhpi tayura yuhkire nipisanterin ni'pachinara.

A'na mahshu tahpinanatun A'na mahshu tahpinanatun 
sha'wirinsu'sha'wirinsu'

Irahka a'na tatamahshuku tahpinaninsupihkeran sha'witun napurin: 
Chiminpatera wa'yanenpusu tatayuhse ya'werinpa pa'nin. Inatewasu 
nihpirinwe nuya nuya yawere, ku tahshi ya'werinwe. Inakesu 

nihpirinwe Yuhse taweriapuchin a'pinsahrin ni'tun ku tahshirinwe'. 

Chiminpatera wa'yanenpu parisetupike pa'nin. Inake nani uhsha 
inkituwachinenpura, nahpuruware yuhse ya'werinke pa'newachi. Ina 
parisetupike a'na, kahtu, kara, kahtapini, a'naterapu, sauta, kanchise, 
puhsa pi'ipuchin ya'were'. Nani uhshanenpu inkiwatera nahpuruware 
yuhse'pa pa'newachi. Inakesu nihpirinwe kahpa kahpa kankantate 
ya'were. Ku tanarewe, ku yamururewe, ku tahshi ya'werinwe'. 

Inake yuhsenenpua panka peinen ya'weterin. Ina peike irahka 
kemapiru'sa, sanapiru'sa chiminpisupita, nuyahsha panshinatuna 
ya'wepi. A'na panshinsu ya'ipi kemapiru'sa wanirantapi, sanapiru'santa 
manmanshipuchin waniapurantapi.

Inakesu ku iminke sahkaterewe, ihsuru'pakesu chinihken sahkaterewa. 
Ya'were inatuasu nihpirinwe ku inapuchin ya'werewe. Yankuru'sahchin 
shu'shute nanpire. Nihsawatun ku kañu ya'werinwe, nuya nuya inakesu 
tuhpi irahka mahshukuru'sa'. 

A'na kemapi, sanapi ma'tun sa'ahpachina, sanapihtun chiminpachina 
inapihkeran kemapinta chimiantawachina inapake nikenansapi. Ya'were 
ku nima'tunawe, tuhpinan nimunshitatuna ya'wepachina, inawasu ku 
nikenansapiwe. Inatewasu nihpirinwe nuyahsha nihkatuna ya'wepi. 

Wi'ninpita na'kun ya'wetuwachin inanapuchachin kenansarin. 
Ihsuru'pake yankuru'sa nuyahsha nuhsuruwatan, inatuwanta 
nuyahpiachin yankuru'sa kenansaran. Inake tata yuhsenenpua 
sha'witerinpu newetakasumare. Sanapiru'sasu mirkin taranpi. Ya'were 
kemapiru'sasu santu taranpi. Napupi irahka mahshukuru'sa shawituna', 
tahpinanatuna chiminpisupitanta napupi. Inaran nuhsetu ka'pi u'utuna 
kenantupisupita inawanta napupi. Nahpuatun ihpura winanpua 
sha'witakasu nuyahsha nikatuna ya'wekaisumare'.

Chiminpatera wira ana'interinpu'Chiminpatera wira ana'interinpu'

Irahka a'na kemapi tahpinaninsu pihkeran nanpiintawatun napurin. 
Kanpusu nani tahpinanpatera a'na ira ku pankanayawe kenane. Ina 
pa'tuntarawate pei kenankuntare. Ina peike nuhtuaru pantapi, sha'pun 

pe'tenpisu kayarantarin kenane. Chimimiatakasu nihpachina ina kayapin 
nayate ka'ne. Ya'were ku chiminakasuwe nihpachina ku nayarewe'.

Nihsawatun nihsha nihsha ahtawaru kenane, wa'wihshin pankamiachin, 
pankamahshu inapita kenane. Inakeran kanchura uruhtahrin kenane. 
Chiminakasu nihpachina nani yawihkitahrin ni'ne. Inakeran a'napitanta 
kanchuranena, wa'wihshin, pankamiachin, pankamahshu kanchuraru'sa 
kenaantare. A'na piyapi a'naruahchin chiminakasu nihpachina nani 
kanchuranen wihkitarin kenane'. 

A'na piyapi chiminpachina nuhtuaru wenu ninairapipisu kenankunin. 
Ina wenu u'uhsawachinara u'nanin. Ina kanpuasu nanpisarewasu 
tenewa: Chimipi ninairapipisu wenu u'uhkunsarin ni'tun panka 
u'nansarin, tenewa'. 

U'nansawachina ku nuyawe wa'waru'sa u'nai amakaisu. Ina 
amawachinara a'naruachin kañusawatuna chiminakaisunta ya'werin. 
Nihsawatun, ina u'nai amawatera kanpuri ina chimipiku uhshanen matere. 
Kanpusu a'nataweri chiminpatera na'kun na'kun uhshawanate parisetere. 
Nahpuatun a'na taweri kanumuhtutarinkeran panka kuratahrin nahtane. 
Inake piyapiru'sa chiminpisupita wa'yanena parisetapi.   

Inakeran mahshuru'sa tuhpi, piyapiru'sa chiminpachina ira 
kenankuntaatun paasu sha'yuri kenanatun sha'wirapirin. 

Sha'yusu nihpirinwe ira yunsanke wirari kamairin ni'tun wenseatun piyapi 
pa'ninsu nuhtesahrin. Piyapi pa'sawachina sha'yunta sha'witun napurin. 

Sha'yu, sha'yu, sha'yu, tuhsawachina, wiramahshunta a'naruachin 
nuhtetawatun ¡tahkarin… tahkarin…! tuhsarin.

Nahpuru wiramahshusu kirihka se'kerawatun piyapi nuhtesarin. Inaeran 
ya'karisawatun kirihka ni'sarin, ina piyapi uhshanen ya'wetuwachin 
ana'intakasumare. Panka we'ehtake i'sha kurahtawasu inake piyapi 
chiminatun pa'ninsu perasawatun kirihka a'nutatun iterin: Ihsuni kema 
uhshawanansu kirihkake akurawe, iterin. Inaeran mahawatun i'sha 
kuraitawake te'yaiterin. Na'kun uhshanen ya'wetuwachin, wa'ki taweri 
parisetarin. Naniterin pi'ipi parisetatun, wa'yanen i'sha kuraitapake 
tawisahpasu ya'werin. Ya'were pi'pian uhshanen ya'wetatun taweri 
a'naruahchin naniwachina, uhkuirawatun a'parinwachi yu'seke. 

Nahpuatun, a'na taweri pi'iru'teke kanumuhtutarin nahtane. Inasu 
nihpirinwe piyapi chimininsu wirari i'sha kuraitawake te'yaiterin ni'tun 
parisetatun napusarin, tenewa'. 

A'naken kemupinare nanpipisupita, na'kun na'kun suhpairi ya'kun 
kankanterin ni'tun uhshine, kunparine nanpirin. Inapitasu na'kun 
parisetawatuna wira taranpi. Nahpuatun nuhtuaru wira na'arin tuhpi 
sha'wituna. Inawasu inake ninatahpi piyapi chiminatun pa'pachin 
inawari ana'intarin.

A'naken penutun ni'tun na'kun piyapiru'sa tehparin. Inapitasu 
nihpirinwe wirari na'kun apariseterin. Inakeran ihse perahpachina 
inari wa'yanen kahpiterin. Inaputuwachina penutunsu ku wa'yanen 
ya'wetarinwe, nahpurawatun ku yuhse nuwirayatarinwe'.

Pi'pian uhsha ya'weterinsupitasu nani pariseterin pihkeran 
wiramahshuri uhkuisawatun iterin.

Pakewachi ihsu ira pa'teke. Ahke papunpuchin kahtu ira kenankuanan. 
Inake a'na wa'wahsha kenansaran, ina ira a'nuwachinken pakewachi, 
iterin. Naputerin ni'tun pa'sapirinwe kahtu wa'wahsha kenankunin, 
a'nasu ana'wa, a'nasu nihpirinwe aikanuen. 

Ana'wari perasawatun iterin: Weke ihsu panka ira pa'ta'a, iterin. 
Nahpuru manuyasuna aikanuen wanisahrin kenankunin. Inari iterin.

Ama tatasha nahtekesuwe, ku nuyawe panka ira pa'takasu. Weke ihsu 
yamianasha ira pa'teke, itawatun iterin.

Ihsu ira pa'tuwatan kenankuanan a'na wira penku itupisu. 

Ina na'wetuwatan tatayuhse'pa kankunsaran, iterin.

Aikanuen nahtetun pa'sahpatun wenai sunu itupisu kenankunin. 
Inake a'na ni'nira nanpiwitapun pe'tawarinsu kenankunin. Ina ni'nirari 
iterin: Ku apentuanankenwe, ma'maretana irahka nanpiwitari ku 
nusururankuwe'. Nanseahchin keteranku ka'nawe. Aweranku, i'shake 
uhputeranku, iterin. Inapuasu irahka nu'paru'ke nanpiwitapun ni'nira 
pe'tawarinsu we'sarin. Inarisu iterin.

Kema nu'paruke ya'weapu nuhsururanku. Nahpuatun karinken 
apentu'inken, itawatun ina ni'nirari apentunin. Nahpuatun pa'sahpatun 
wira penku kenankunin, ¡nii'suatu, niunkutu, nii'suatu niunkutu! 
tuhsarin ni'tun nahtanpirinwe ¡sa'eee'… tan… sa'eee'… tan!, tuhsarin. 

Nahpuachina, wira penku ¡nii'suatu! ta'suchachin, ahketerankeware 
piyapisu pahshi, tenin. Nahpuruware Yuhse ya'werinke kankuntarin. 
Tuhpi irahka mahshukuru'sa sha'wituna'. Nahpuatun ihpurawanta 
mahshuru'sa ina sha'wituna penentupi. Wi'nina penenpi ama 
kemupinenpitare nanpikaisumarewe.

Wa'yanenpu pariseterinWa'yanenpu pariseterin

Irahka mahshukuru'sa tahpinantuna Kunpanama ya'werinsu 
kenanatuna napupi. Nani ku'chahchin nihpatera iranatea'wa kenane. 
Ina pa'tuntawatera a'na panka pei kenankuntare. Inake panta'pi, 

kayapin, sha'pun pe'tenpisu inapita ya'werin kapakasumare. Inakeran, 
kuhtun mukaru kenane. Chiminakasu nihpachina wa'yanenpukeran 
kayapin, sha'pun mahsawate ka'ne. Tuhpinan tahpinanate chiminpatera 
ku inapita ka'newe, ama chimimiatakasumarewe'.

Inaeran pei i'irateke ahtawaru kenane, nahpusawatun kanchura 
wa'wihshin, pankamahshu inapita kenane. Inasu nihpirinwe nu'paruke 
nanpipisu piyapiru'sa, wa'waru'sa, nahsha wa'watarinsunta 
kanchuranen uruhterantarin kenane. Nani chinutunmiachin nihpachina 
kanchuranensu nani wankuiramasarin. Ya'were mahshuru'sasu nani 
na'kun na'kun uruhtatun, kanchuranen wihkiterinsu pa'marin'.

Piyapi tuhpinan tahpinanpachina, ihpateensu pi'pihsha ¡te'ka 
te'ka! tuhsarin. Inaupachina nanpiantarin, nihpunawe uhshakeran 
ni'tiintasawatun, niinkintarin. Chimimiatakasu nihpachina ku 
tahpinanewe a'narumareachin chimichinare'. 

Nani kanchura, ahtawaru inapita ni'nansu pihkeran naniteran ina 
irachachin pa'tatun irataantamasu. Peike ya'na kankunawatun wenu 
u'uhpatan u'nanapun. Ihsuru'pakesu, Kunpanama ya'werinpa inapake 
kanumuhtu nahtane. Nahpuatun kanumuhtutarinkeran u'nanpachina, 
chimipiku wenu ninaipisu u'uhkuntasarin, nahpuatun u'nansarin, tuhpi.

A'na piyapi nanpipitaweri wenu kamayu nihpachina, inasu nani 
chiminatun pi'iruteke kankuntawachin, nahpuru taweri na'kun u'nansarin. 



33

Ya'were ku wenu kamayu nihsawasu, chiminatun pi'iru'teke 
kankuntawachin, pi'pihshara'wa u'nansarin. Inamini kanumuhtu u'nai 
itupisu, Ina ku nuyayahterawe u'nai amakasu. Wa'wahsharu'sa ina 
amawachina anaruachin yakañurin. Ina u'nai amarinkeran naniterin 
kañutun chiminakasunta ya'werin. A'nahkensu tuhpi: Kanpunta kanumuhtu 
u'nai amawatera kanpuri chimiwiku uhshanen uhseretere, tuhpi.

Ira pa'tatun pa'sapiranwe sha'yu ya'werinkeware kankunpatera, 
irahka chiminpisupita, pihpirawatuna nahkapiatenen 
nahtanarin. ¿Unpuatunta we'nan? itarinenke.

Unpuwachinasu, a'naken ihpuraware kankunsapirinwe nahkeranchachin 
we'ninsu peikere'pa a'paimantarin. Inake ahtawaruru'sa aipike pahshi, 
pahshi ta'kasumare. Inapuatun nahkeranchachin nanpiantakasumare. 
Ku nanpikasuwe nihpachina, tananpitupi pa'sawachina, nahpuru 
sha'yuri kenanatun sha'wirapirin. Nahpuru wiraru'sa a'naruachin 
u'masawatuna, inakeran mahsawatuna parisetupike kepasapi.

Kahtu ira nihsapake kankunpatera a'nasu pankaana, a'nasu 
yamianahsha kenankune. Inake kahtu wa'wahsha kenane, a'nasu 
ana'wa, ya'were a'nasu ankeni. Ankenisu nihpirinwe aikanunpu 
chimininsu. Inasu nuwanterin inare'kenpuchachin yamiana ira 
pa'tate yuhsere'pa kankunakasumare. Ya'were ana'wasu nihpirinwe 
yakeparinpu pankaana ira pa'tate parisetakasumare.

Parisetupike pa'chinsawatera, uhshanenpuamare wa'kimiachin 
ana'interinenpua. Inakeran pihpirawate pa'sahpatera wenai 
sunu itupisu kenankune. Inake ni'niraru'sa irahka chiminpisupita 
kenankune. Ihsuru'pake nanpituna ya'weapuna, ku ke'yaransu'pita 
kenankunsaran. Ina ni'nira nuntuatenken naputarinken: Ku wenai 
sunu apentuntarankenwe. Ma'maretana nu'paruke ya'weari ku 
nuhsururankuwe'. Kusharu apirateranku, aweranku, nanseahchin 
keteranku ka'nawe. Nahpuatun ku apentunsarankenwe'. Ma'maretana 
irahka ku ni'nira nuhsururanwe ni'tun, ina ayunkirarinken.

Insusuna ni'nira nuhsururansu, nuhkumaransu, nuya kusharu a'karansu 
ina pa'yatarinken. Inakeran wenai sunu apentuntarinken na'wetamare. 
Inamare' itarinken: Karinken wenai sunu apentunchinken na'weteke. 
Nu'paruke ya'weari kema nuhsururanku, a'karanku. 

Ku tu'tarankuwe, ku kusharu apiraterankuwe, iterin. 

Wenai sunu ahketeran wiraru'sa ya'wepi. Inawasu penentupi, awetupi, 
piyapi ku nuyawe nininsu ana'intupi. Kirihka ni'sapi ya'ipi nishitupisu, 
kanpu nu'paruke ma'shana teweresu, ina nihkatuna ana'interinpu'. 
Panka we'etake i'sha inpiitarinke inake te'yaiterinpu, parisetare. 

Wiramahshu imiranen ni'sawatun nuntarin. Inamini kirihkanen ku 
inkariteranta naniterinwe nunpintakasu. Imiranenke ya'ipi uhsharu'sa 
nishirinsu ya'werin.

Piyapinpu autuwatera, iwatuwatera, nunpinte nihpatera, nanante 
nihpatera, tehpatewatera, ku nahtetun nihpatera, chiruhte nihpatera, 
sa'anpu tewananpituwatera, su'ina tewananpituwachinara uhshawane'. 
Ina uhshawanesu na'in ananikeware aikanunpu yuhse'pa keparinpuwachi.

A'na piyapi uhshawana'pi chiminatun kankunpachina wirari awerin, ku 
nihpun a'pepi. Inautawatuna a'napita ya'ware paapantapi. Inawanta 
nahkeranchachin aweantapi. Inakeran a'peantapi, taweri ketupisu 
ananikaware. Piyapi uhshawaninsumare naniterin parisetakasu a'na pi'i 
nihpun, kahtu pi'i nihpun, kara, kahtapini, anaterahpu, sauta pi'i nihpun. 
Naniteriunta na'kun pi'i parisetakasu ina ananikaeware parisetarin.

Piyapi uhshawana'pi, kemupinenpitare nanpiwachina, uhshinpitare 
nihpun, kunparine nihpun, shuntatuna piyapi tehpawachinara. Suhpairi 
ni'sarin ana'intakasumare. Inamare ihse perasawatun a'paantarin, ihseri 
kapakasumare. Ihseri wa'yanen kahpituwachin kuwachi inseteranta 
ya'wesarinwe. Ku pi'iru'teketeranta, ku nu'paruketeranta, ku 
parisetupiketeranta ya'weapunwe'.

Penutunu'sa, tehpatuna'piru'sa inapitasu parisetupike'pa a'parin. 
A'nahken chiminpachinara parisetupike kankunsawatuna wira taranpi. 
Inake nuwantasu wa'yanen ana'intapi. Inautawatuna peenke te'yatapi. 
Inakeran i'sha inpiitarinke te'yaitantapi. Kanpuasu ihsuru'pakeran 
pi'iru'teke kanumuhtutatun i'sha inpiitarinsu nahtanewa. Ihsuru'pake 
a'kutuwachinara kuraterinpuchin inapake nahtanewa'.  

Ihsuru'pake ya'werewasu kemupinare nanpiwachinara wira iterewa'. 
Nahpuatun inapake, parisetupike nuhtuaru wira ya'werin. Wirasu 
nu'nu'puchin winawan, nahpapunawe wa'nakeran, nitihkirinke 
i'nanapuchin ya'weterin, nihsawatun nahpuunin ni'terin. 

Nahpuatun kanpuasu tatamahshunenpua, peneninpu nuyahsha 
nihkate ya'wekasumare. Ama wirahpuchin nihkate kemupire'kenpu 
nanpikasumarewe. Ama uhshawanate yachiminasu taweri 
parisetakasumarewe'.

Uhkuamahshu tahshi akurinsuUhkuamahshu tahshi akurinsu

Irahkachi nihka antiku mahshukuru'sa nu'paruke nanin pa'tumatuna 
Uhkua ya'werinsu nuwitupi. Iiru'pa ya'weterewasu nitihkikuninke 
a'na panka naninmahshu ya'werin. Inahkeran irahka Uhkuari nihsha 

nihsha ka'nanu'sa a'paintarin. Nanin ya'werin ni'tun irahkachachinsu 
ina we'shintatuna nuhtuwaru naman ahpira ahpira ihsuru'pake wentapi.  

Nahpuachina piyapiru'sa ina naman ira imahpirinawe ahke 
papunachachin a'na nanin kenankunpi. Ina naninkeran 
namansu pihpisawatuna' ihsu nu'paruteke wentapi', Inaeran 
ayanmantawachinara, ina naninchachin pa'tumantapi. Ina 
piyapiru'sasu ni'sawatuna ya'wepike u'mapi. Tahshisu we'epirinawe, 
a'na kemapisu we'enke wa'narin. Ina we'eatun wa'narinke 
a'na kemapiri wekapaisawatun iterin: Naman ya'werinsu 
yanuwituwatama nanin pa'tumatuma nuwituku'. Nihpirinwe ina ira 
pa'tumawatama ama kanpitaura pa'makusuwe. Karaya'pinkema 
pa'maku. Ina irakesu nihpirinwe panka ni'niru'sa ya'werin ni'tun ku 
na'wetuchinachinwe. Inearan nihsha nihsha mahpinu'sa ya'werin.   

Ya pa'mawatama a'naterahpu, a'naterahpu ihsa mahsawatuma 
kepamaku. Ni'ni kenankumawantama ihsa te'yanantunku. 
Ina ihsake nuwatasui kanpitarisu na'wetarama.

Nani Uhkua ya'werin nu'pake ninkamawatama pankai i'sha 
nukusarama', inake a'na tunpunan kenansarama. Ina tunpunanke 
pentunsarama. Nani pentunpatama nunshinan irake paasenkema, 
a'na piyapichahchin kenansarama. Nihpunawe ku piyapiwe, 
inasunihpirinwe i'tere piyapi. Ina kenanpatama nahtansarinkema:

¿Maketa pentunatuma we'namasu'? Itarinkema. Naputuwachinkema 
Kanpitarisu naputuku a'panituma: Na'pi tunpunanke we'nai, ituku. 
Naputuwatama tuhsarin: Uhhh… nahpuakeware ku kiyasu naniteraiwe 
na'pi tunpunan a'suna'waisu, kanpitaurachachin nuya a'sunku, 
itarinkema. Ina piyapichahchin nihsawasu i'tere inasuni'tun. Yanituterin 
wenpa tunpunanke pentunpatama inari tunpunan kapakasumare 
napurin. Kanpitarisu nu'tehken sha'wituwatama, i'teresu tunpunan 
kahpituachinkema pe'yatarinkema, nahpuachin, ¿maketa kanpitasu 
pentunatuma wentaumawachi?, iterin. 

Nahpurawatun inake paasema mankunan chimimunu 
anutarin ni'sarama. Anutupachin ¡yaeee yaeee! tuhsarin. 
Inapuachin ama a'paituma ni'kusuwe. Ni'patama mankunan 
munu taranpatama ku kanpitasu wentasaramawe'. 

Inaeran nahtaantarama a'na senkante nuyarinsha nuntin piwirahpachin, 
ama inanta ni'kusuwe. Ni'patama senkante taranpatama ku 
wentasaramawe iterin. Uhkua ya'werintakesu chimipi wenai 
pihpisarin, i'su nu'pake chimipi pa'pituachinara. Ina ni'pachin Uhkuasu 
wanisawatun pa'sarin. Nahpuru senkantenta wanirawatun pa'sarin.   

Senkantesu nuyariinsha nuntin pi'wisahrin, ina nahtanawatuna 
piyapiru'sa we'sapisu ninkankunaimare. Ina nahtanpisu 
nitutatuna inawanta ya'wepike pihta na'wekaisumare a'chinapun 
napuahrin. Nani nitutuwachina pehshanan pahkuantatuna 
piwituna nansakaisumare kurpuse pihta taweri. 

Inakeran niantarama a'na i'sa sunpate waniapun, ama inanta 
ni'kusuwe. Ina ni'patama i'sa taranpatama ku wentasaramawe. 
Nahpuru ina i'sa ni'namahsa Uhkuari nahtanapun.

¿Unpuranta? Ituwachin i'sasu a'panitarin: Pananan 
su'keterinku ni'tun sunpatu waniahrawe, itarin. Naputuwachin 
Uhkuari pa'inanteen tunputawatun nunensarin, iterin, 
ina piyapi wa'narinsuari sha'witatun we'enenke.

Nahpuru kahpayatawatun a'napitare ninuntawatun ina naman ira 
pa'tumatuna Uhkua ya'werinke nihkamapi. Nani kamawachinara, 
pu'shiri ya'karisawatun iterin: ¿Ma'mareta u'maramasu'? Iterin.



40

Pu'shiri naputuwachina, piyapiru'sasu a'panitupi: Tahshi nuwantatui 
u'masarai, itupi. 

Ya'were pushisu tenin: Nuyawa, kahken tatamahshu Uhkua ya'weterin. 
Ina nahtanpatama ketarinkema, ama te'watukusuwe. Paku, 
tatamahshu ya'werinke ya'kuuntaku. Ya'kuunta'watama tatamahshu 
Uhkua nahtanpachinkema, ¿intuaranta we'sarama'? itarinkema'.

Naputuwachinkema a'panitatuma napuku': Nuparutekeran u'marai 
tahshi nuwantatui.  Kiyasu ya'weraike ku tahshi ya'werinwe, a'ninkechin 
pi'i chinpisarin. Ku pi'pianteranta nitu ya'kuninwe. Nahpuatun kiyanta 
tahshi nuwanterai nuyaeran chinuhta'waisumare, tuhpi. Nahpuru 
Uhkua piyapiru'sa a'panitun iterin.

Inta nihpachi, kamini tahshi ya'weterinku. Pa'a nihpachi karinkema 
kechinkema, iterin.

Piyapiru'sa naputawatun, Uhkuasu, aipiran pihpisawatun pa'nin. 
Wa'kimiachin nihsawasu tanpakenke ya'pirinpita achinpi achinpi 
itawatun uhshahkeran wentasarin tewakaimare. Nahpusapirinwe 
piyapiru'sari ku tewapiwe'. 

Nahpusapirinwe ku tewapiwe ni'tun, nahkeranchachin 
pa'mantasawatun, ya'pirin nuya akusawatun, wa'yanteresupuchin 
nirinantasarin wentaatun. Ina tewawachina piyapirusa ama ihsu 
nu'pake wentakaisumarewe nahpusarin inasu. Nihpirinwe ku 
piyapiru'sari tewapiwe. 



41

Inapusapirinwe ku tewapiwe ni'tun, Uhkuasu we'erinpa pantarin. 
Inake pantasawatun nuya nuya nitahpasawatun pihpikimasawatun 
piyapiru'su iterin: Inake ninataaku, ya'weraweke pantaarawe we'epu. 
Kanpitanta a'na pahtunke we'eku, kanta kaura we'eraweke pantaarawe 
we'epu iterin. Uhkuari naputerin nihpirinwe, piyapiru'sari ku 
tananpitupiwe, ima imarantaapi tahshi nuwantatuna. Nahpurawatun 
Uhkua naputupi: Kiyanta nuwanterai kema we'eranke we'eka'waisu 
itupi. Piyapiru'sari naputuwachina, Uhkuasu tahpun: intanihpachi, ka 
we'erasunani awantukunan we'emaema itawatun we'erinsu pahtuanake 
piyapiru'sa pu'mukuntarawatun unkurapirin. 

Uhkuasu nihpirinwe na'pikeran unkunamen ya'weterin. Nahpuatun 
ya'kuuntakasumare nuya chinisawatun unaterin ni'tun ya'kuanasu 
¡puumm!, tuhpachina, nani ya'kuuntarinwachi. Ya'kuuntasawatun 
we'etun ¡karan, karan! tuhsarin. 

Piyapiru'sa ya'kuntapisunta inake kehparitatuna nuyah niunkurapipi. 
Inake nihkasui pu'shisu pa'sawatun piyapiru'sa nahtankunin: 
¿Unpuatumata ihseke kehpariterama'? Tatamahshusu ku ahpira 
kahpayatarinwe. Inasu nihpirinwe we'esahpun, nani panka 
mahki kayatun anutakeware Uhkuasu wenseintasarin. Ihpurasu 
ihpuraware panka mahki kanupi nirantarin. ¿Unpuapumata 
Tatamahshu we'erinke nuwanterama kehparitakasu'? Iterin.     

Pu'shiri naputuwachina, wa'ki ninaterapikeran ku kushatatunawe 
nansetawatuna chiminpi. Inawasui mahki kayatun anutuwachina, 
Uhkuasu kahpayatintatun wenseintarin. Wenseitarawatun ni'pirinwe 
piyapiru'sasu nani tahkipi. Nahpuwachina, Uhkuasu chinihken 
nanankeran tenin: ¡Uhh¡ aria chiminpichasu, puhkapuma ta'tu, aipiran 
we'ehku tuhpirawe ku nuwanteramawe, ku kanpitasu ka we'erasu nani 
we'ehkasu naniteramawe'. Ihpurasu nanpituma wenseintaku iterin. 
Naputuwachina piyapiru'sasu inawachachin nanpituna wenseinantapi.

Nani wenseintawachinara Uhkuari iterin: Ihpurasu a'nuchinkema 
tenpanake pe'tawaterawesu. Inake nuhtuwaru winawan namanu'sa 
ya'werin. Inapita ayaru taweri winawan namanu'sa a'pauntasarawe 
piyapiru'sa kapakaisumare. Nihpirinwe namanmianta ku winamen 
ya'weterinwe nihsawasunta u'napi taweri, pi'ipi taweri a'pauntasarawe. 
Inapitasu nihpirinwe kanpitari tehpatuma kapakasumare. Nahpuatun 
kapakasu naman kenanpatama nuya nihkawatuma tehpaku, 
ama parisetamarewe. Ama pa'inanteen inantukusuwe, kanina'pi 
u'mawachinara ka sahkatu ketaramaku. Inapuchin kahsu ku 
nuwanterawe, tenin. Winawan namansu na'pikeran payurapirawe. 
Ayaru taweri winawan namansu a'pauntarawe. Ya'were ku 
winamen ya'weterinwe nihsawasu wenpakeran payurapirawe. 
Wenpa mukahpachin kapakasu namansu kanpita ya'weramake 
pantasapi. Pantawachin nuyaeran tehpaatuma ka'ku, tenin.

Ina pihkeran piyapiru'sa, iterin: ¿Nuwanterama tahshi ni'keware, 
kechinkema? Iterin. Nahpuruchachin piyapiru'sa' a'panitupi: 

Tewenchachinmini tatamahshu, ina nuwantatui u'maraiwe. Nuwanterai 
pi'i ya'kunatun tahshiwachin kiyanta we'ekawaisumare, itupi.

Napupi ni'tun Uhkuari a'panirin: ¡Nuyawa'!, napurama ni'kuare 
tahshi' kechinkema. Ihseke a'na nuyahpira'wachin pa'chira'wayake 
tahshiru nuya tunpurapiterawe. Inake a'naterahpu sehkerea'wapuchin 
pu'murawe ni'tun: ¡chihchirin, chihchirin, chihchirin, chihchirin! tuhsarin 
peratun. Naputawatun nuya sha'witawatun ketapunpuchin iterin. 

Paku kepaku. Nihpunawe ama irake i'suwatukusuwe tahshitutama. 
Nahpurawatun, nani kankuntawatama niyuntunku. Nahpuru 
taweri nisha'witawatuma ama iminke pakusuwe. Nahpuruware 
ihsu pa'chira'wa i'suwatuku. Nahpuru pi'i pa'sarinwachi nu'paruke 
ya'kunakasumare. Nahpuwachin tahshisarin, nani tahshiwachin 
sehkerea'waru'sasu perasarin, iterin. Inaeran sha'witaantarin: 
Nani tahshisawatun taweririapachin atari, i'sa, chinsha, uhkurun, 
suchiri, tayu, pa'para inapita perarinsu nahtansarama. Inapitasu 
taweririarin ni'tun perarantapuna, iterin sha'witatun. 

Nani naputerin pihkeran, Uhkuari pa'chira'wake tahshiru 
ketuwachina ya'wepike wenantapi. Nihpirinwe nani wankana 
irake wentasapunaraiwe nahtanpi nuyarinsha nunkarurintasarin 
ni'tun, chinuhtapunapuchin nuwantupi nihkakaisu, pawaanin 
peinenake kankuntakaisu nihpirinwe ya'nipihsha, yanihkatuna 
yunkipi i'suwatakaisu. Nihpachina pi'pihsha pa'chira'wa 
i'suatawasu sehkerera'wauchin tahshiru'su kunaipuchin tumun 
tehsawasu wankana pihpitun pihpitun pa'sarin. Nahpuruwachi 
pi'inta ni'pirinawe pi'iru'teeran a'puterawatun nu'pake 
ya'kunamare pa'sarin. Nahpuatun inakeran' tahshi ya'werin.  

Nahpuru na'kun piyapiru'sa iminenake sahkaterantapirinawe 
tahshitatuna pa'yanpi. Ya'were inawanta iratapirinawe 
tahshituachinara irawankuana kihparitupi inake we'etuna 
taweririapasu nahtanpi perahsarinsu, suchiri, chinsha, uhkurun, tayu, 
i'sa, pa'para, atari inapita taweri ninutuna. Nihpachina wakimiachin 
nihsawasu tawerisu tananmeanahsha wi'tunteriarin kenanpi. 
Nahpuachina ninuntatuna napupi: Nahpuatunchasu tatamahshu 
Uhkua naputerinpua. Nani tawerikasu nihsawachin atari, i'sa, suchiri, 
tayu, uhkurun, chinsha, pa'para inapita perakintasapi, iterinpua. 
Nahpuakeware nu'teken tahshi keterinpua, tuhpi ninuntatuna.

Nahpuru tawerisu isera, shuna'wara inapita piyapi nihkapuna 
nuhtuaru ya'wepi. Piyaru'sa ku nanitupiwe sa'ine uhsha nihkakaisu, 
iserari ima imahrantarin ni'tun. Nahpuatun piyapiru'sari ku 
nuyawe ni'pi. Nani a'na piyapi sa'ine uhsha nihsawachina, 
inake isera, shuna'wara, sa'pu irua'a, sa'pu irua'a ta'tuna 
ninaterantapi, mu'yuru inasu irukaisumare napurapi.

Inapusahpirinawe tahshi ya'werinkeranchachin, isera, shuna'wara 
inapitasu piyapi nihpunaraiwe anpianteen ya'wetatuna isera, 
shuna'wara taranpiwachi. Ku piyapiwe nihpiwachi. Nahpuachina 
piyapiru'sa nuya kankantupiwachi. Kuwachi inkariterant 
apihkasu ya'werinwe ni'tun, sa'ine nuya uhsha nihpiwachi.

Nahpuru taweriru'sa Uhkuanta chinihken nanantatun chimipi 
wenaikeran senkante piyapiru'sa ataranterin. Senkantesu nihpirinwe 
kina kamayu taranin.

Napupi irahka mahshuru'sa shawituna. Uhkuakeran tahshi, taweri 
ya'weterinpua, inaeran nu'pa nakuntuwachina, uhkua kahpayaterin, tuhpi 
mahshuru'sa wi'nina sha'witatuna'. Nahpuatun kanpuanta mahshukuru'sa 
sha'wipisu ihpurawanta nituhterewa wi'nanpu sha'witerewa'. 

Uripe'tu piyapi nihkapun Uripe'tu piyapi nihkapun 
yuhkaterinsu'yuhkaterinsu'

Irahkachi a'na apimahshu ya'werin, Uripe'tu itupisu. Ku ma'sha 
nitumaninwe, chirutemahshu, anawatemahshu, apiramahshu 
ni'tun nanu'sari nuhtepi. Nanu'sari ku ke'yapiwe ni'tun, sehtatun 

yunkiatun napurin: Ma'cha kahsu nanu'sa ku ke'yarinakuwe paya. 
Unpuatucha kahsu yuhkachi, nanu'sa nuwanchinaku paya. 

Ku yuhkaterawe ni'tun nanu'santa amirutatunaku ahkeran 
nuhtekuninaku, tuhsawatun napurin: Inta nihpachi kemapiku, 
yuhkatumari'i. Ninunenatu ma'sha mahpatu nanu'sa pa'yachinaku. 
Ma'sha nihkatu ya'we'i, amawachi apiraisuwe nanu'sa nuyainaku, tenin.

Nahpuatun nuya yunkimasawatun ahtaru'sa, shinpipiru'sa, ka'piru'sa 
inapita mahsawatun amarin. Inapusawatun pei ahkuana ya'kunsawatun 
pi'tatekeran nuya nipairapirin. Inake yuhkarintatun nipenuatun shinpipi 
u'urin, nipematerin, inapusahrin, ama nanu'sari yanpikasumarewe. 
A'na yuhkisa pei ahkuana ya'weatun yuhkatakasumare nipenusahrin. 

Inantuna'pi nihkatun ma'sha mahpachin, nanu'sari nuwantakasumare 
yuhkatatun napurin: Ma'cha mahparia'wa kanpusu nanu'sa 
yanpirinpu paya. Ni'kechi inaira'wayasu, nanu'sari ku nu'wirinwe. 
Inapuchachin kanpunta nanu'sa ku nu'wisarinpuwe.

Ni'kechi, wa'wina'wayasu nanu'sari apinuyasarin. 
Inapuchachin kanpunta nanu'sa apinuyasarinpu. Ni'kechi 
nanu'sasu, miyu, amushikira pe'perinsu ku a'purinwe. 
Inapuchachin kanpunta nanu'sa ku a'pusarinpuwe'.

Ni'kechi nanu'sasu, minetea'waya nishirayasachin nininke, 
u'uhpachinara apinupi. Inapuchachin kanpunta nanu'sa 
apinusarinpu, shuusss… shuusss… ta'tun nipematerin.

Naniwachi ya'ipi yuhkarin nitutatun yuhkatumarin. Nahpuatun, 
yuhka ni'tun inake yaweasu, nihsha nihsha inairaru'sari 
wekapaintarin. Yuhka ni'tun, yuhka uhseretakaisumare peike 
yaya'kunpirinawe nuyah nipayurapirin ni'tun ku nanitupiwe 
ya'kunakaisu. Nahpuatun kuhkusu pei pahkuantakasu yunkirin. 
Kuhku'tun kaniariterin, payura pahkuantawatun Uripe'tu uwanin. 
Nahpuatun Kuhkusu payura uwanatun pahkuantawatun peike 
ya'kuuntarin. Inake ya'kuuntasawatun Uripe'tu nuhshinen uwantu 
uwantu itarin ni'tun anutawatun wenaisahchin kewenarin. 

Nahpuru'wachi a'napita inairaru'santa Uripe'tu yuhka matakaisumare 
peike ya'kunsawatuna uwansapi. Inaputapi ni'tun Uripe'tusu 
chiminatun na'kun wenai a'parin. Inawachi a'napita inairaru'santa 
wenai amasawatuna u'uhpi. Nahpuatun nepe', yu'win, nihsha nihsha 
inairaru'sa irahka piyapi nihpuna, peianake ya'kunawatuna Uripe'tu 
wenainen amapi. Kuhku'tun pei pahkuantawatun ya'kuuntarin. 
Inakeran, inari'tun kaniaririn Uripe'tu uwanakasu ni'tun kuhkusu 
kewanate nihsawasu. Nepenta ina   wenai mahsawatun nantea'wain 
pahshiterin ni'tun   kewanantea'wain nihsawasu'.  A'nahken inairaru'sa 
Uripe'tu wenainen u'usawatuna, ina wenaichachin amapi. Nahpuatun 
inawasu nihpirinwe ya'ihpi kewashin kewashin taranpi. Nahpusawatuna 
ina yuhka ma'tawatuna a'na yuhkisa na'tupi, yuhka taranakaisumare'.

Inaputatuna irahka anpiantewanu'sa piyapi nihpuna Uripe'tu 
tehpapi. Ina tehpasawatuna patupi ni'tun chanaterinkeran 
nihsha nihsha ahtaru'sa, ka'piru'sa, shinpipiru'sa pahpurin. 

Inapita pahpurinsu, mahsawatuna, mahshukuru'sasu nuwatupi. 
A'nahken, u'karipi, ina u'karisawatuna na'tupi. Nuhka, yamura, a'nira 
inapita ku ka'piwe. Ku sanapire we'ehpiwe, ku peenke nahpentupiwe. 
Inapusawatuna naniwachi na'pisu naniwachinara yuhkatupi. 
Inakeran tananke pa'pachinara nani ma'sha kenanatuna inanpi.

Inapuatuna irahka mahshukuru'sa, Uripe'tukukeran ahtaru'sa 
pihpirinsu ma'tuna ihpurawanta ku ayatupiwe. Inakewachi 
ihpura ninunenatuna tananke pa'pachinara a'naruachin 
ka'nanu'sa kenanatuna tehpapi.Nahpuatun mahshuru'sa' tuhpi: 
Uripe'tukukeran ahtaru'sa', ka'piru'sa, shinpipiru'sa pihpirinsu, 
inake ninunenate ma'sha mahkate kapakasu ya'werin. Ku'su 
inapuwaterawe, anawate ku inkirewe. Tanan pa'tupirewe ku manta 
kenanewe, tuhpi mahshukuru'sa wi'nina penenpachinara.

Piyapi tukaniri chinirupi keterinsu'Piyapi tukaniri chinirupi keterinsu'

Irahka mahshuru'sa muhtupiparichi tanan pa'takaisu yunkipi. 
Nahpuatun inahtuwa pa'sahpatuna we'ehta muhtupi itupike 
kankuntapi. Inatewasu nihpirinwe nuhtuwaru ma'sharu'sa ya'werin.

Nahpuatun nani paskua pihta naniriawachina, yunkipi ina 
nuhtupike paatuna ma'sha tehpaatuna, pihta na'wepike 
kapakaimare. Nahpuatun piyapiru'sasu yunkipi muhtupi tanan 
pa'takaisu.  Naniwachi yapa'pachinara sa'ina' nuntatuna'itupi: 
Nahpitukuna paya, kahtu semanakeran u'masarai, nahpanan 
ma'shateranta tehparai, itawatuna sa'ina patupi.

Nani muhtupi tanan tanpuke kankuntasawatuna, wenu u'usawatuna 
kunpaine ninuntatuna napupi: Kunpasha, pa'a i'waraya wanita'a. 
Kemanta a'na ira pa'teke, ya'were kanta a'na ira pa'tarawe, 
niituhpi ninuntatuna. Napuatuna, tanan pa'tupirinawe ku 
manta kenanatunawe tahshisawasu tanpuke u'mantapi. 

Taweririnkesu kunpaine anuachin wenseintasawatuna kahtu 
pa'chiraya, kahtu pa'chiraya wenu u'usawatuna tananke pa'pi. Tananke 
papunapuchin shi'nianpi, maya inapita u'karisawatuna a'na ira, a'na 
ira pa'tupi, ma'sha yunikaisumare. A'na kunpainsu a'naruahchin ka'nan 
kenanatun ina tehpasawatun yunupi'isa tanpunenke u'mantarin. Yawere 
a'nasu ku pahkariterinwe nininsu, iwarayaware u'masawatun kunpain 
iterin: Tanan pa'tahpirawe kunpasha, kahsu ku manta kenanawe ta'a, 
iterin. Napuwachina kunpaini iterin: U'make kunpasha, nihpirinwe 
tahshiranta taweri ya'wesarin ma'shateranta kenanari nimara, iterin. 

A'na kunpainsu nihpirinwe yunkurun, chinsha, ihte, ihchu inapita 
tehpasawatun kematun chinsarin. Ya'were a'nasu nihpirinwe ku manta 
tehpaatunsuwe, yunkiantarin taweririnke tanan pa'tantakasu.

Nihpachina, nani tawerikiantawachina 
wenu u'uhsawatun nakeranchachin 
tanan pa'tantarin. Napuru wachi 
tanan pa'tatun inanta yu, ihte, 
kiraman inapita kenanatun 
tehparin. Ina tehpasawatun 
tanpunenke u'marin. Inapuchin 
nani taweri tanan pa'tatuna 
ma'sha inanatuna ana'atupi. A'na 
tawerikuantarinke nahkeranchachin 
tanan pa'tantapi. A'na kunpainsu 
yakamuterawasu tanpunenke u'marin. 

Ya'were a'na kunpainsu nani kamutechin nihpirinwe ku 
pahkariterinwe. Nahpuwachina, a'na kunpainsu yunkiatun tenin: 
Intuata kunpasu pa'nin. Ahpira kunpa u'mapun nimara, tuhsarin. 

Nahpuru taweri i'waraya u'makaisu ni'tun napusarin. Kunpasha 
u'mawachin i'warayateranta pa'maih, nani sanapiru'sa wenu nimarai. 
Napuatun napu'sapirinwe a'na kunpainsu ku pahkariterinwe. 
Naniwachi a'na kunpainsu nantipike nuhsha pu'musawatun ninatahrin.

Nihpirinwe a'na kunpainsu ku pahkariterinwe ni'tun wenseatun 
yunkisarinkeran tenin: ¿Unpurincha kunpa nihkaya, ya'wanamara 
tii?, tehsarinkeran. Inta nihpachi ira pa'terinsu imatu 
kunpasha yuniri'i, tenin. Nahpuru nani taweri akupisu nanirin. 
Nahpuatun sa'inasu nahpitupi su'ina u'uhkimakaisumare. 

Nahpuatun yau'mapi taweri kunpaine nisha'witupisu yunkiatun a'nasu 
napurin: Ihpura kahsu kunpasha, ahke paatu suru tehpatu kepamai, 
tenin. Napuatun pa'ninkeran ku yau'marinwe ni'tun kunpainsu 
yunkirin, paatun yunikasu. Nihpachina pa'nin yunihpun, ahke pakatun 
kahtu panen nanpetawatun, nuwaramarinkeran, nuhtekuntapirinwe, 
panenke a'na nara wanirawatun panka kutewaninke ina narakuteanake 
wenseatun nihtuchimitatun tanshisahrin. Nahpusahkia tukanirisu 
wa'wira se'panawatun akunetatun awesahpirinwe narakuteri 
ya'kupirin ni'tun ku nikihterinwe. Piyapi awesahpirinwe ku 
yachiminpachinawe tukanirisu a'puantarawatun pataantarin. 

Nahpusahpachina kunpainsu ahkeran narawanirinke 
na'pisawatun nihkatun napurin: ¿Nani kunpasha chimimara 
tii? Ta'tun nuhtetun ni'sahpirinwe, ku chimininwe. 
Nihtuchiminatun inasu inapusahrin. Shiyasawatun, i'shanakeran 
tukanisu wenantasawachina kunpainsu taantarin.

¿Ihpurachasu kunpasha tukaniri tehpapun nimara tii? 

Ama kahsu ya'kari'isuwe, tehpawachinku. Ka chiminpatu ku insuteranta 
sha'wipunwe, tenin. 

Napuatun wanitun nuhteesu, tukanisu nahkeranchachin 
wenantasawatun piyapi imeintasarinkeran niteanamen imirin 
pu'muterin. Nahkeranchachin uhkuiantasawatun pu'mutaantarin. 

Inaputawatun amahshamiachin patawatun inaeran nuhtekunnantarin. 

Wa'kimiachin nihsawasu nahkeranchachin wenantasawatun 
niteanamen imirin pu'mutaantarin. Inaputahpirinwe ku 
yachiminpachinawe nahkeranchachin pataantarin. 

Inakeran, wa'kimiachin nihsawasu wenantasawatun 
awesahpirinwe ku yachiminpachinawe, tukanisu tenin: 
Kahpuchin chinihken piyapinken nihkatun ku yachiminanwe 
ni'keware penuatenken chinirupi kechinken, iterin. 

Panka shiwaku muhtupi, yamira shiwaku muhtupi. Panka 
yamutun muhtupi, yamira yamutun muhtupi.  

Inapuchin kanpusu tanpatate, chiniken chiniken nihpate ku insunta 
mihshasarinpuwe, itawatun: —Shuusss… shuusss, iterin. 

Ina ni'sarinkeran, kunpainsu ushahkeran we'sawatun 
peike ta'akimarin. Ta'akimasawatun sha'wikimawachina, 
piyapiru'sasu ina yunkiasui kunpainsu kankimarin. 
Kankumapunawe ina piyapisu ku manta sha'wirinwe. 

Inakeran we'epirinwe wa'narin, tukaniri wekapaisawatun 
we'enke nahkeranchachin penui a'chintatun naputerin: 
Panka shiwaku muhtupi, yamira shiwaku muhtupi. Panka 
yamutun muhtupi, yamira yamutun muhtupi.  

Inapuchin kanpusu tanpatate, chinihken chinihken nihpate 
ku insunta mihshasarinpuwe, itawatun: shuusss… shuusss, 
iterin Inakeran a'na piyapiru'santa a'chinterin. 

Ina piyapisu kahpayatawatun ku sha'wipunawe na'terin. Inakeran 
chiniru'pi mahsawatun a'napitanta a'chinterin. Nahpuatun 
inawanta nipenuatuna chinihken nihpi. Napuatun ihpurawanta 
piyapiru'sa chinihken piyapi nihkakaisumare nipenupi. Inamare 
penutuwachinara nihsha nihsha nararu'sa unewan nininsu 
urunpi. Ihsa mahsawatuna nararu'sa unewan nininsu urunatuna 
penuwachinara ihsatupi. Inapuchin irahka tukaniri a'na 
piyapi penui a'chinterin ni'tun ina a'chininkeran ihpurawanta 
mahshuru'sa inapuchin nipenuatuna chinihken piyapi nihpi.

Ya'karia iratakasumare Shunshu Ya'karia iratakasumare Shunshu 
a'chininsu'a'chininsu'

Irahka antikuru'sasu iratatuna   nupanantemahshurachin, 
sa'namahshurachin nihkunpi. Shiwirukeraware nuyanpake pa'pachinara 
na'kun muhtupi nanpetatuna iratupi. Pe'petu kepaatuna Nuyanpake 

ninkanpi.  Inakeran ya'wepike u'mantapi. Nahpusahpatuna nuhtuwaru 
sa'narachin, nupananterachin nihkunpi. Nahpuachina a'na mahshusu 
nuhtuwaru nupanantetatun uhshahkeran paasu a'napitari paterin. 

Nahpuatun mahshusu muhtupike uhshaeran paatun na'nehrasu 
Shunshuri ya'nuterin. Ina Shunshu nuwitapuna Chanchari itupi. 
Ina Shunshu piyapimahshu, pankamahshu tanpaterinsu tananke 
ya'werin.  Inari mahshusu kenanatun iterin:  ¿Intuaranta iyara 
kemasu wekatun na'nehriaran?, iterin. Naputuwachina a'panirin.

Shiwiru parichikeran Nuyanpake pe'petu kesahpirawe, kehken 
ni'tun kahsu na'nehriarawe. Nahpusawatu nupanantetumantarawe, 
ya'ihpi sa'narawe, iterin. Napuwachina shunshuri itapun.

¿Ma'ninkenta kemasu'? Iterin. Kahsu nihpirinwe Chanchariku, tenin. Ma'ninsu 
nihpirinwe nimara. Inaura pa'yanenke pahpinantawatun sha'witerin.

Kahsu nihpirinwe Chanchariku, ituachina Shunshusu tenin.

Nahpakeware, Chanchari piyapinken ni'keware kanpusu 
iyakenpu. Itawatun a'na tanpakeran wanereh, uteh itawatun 
nuyanpa irakeware akurin ni'tun ni'pirinwe a'na ira sha'wain 
sha'wain, nihsarin kenankuntarin, chanchun ira inasu'.

Inakewachi akuntarawatun iterin: Na'nehriaran ni'keware karinken 
kepa'inken.  Ahpira Nuyanpae'pa aku'inken, chancharinken ni'keware 
pa'a kepa'inken. Tanshikenan, ahpiramiahchin kepasaranken.  
Iyaparinken ku kankuntayaterasu kemasu kansaran. Itawatun 
keparinsu, ina'tun nuyanpae'pa kankuntarin. A'napitasu pihkeranware 
kankuntapi.   Nahpuwachina, iinpitari kenankuntatun iterin.

¿Unpu wentaranta iyamahshu kemasu, weshirainkenpura? 
itupi. Naputupirinawe ku sha'witerinwe, tuhpinan iterin.

Muhtupi'pa we'ehsenkema weshirankema'. Nahkeranchachin 
yau'mantawachinara iinpitare u'mantaapirinawe nupanante 
ikitatun uhshaeran u'mahsu weshimantapi. 

Inake nahkeranchachin Shunshuri ya'nutaantarin ni'tun piyapiri 
nuntuwachina, nahkeranchahin ya'werinke kemantarin. 
Nahpuatun mahshuyahtun kankimantarin ni'tun, iinpitari 
anu'pisawatun nahtanin ni'tun nu'pisawatun shawirin. Nahpuatun 
Shunshu Chancharisu tahpanatun kuwachi ya'nuterinwe. 
A'chinapun nahpusapirinwe sha'wirapirin ni'tun pineatun iterin: Ihpurasu 
nahkeranchachin ahke irataantasaran, ma'maretana sha'wirapiranku, iterin. 
Ku sha'wirapirinwe nahpurini Shunshusu penuitawatun ira uhpuruterin 
nahpurini ihpurasu ku ahke irachiterewawe tuhpi mahshuru'sa sha'wituna'.

Kunpanama kunka pineatun Kunpanama kunka pineatun 
ataranterinsu'ataranterinsu'

Irahka a'na mahshuya ya'werin Kunpanama itupisu. 
Shawiru'sapitare ya'weatun na'kun yunkirin ma'sha nihkakasu. 
Irahka shawiru'sasu ku nituhtupiwe nunsha nihkakaisu, ku 

inshariteranta a'chinterinwe ni'tun. Nahpuatun Kunpanama nunsha 
a'chinakasu yunkiatun tananke nunara yuniatun a'neapun pa'nin. 

Nani nunara kenanpachina a'nerawatun weshimarin. 
Kunpanamasu tahshiramiachin, tahshiramiachin pa'nin nunsha 
manutun te'nikasumare'. Ya'na a'neapun pankananmahshu 
ni'tun sahkaiterin. Irahkasu ku ya'werinwe imuhtu, saweni 
inapita. Nahpuatun pariseterin nunara pe'chakasumare'.

Nahpurarinkeran yunkirin sawenitea'wauchin na'pikeran   mahsawatun 
awanituwachin nunara nipe'chakasumare'. Nahpuatun inauterin, ya'ipi 
ma'sharu'sa nanitaparin ni'tun nunaranta a'nuruachin nuchaterin. 
Nani pechawachina, a'na taweri tahshiramiachin kewan kura 
yankusawatun, yaratun kuhtun a'musawatun, pahtera, wa'nahte 
kusura'wa masawatun nahkeranchachin nunsha nihkapun paantarin.

Kankunsawatun Kunpanamasu pahterake nunsha pahtetatun 
sahkatarin. Wa'kimiachin sahkatarinkeran kanuhtatun, 
kuhtunen, kuranen uhkuisawatun chinutapun pa'nin. Wa'nahte 
kusura'wanensu nunshake wankunke akusawatun paterin. 
Inake chinutahsu nahtanpirinwe pinenkeran nunteirin: 
¿Unpuaranta tatamahshu? Iterin. Ina nahtanawatun 
kunpanamasu taweretumapirinwe kunka pa'sarin kenanin.  

Irahka kunka piyapi nihkapun Kunpanama nunsha nihkatun shika 
shika tuhsarin ni'tun, ina nahtanawatun paaparin. Kenankunatun 
iterin: ¿Ma'ta tatamahshu nihsaran? Ituachina, Kunpanamari 
a'panitun. Ihseke nunsha nihkatu sahkatarawe, iterin.

Kunpanamari naputuwachina, kunkasu tahpun:                                                 
Pa'a tatamahshu pahtera ketuku kahtapainken. 

Itupirinwe ku nuwitatunwe ku yaketerinwe'. Nahpuatun Kumpanamari 
iterin: Yusparinken, ku nuwanterawe kahtapainakusu, nuya kaura 
nihsarawe, tenin. Ina nihpirinwe nahkeranchachin kunkari itaantarin.

Ama tatamahshu napukesuwe. Ama kemaura sahkatatun 
parisetahkesuwe, pa'a karinken kahtapainken iterin. Naputerin 
ni'tun ku nuwantapunawe Kunpanamarisu pahtera keterin.

Nani Kunpanamari pahtera ketuwachina, kunkasu pahtera 
se'kesawatun, nahkeranchachin Kunpanama itaantarin: 
Tatamahshu, ku pahterachin nuwanterawe, kuhtun 
a'muransu, inaeran kura inapitanta nuwanterawe. Ina a'mutu 
kemachahchin ya'nutu sahkachi tuhpirawe, iterin.

Naputerin ni'tun ku nuwantapunawe kuhtunen, kewan kuranen 
inapita ketaantarin. Wa'nate kuhsura'wachin ku keterinwe, 
nunshananteke inasu akurin. Ina kunka a'muhsawatun sahkatarin. 
Wa'kimiachin nihsawasu Kunpanamari ni'pirinwe kunkasu nahpuunin 
sahkatarin. Kunkasu ku nuyahsha yunkiatun nahpusarin. Inamini 
kunkasu Kunpanama nunpintawatun, ma'shanenpita ma'parinsu 
ananiantawatun kepatakasumare nahputarin. Nahpusawachina 
Kunpanamarisu nuhtesahrin Kunka nahpuunin sakaterin ni'tun.

Kunka nahpuunin sahkaterinsu Kunpanamari ku nuyawe 
nihkatun iterin: ¡Uru'!  Tewetaranminin ahpia'wa, ku inapuchin 
ninewe'. Ketuku pahtera karinken a'chinchinken unpu ninesuna 
nunsha iterin. Naputuwachina kunkari pahtera keterin. 

Kunpanamasu ku kuhtun, kuranen, wa'nate ma'papunawe 
kunka sahkatakasu a'chintarin. Ina kunka ni'sawatun, yunkirin 
iwakasu. Nahpuatun Kunpanama a'murinsu, wa'nate kuhsura'wa 
inapita ku i'weretapunawe, kunkasu ta'asarin. Ina kunka 
ta'asarin nihkatun Kunpanamari iterin: Ma'mareta ta'asaransu, 
¿intuwata pasaran? itapirinwe ku kunkarisu nahterinwe'. 
Nahpuruware Kunpanama yunkirin, a'murinsu, kuranen, wa'nate 
kuhsura'wanen inapita kunkari kepaterinsu'. Nahpuwachina 
kunpanamasu wanisawatun pa'nin, kunka imahpun nihpirnwe 
ku nihkanterinwe nihpachina, ahkeran nuhterawatun iterin.

Ama kanta kepatukusuwe sahkateraweke. Pa'a manuhtun 
i'weretuku, inaru'ku kanta sahkaterawe. Itupirinwe kunkari ku 
nahterinwe, ahketeware ta'asarin ni'tun Kunpanamari pinerin 
inaira tarankunsawatun yanpunsawatun narake chinpikuntarin.

Kunpanamari kuhsura'wanen nahtanpirinwe, kunkarisu ku 
i'wereterinwe ni'tun pineatun iterin:  Ihpurasu sha'wichinken. Kahsu 
a'chinsapirawe nunsha nituhtatuna nihkakaisumare. Nihpirinwe, kema 
ku nuyawe niteranku ta'a, itawachina. Kunka inaira taransawatun 
narananke chimpikuntawachina, pineatun iterin: Ihpurasu inaira 
taranmiateke, nahpurupi nateparin ya'wetarinken, kuhsura'wa 
kepaterankuke pi'tate tachitun nihpirinwe pahkuantatun, shuni 
ma'tun ka'saran. Tanapatan shunisachin mahkamare naranan, 
shihpinan a'shinan pahkuantamare pi'niwatan ahke ya'kansarin. Ina 
nahtanpachina kunka naranan pi'nisarin shuni nayatun itarinenken. 
Inapu nanpitaran kemanta, Itawatun shuuhh shu uhh, iterin.

Nahpuruchachin, kunkasu inaira taranmiatawatun, yanpunsawatun 
pakapunpuchin ¡kunkaserate kunkaserate! terasarin pa'nin. Inapuatun 
ahke paatun naranan pi'niwachina ¡tararan, tararan!, tuhsarin. 
Nahpuatun mashuru'sa napupi: Kunkasu Kunpanama kuranen iwarinsu 
yankutun ihpura kewanen muhtuterin. Yaratun pinenterin Kunpanama 
a'murinsu matatun. Tarihtun natetatun, shihpinan, naranan 
inapita uwanpirinwe ku muhten ikihterinwe. Nahpupi mahshuru'sa 
ihpurawanta sha'wituna kunka naranan pi'nisahrin ni'pachinara.



61

Shawi piyapi nu'nuri tuntun Shawi piyapi nu'nuri tuntun 
iwarinsu'iwarinsu'

Irahkachi nihka tatamashukuru'sa sha'wituna napupi. Nu'nu 
irahka piyapi nihkapun, tanpawanu'sarachin niyuntusawatuna 
nisha'witupi wa'an niakukaisumare. Nahpuru Tiwin chinihken 

nanantuna'pi ni'tun, wa'an akupi. Nani wa'an niakusawatuna, 
yunkipi tuken pihta na'wekaisumare'. Nahpuatun nisha'witupi 
tanpuru, tuntun, tushi, senu, antara, inapita nihkakaisumare'. Ina 
pi'niatuna tuken pihta taweri naniwachin wenu u'ukaisumare'. 

Nani pihta tawerinen ya'karituwachina, wa'ansu piyapinenpita 
kamaitun iterin: Ihpura kanpitasu tuntun nitu uhkuweramake, a'naya 
a'naya tuntun, tanpuru uhkuweku pihta taweri pi'nikasumare'. 
Inakeran tushi, antara, pirinan, pihtuntatuma nihku. Tuken naniwachin 
pi'niatewa, piwitewa pihta na'wekasumare, iterin wa'ani nuntatun.

Inakeran nu'nu, awi, tuhkun, kuwi inapita wa'ani kamairin 
tanpuru, tuntun uhkuwekaisumare. Ya'were ihchu, ihsen, ishi, 
tehkerenan inapitasu wa'ani kamairin antara, tushi, pirinan 
inapita nihkakaisumare'. Nahpuatun na'kun yamira tuntun, 
panka tuntun, tanpuru, inapita uhkuwepi ni'tun ya'wetupi. 
Tuhkun, tanpuru nininsupita irishin irishin ya'kanin. Ya'were nu'nu, 
awi, kuwi inapitasu tuntun nihpirinawe ku ahke ya'kaninwe. 
Tuhkunsu tanpuru nuya ninin ni'tun irishin irishin ya'weterin. 
Nahpuatun tuhkunsachin kamaipi tuntun nihkakasumare'.

Tuken pihta yananisawachina, ya'ipi tanpawanu'sa niyuntunpi. 
Tiwin wa'ani, nu'nu, ihchu, tehkerenan, tu'ya, ishi, pu'shi, wiyasha, 
awi, ihsen, suru, kuwasha kuwi, manku, surunte inapita amaterin. 

Inake wa'ani sha'witerin, niyuntunatuna pihta na'wekaisumare. 
Inake, tuhkun tuntun nininsu pi'nipisu nahtanpirinawe, pa'pinuyasha 
irinin nahtanpi. Nahpuatun napupi: —Nituterin tuhkun tuntun 
uhkuwekasu tii?, tuhpi ninuntatuna. Ya'were, nu'nusu tuntun 
nininsu pi'nipi nahtanpirinawe, nahpuunin irinin, ku ahke 
ya'kaninwe. Nahpuatun wa'an tenin: —Nu'nusu tanpurunen ku 
ahke irininwe. Inasu ku nituterinwe tanpuru uhkuwekasu. Ina 
nahtanawatun nu'nusu yunkirin, tuhkun tuntunen iwakasumare'. 

Nahpuatun nu'nusu, pihtake nu'nuatun nihtupu'sarinkeran, 
tuhkun ya'karisawatun tuntun ma'parin. Ina pihta peike nu'nusu 
nunpinatun nu'nuapunpuchin tuntunterasarin. Nahpusarinkeran, 
nu'nusu tuhkun ananiantawatun, tuntunen peinenke 
kepantasawatun pu'uterin. Ina nu'nusu nani tawerisawasu 
pi'niwachina irishin irishin ahke ya'kanin nahtane'. 

Nahpuatun a'na taweri tuhkunsu yunkirin, paatun nu'nu ya'werinke 
tuntunen nahtanatun ma'pakasumare'. Inapuchin yunkitatun 
tuhkunsu pa'pirinwe, nu'nurisu nunpinterin: Ku kahsu iya kema 
tuntunen ni'sharawe ta'a, iterin. Napukunatun nu'nusu ku 
nuwanterinwe tuntun i'weretakasu. Nahpuatun tuhkunsu ya'werinke 
ayankunantarin. Inakeran nahkeranchachin paapantapirinwe, 
ku ketaantarinwe'. Nahpuru taweri nu'nusu, tuntun 
iwaterinsu apiratun na'pirin. Nahpuatun tuhkunsu nu'nuri 
tuntunen ku ayanterinwe, inari matumiaterinwachi.

Inaranchachin tuhkunsu tuntun irishin irishin 
nininsu ku ya'weteriwe. A'na taweri nani pihta 
ya'karituachina, tuntunen yunkipirinwe, ku ahpira tuntun 
kenanchinachinwe kankanterin. Ina yunkimasawatun 
nu'witatun, nu'nu pineatun naputerin: 

Ina nu'nunaniterintuntun iwakainkusu tii. Ihpura naniterawe 
kari pineka'wasu, ma'maretana tuntun iwarinku. Ihpurasu 
nihpirinwe, taweri nihpachin tuhpinan wensewachin shuna, 
nente, amanshu, tunka, yanetere, inapita nani taweri kapatun 
ya'weapun. Taweririsawasu tuntuntuwachin ahkeran 
piyapiru'sari nahtansarin. Ina nahtanpachina piyapiru'sari 
yuniatuna, tehpaatuna ka'sapi. Kahpuchin kemapi kankantatun 
penuituwachin, piyapiru'sari inanpiriunta ku karisapiwe, tenin. 

Inaran taantarin: Ku nitupenuituwachinwe, inanpachina a'naruachin 
nu'pake te'yatapi. Naputerin tuhkuni nu'nu yunkiatun.

Nahpuatun ihpurawanta nu'nu perapachina ahke ya'kanin, tuhkun 
tuntunen iwarinsu pi'niatun nahputerin. 

Inakeran nani wi'nin wa'watuwachina nuya kankantatun, tuhkun 
tuntunen mahsawatun pi'niatun wi'nin apinurin.  Nahpuatun 
ihpurawanta taweririapasu nu'nu perapachina, ahkeran nahtane'. 
Nihsawatun piyapi pahkuina'piri inanatun pahkuituwachin, ku 
nanitarinwe tehpakasu'. 

Napupi irahka mashukuru'sa sha'wituna. A'na taweri, nani 
taweririapasu nu'nu perarinsu nahtanpachinara, mashuru'sa 
penentatuna napupi: Nu'nu a'chininkeran ihpurawanta iwateru'sa 
ya'wepi. Nahpusawatun nanitupi mashuru'sa nunpintakaisu, tuhpi. 
Nahpuatun tatamashuru'sasu penentuwachina shiinpita iterin. Ama 
iwatatuma ya'wekusuwe, mashuru'sa pinechiima. Iwatuwatera ku wa'ki 
nanpirewe, a'naruachin shuntarinenpu chimine, tuhpi mashuru'sa. 

Ninan wa'yan piyapi a'chinterinsu'Ninan wa'yan piyapi a'chinterinsu'

Irahkachi a'na mashukuya sha'witun napurin. Irahkasu nihpirinwe 
ku na'kun piyapiru'sa ya'werinwe. Ya'weapunaraiwe ahke, 
ahke ya'wepi. Nahpuatun na'kun ni'niru'sa, ka'nanu'sa, 

anpiantewanu'sa, suhpairu'sa inapita tananke ya'wepi. 

Piyapiru'sa ya'na ya'wepisupitasu, uwai wi'niraike, namui 
wi'niraike, namanse wi'niraike ya'wepi. A'na mashukusu nihpirinwe 
namanse wi'niraike sa'inpita, wi'ninpita inapitare ya'werin. 

Inake ya'wesahpirinawe chinihken kañuri ya'kunterin ni'tun pi'pishachin 
shitahkipi. Nahpuatun mashukusu yunkirin nunen nitutakasu. 

Piyapi kañutun yachiminsapachin, nunenatun anuyatakasumare. 
Ina yunkirarinkeran we'epirinwe, pinenkeran a'na   piyapiri   
we'enke   iterin: ¡Iyasha!, kema nuya piyapinken ni'tun nunentakasu 
yunkiran ni'keware, pa'a karinken penui achinchinken nituhteke. 

Naputerin ni'tun taweresawatun ni'pirinwe panka piyapi 
mashu anpurusachin nihsawatun, pa'ten nitekunin ni'terin 
kenanin. Inasu nihpirinwe ninan a'shin itupisu.

Ninan a'shini we'enke naputerin ni'tun pa'yaninkeran 
kahpayatiintarin. Kahpayatawatun yunkirarinkeran we'eantapirinwe 
nahkeranchachin ina piyapimashuri ya'nutaantasawatun 
itaantarin: Ama iyasha te'watukusuwe, pa'a karinken penui 
a'chinchinken nitutatun nunenteke, iterin. Inakeran itaantarin.

Nani taweririawachin, wensesawatun ama inshateranta nuntapunawe 
tananke pake'. Panka tanan kenankunanke a'na ninan mashu 
kenansaran. Ina piyurayan wanisawatun pinshi mahsawatun 
pa'chira'wake ya'mutawatun u'uhke. Inakeran pinshi kahtensawatun 
ninan mashunta uhpuruteke'. Inapusawatun, ninankuteke 
wensesawatun tanshisawatun nahtansahke'. Wa'kimiachin nihsapasu 
ninankutekeran ninan a'shin nuntuwachinken, ama a'panipunawe 
tuhpinan nahtansahke'. Inake, ninan a'shin penui achintarinken, iterin.

Nahpuatun we'erinkeran ni'tiintasawatun tananke pa'nin, wa'yani 
sha'witerinsuchachin nihkakasumare'. Panka tananke ira pa'tuntahpatun 
ninan mashu kenankuntarin. Inake, pinshi mahsawatun ya'mutawatun 
u'urin. Inaran pinshi kahtensawatun ninan mashu uhpuruterin. 
Inaputawatun, ina kemapisu narakute'pa pa'sawatun tanshiatun 
nahtansarin. Wa'kimiachin nihsawasu ninan a'shinisu iterin: Ihpura 
karinken sha'wichinken. Pake tashiraya, tashiramiachin ku manta 
u'uhpunawe nuhsetu ka'pi nuninen, cha'kuruna werunen inapita 
mahsawatun a'iteke'. Napuatun ya'ipi tunintatun tuhkimake', iterin 
ninan wa'yani penui a'chintatun. 

Ina nahtansawatun mashukusu tanankeran u'marin. Taweririnkewachi 
ku manta u'uhpunawe tashiramiachin, ku insunta nuntapunawe tananke 
pa'sawatun nuhsetu ka'pi' nuninen, wayan anurinsu werun inapita 
masawatun imin intunke pa'sawatun a'iterin. Inakeran nani nuhsetu ka'pi 
a'itawatun peinenke u'warin pi'pian wenu u'uhkasumare'. Inaresa i'waterin. 

Nani tashiwachina imin intunke nuhsetu ka'pi a'iterinke pa'nin. 
Inakewachi yayunutashisawasu keweninkeran wenseintasawatun 
yunkirin nuhsetu ka'pi u'uhkasu'. 

Ina u'utun nu'pirinke, wa'yanisu na'kun na'kun penui a'chinterin. 
Inaeranchachin penutakasu nituterin ni'tun na'kun piyapiru'sari 
nuwitatuna peinenke paapapi ninunenkaisumare. Ninan wa'yani 
irahka mashuku a'chinterinkeran ihpurawanta nuhsetu ka'pi nuwitupi 
u'ukaisu. Nahpuatun mashuru'sa' napupi: Ama wa'waru'sari ninan 
ya'niwichinawe. Inasu' nihpirinwe naniterin wa'waru'sa akañusawatun 
tehpakasu. Nuhsetu ka'pi u'uhpachina chiniken na'takaisu ya'werin. 
Ama inari akañukasumarew. Tuhpi mashukuru'sa sha'wituna'.

Tu'mute sanapi inaira taraninsu'Tu'mute sanapi inaira taraninsu'

Irahkachi nihka tu'mute sanapi piyapi nihkapun, su'ineachin 
wankana tananke ya'werin. Inasu wa'win ku ya'weterinwe'. 
Nahpuatun su'ini tananke patuwachina, inaura peinenke ya'weatun 

ayapunpuchin we'serin, shunpi, puntase inapita nisahrin. 

Nahpurarinkeran, su'yanwanpaya nihkapunawe, su'in tewananpitakasu 
yunkirin. Nahpuatun su'ini tananke patuwachina, sanapisu nuya nuya 
nitahpasawatun iminenke i'sutapun pantarin. Iminenke kankuntasawatun 
ki'sha wa'tahpunawe ta'tana kenanin, ina kenanatun iterin: Piyapinken 
nihpuni, kema ki'sha wa'teranku i'suatu kepamatu nahpitatu u'uituwe'. 
Naputerin ni'tun ta'tanasu nu'paruanake ya'kunsawatun sha'ku', sha'ku'! 
tuhsarin. Ina sanapisu nahtansawatun ta'tana narintatun iterin.

Unpuatunta ¡sha'ku, sha'ku! tuhsaransu. Kemasu piyapinken nihpuni, 
kanpu ninuntere ¡sha'ku, sha'ku'! tuhsa'itunwe, iterin ta'tana narintatun.

Nani i'sutawatun peinenke u'masapirinwe, irake nahkeranchachin 
ta'tana nahtankimantarin ¡sha'ku, sha'ku'! taantasarin. Nahpuwachina 
sanapiri narintatun itaantarin:  Kemapinken ni'tun naputaranku nihpuni 
nuya nihtunwe. Naputatun tewatun ¡kahkaii!  tuhsarinkeran iterin.

Weke nihpachi peike pa'ma'a. kemateranta kanta ya'weraweke 
ka'tanku, kaura ya'weatu setahrawe, iterin. 

Sanapisu peinenke kankimasawatun, nuyasha nuwatawatun, 
nuyasha a'siante puntaseyasachin a'suwansawatun, nasha kuhtun 
a'murin. Nanunpuchin miyu pe'pesawatun, ki'sha a'itapuunchin 
ta'tana yunkiatun tewa tewarantarinkeran ¡kahkaii!, tenin.

Wa'kimiachin nihsapasu nahtanpirinwe nahkeranchachin nu'paru 
ahkupu ¡ sha'ku', sha'ku!  taantasarin. Napusawachina sanapirisu 
paapasawatun ni'pirinwe naninke ta'tanasu newetatun napusarin. 
Nahpuwachina sanapirisu nuyasha nuntawatun yuntera'wa mahsawatun 
pankuweterin. Ama su'in tanankeran u'mawachin kenanakasumarewe 
inaputerin. Inake sanapiri iterin: Ihsekena ya'wetaake, su'yawe tananke 
pa'pachin, kema kanta ka'tanku ya'we'i, iterin.

I'warayaware su'insu tanankeran u'mapirinwe, sa'in nuyasha 
nitahpasawatun nasha a'siante a'sunsawatun, nasha kuhtun 
a'musawatun miyu pe'pesawatun peike ya'wesarin kenankimarin. 
Nihpirinwe su'insu ku manta a'pirinwe. Iminenkenta yapa'pachina 
nuyasha nuwaterin, a'siante puntasesachin a'sunin. Nanunpuchin 
nitahpasawatun iminke pa'nin. 

A'na taweri su'ini iterin: Ya'wetaakena sanapi. Pa'sarawe, tanan 
pa'tatu ma'shateranta tehpai ka'a, iterin. Naputuwachina sa'inisu 
iterin: Pake nihpachi, ku manta kenanpatanwe, ama a'naruachin 
u'makewe. Naputawatun pantapi a'nipi, wenu inapita su'pinsawatun 
sa'yake pu'mutuwachina, kemapisu tananke paantarin. I'warayaware 
u'mantapirinwe sa'insu nuya nuya nihtapasawatun ya'wesarin 
kenankimatun napurin.

Sa'awe kahsu tewananpitahmarinku tii. Nahpuatunmini tananke 
patuwatera, nuya nuya nitahpasawatun ya'wesarin. Kahsu 
ya'wesapatera ku inapuchin nitahparinwe. Ihpura nunpintawatu newetu 
kenayata'wasu ya'werin, tenin yunkiatun.   

Nahpuatun, taweririnke su'insu tenin: Ya'wetaakena sanapi, 
nahkeranchachin tanan pa'taantasarawe, iterin. Su'ini naputerin ni'tun 
sanapisu su'in amanutarin a'naruachin tananke pakakasumare'. 

Sa'in naputawatun, nihtu pa'sarinkeran wankupikeran kemapisu 
ayankimarin. U'masawatun i'irate intunyankeran wanitun sa'in ni'sahrin. 
Nani su'ini tananke patuwachina, nuya nuya nuwatawatun, a'siante 
puntasesachin a'suwansawatun iminke pa'sapunawe, wankupikeran i'me 
te'yatawatun peinenke ayankimantarin, ta'tana munshitakasumare'. 

Su'ini na'pitatun ni'sahpirinwe', sanapisu peinenke kankimasawatun, 
yuntera'wake uhkuweterinsu i'suwateimarin. Inaputawatun, ta'tana 
nanin newesawatun ayaatarinkeran yuntera'wake pankuweterinsu 
panpitu panpitu itarin.  Wa'kimiachin nihsapasu ta'tanasu ¡sha'ku 
sha'ku!, terintasarin naninen we'shintaatun. Ina sanapisu' ni'sawatun 
a'siante uhkuwisawatun, ta'tana nanin wenseterin. Ya'were' ta'tanarisu 
pihpiintasawatun sanapi tahparunentaechin ya'kuntu ya'kuntu, itarin. 

Nahpuruwachi sanapisu yahshin yahshin nahtanatun ¡ku'shuana, 
ku'shuana!  tuhsarin.  

Ina su'insu ni'sawatun nu'witawatun tenin: Unpuatunta kahsu sa'awe 
nahpusarin. Makemapita munshitatun nahpusarinsu, ta'tun nuya 
ni'pirinwe ta'tana nuwitatun tenin.

Pu'sahpatuna sa'awesu tananke patuwatera nuya nuya nitahparin. 
Ihpura kankan yunki'in, tenin. Napuatun wanitun ni'sahrin, wa'kimiachin 
nihsapasu sanapisu ta'tana tewasarinkeran iterin. Ya'wetakena iminke 
pa'sarawe, ahpira u'mantasarawe, itawatun iminke paterin. 

Ina kemapisu ni'sawatun, nani sa'in pa'pachina, peike 
ya'kuuntasawatun ni'pirinwe, yuntera'wake uhkuweterin 
kenankuntarin. Nahpuwachina, nu'witawatun tenin: Ihpura 
tehpaka'wasu ya'werin. Napusawatun ta'tana naninen newesawatun 
sa'inpuchin ayaasarinkeran yuntera'wa panpitu panpitu itarin. 
Wa'kimiachin nihsapasu ta'tanasu naninenkeran ¡sha'ku sha'ku! 
terintasarin. Inake kemapisu kuhsura'wa se'kesawatun ninasarin. 
Ta'tana pihpiintasu, kemapiri mahsawatun nihshiteterin. Tehpasawatun, 
i'shanake kepasawatun akihtawatun iminke sa'in kenanapun pa'nin. 
Sa'in kenankuntasawatun iterin.

Ihpuraware u'masarawe. Pa'sahpirawe ku manta kenanatuwe, i'shanake 
yu'natapu pa'nawe. Tu'warinsachin uwarateranken, inateranta 
anpiatun ka'ke, iterin. 

Su'ini naputawatun sa'in itenin: Pa'awachi manuhtun peike pa'ma'a, 
nahpuru sa'insu' tenin. Pa'a nihpachi pa'ma'a, iterin a'panitun. Peike 
kankimasatuna, kemapisu sa'in iterin. Akiruwa peenke pahturusawatun, 
kanta u'shituku. Naputuwachina sa'insu akiruwa mahsawatun peenke 
pahturusawatun su'in u'shitarin. Nani su'in u'shitawatun akiruwa 
ni'pirinwe, nani pi'irin. Nahpuwachina su'in iterin.

Naniwachi pi'irin. Pa'awachi inateranta ka'a, itupirinwe su'insu' 
tenin, Ka'shakewachi inateranta'. Kema kapakasumare uwararawe, 
nani kahsu wenu nahterawe'. Ka'sawatun wenu uhpuke inateranta 
u'ute chinuta, iterin. Naputuwachina nuhka pahsatawatun, 
pantapi mahsawatun yashin yashin ka'sarin. Su'inisu' ni'sarin nani 
pe'yapachina, nu'witawatun sa'in iterin.

Ka'nanwachi ta'tanamashu munshiparinken, iterin ni'tun sa'insu tenin. 
¡Ayuun! Inana kahsu a'karanku ni'tun, yu'nameweke tu'mu tu'mu, 
tu'mu tu'mu itarinku nahtanawe, ¡aehh aehh! tuhsarin. Nahpuasu su'ini 
yaawesarin ni'tun sanapisu tu'mute taransawatun ¡tu'mu..., tu'mu.., 
tu'mu., aehh aehh!, tuhsarinkeran  yanpunsawatun pa'nin. 

Inaeran ihpurawanta tu'mute ya'werin tuhpi irahka amipayaru'sa 
sha'wituna'. Nahpuatun aminpita penenpanchina iterin: Sanapiinpusu 
su'yawatera, ku su'yanpu tewananpitakasu yunkirewe'. Su'yanpu 
tananke pa'pachina, tehshitakasu a'siante nihkakasu ya'werin. Nani 
i'warasawachina a'kuutawate su'yanpu ninakasu ya'werin. Su'yanpu 
tewananpituwatera, a'chinapun inapusarin iterinpu payaru'sa, penutunu'sa 
tehparinpu. iterin aminpita penenpachina. Tuhpi payaru'sa sha'wintuna'.

Piyapi we'erinkeran nuhshite Piyapi we'erinkeran nuhshite 
muhtuterinsu'muhtuterinsu'

Irahka a'na piyapi ya'werin tanan kamayu. Nahpuatun a'na taweri 
kumanta kapatunwe iine ninuntatun napurin: Pa'a iyara tanan pa'tate 
masha yunite ka'a, iterin. Iyamashuini naputuwachina, a'panitatun tenin.

Aria pa'a iyamashu nihpachi kara taweriteranta tananke i'watate', 
ma'sha yunite tehpaate kemate ka'a, iterin. Napuatuna yunkipi 
taweriwachin pakaisumare'. Taweririnkesu, panta'pi, ma'ma, yu'wira, 
ki'sha, wenu inapita sa'yake pu'musawatuna tananke pa'pi. 

Iine pa'sapatun, i'warayaware tanpunenake kankunpi. Nani 
kankunawatuna, wenu ya'mutatuna u'upi. Inausapikeran i'ware 
wanitatuna yunkurun nahtanakaisumare pa'pi. Nahpuatuna winka, 
yunkurun, uwe inapita tehpasawatuna tanpunenake u'mantapi. 
Kankimasawatuna' iyamashusu iya'wain iterin: Pa'a iyara winka chi'chi 
akitate, inateranta  kapate chinuhta, ituawachina  iinisu a'panitun iterin.

Inta iyamashu nihpachi. Kari winka wa'tawatu yanutai. Kemasu pake 
werun mahke akita'a, iterin. 

Naputuwachina iinmashusu paatun werun mahsawatun kemawachina, 
inake winka chi'chi akitawatuna peenke pahturupi. Nani akiruwa 
pi'ihpachina ka'piwachi. Nani kushatupisu pihkeran, iya'wainsu', tenin: 
Pa'a iyamashu wenu ya'muchi u'ute, inare'kenputeranta chinuta'a,  
itupirinwe iyamashuinsu tenin.

Ya'mutatun iyara u'uhke, ku kahsu yamururawe, tenin. 
Nahpuatun iya'wainsu wenu ya'mutawatun u'urin. Inakeran 
chinuhtupi. Ya'were iinmashusu ku u'uhpunawe we'erin. 

Nani yunutashi nihsapasu iya'wainsu kahpayatatun nahtanpirinwe 
¡kunara, kunara, kunara!, tuhsarin nahtanin. Nahpuatun 
wensesawatun yunarin i'chimisawatun pintupirinwe', iyamashunensu 
nushite muhtutatun napusarin. Nuya ni'pirinwe, muhtensu 
kahpa ku ya'weterinwe'. Kunuwitentaechin nushitetawatun 
muhtensu i'sha u'uhpun pa'nin. Nahpuatun wenai pihpitun 
kunaratarin, iya'waini ni'nin. Nahpuachina, iya'wainsu 
yunarin ku tahkuitapunawe kewenatun nahtantaarin.

Ina ni'sawatun iya'wainsu te'watatun tenin: ¿Iyamashuta'ma nihka tii? 
¿Unpuatunta nahpurin?,  ta'tun nahtanpirinwe i'shana ira we'shintatun 
¡tun, tun, sa'e sa'e, tun, tun! terintasarin. Ina nahtansawatun yunarin 
mahsawatun pintupirinwe muhtute wentasarinkeran tenin.

Ma'mareta pintatunku atahpananku. Inamini kahsu yamurutu i'sha 
u'uka'wasumare i'shanake pa'nawe. Nihpirinwe kemasu pintatunku 
atahpananku ni'keware, ihpurasu kemake chinpisarawe. Ama iyara kanta 
amirutukusuwe, itawatun iin imuhturatenenkeware ¡chinpi'!  tenin. 

Nani taweripachina, iya'wainsu yunkirin iinmashu nunpitatun tananke 
kepaatun ta'ananpikasumare. Nahpuatun tananke kepaatun i'shanake 
kankunin. Inake nunpitatun iterin:  Ihsekena iyamashu wensetake, Pawitatu 
wa'se mai, inateranta kepantaate ka'a, ituwachina muhtutesu tenin.

Inta iyara nihpachi, ama nahpapunawe kanta patuntaku'suwe, ituhpachina 
iya'wainisu' iterin. Ku iyamashu patuntaarankenwe'. Inake wensetaake, 
i'waraya panta'a, iterin. 

Naputawatun iya'wainsu pawitatun wa'se mahkatun, mahkatun keterin 
ka'pirinwe, kunuwitenkeran kusharu pihpikunin. Nahpuatun na'kun wa'se 
kapunawe ku nahterinwe. Inakeran iya'waini itaantarin: Wensetaakena 
petete pantaatu wa'se machinke, ituwachina muhtutesu tenin. 

Ama' iyara kanta patuntakusuwe, itaantarin. Iya'waini naputawatun 
petete pantasawatun, inake pawitatun nahkeranchachin wa'se mahkatun 
keshimantarin. Inakeran nahkeranchachin patunantarin. Wa'kimiachin 
nihsapachina, muhtutesu tenin.

Iyara, iyara, ama kanta patumakusuwe, tehsarin. Napusawachina iya'waini 
iterin: ¡Ai! paterankena ni'tun napusaran, ta'tatun wensetaake pawitatu  
wa'se mai kepamate ka'a, iterin.

Wa'kimiachin nihsapasu, nahkeranchachin perataantarin nihpirinwe 
kuwachi iini a'panirinwe, na'pitatun ni'sahrin. Nahpuru muhtutesu tenin: 
Iyara, ama kanta patukusuwe. Iyara, ama kanta patukusuwe'. Napuatun 
na'nesu pawarasu u'masarin. Nani pawara pentunasu, inakeware 
muhtutesu  ¡pashi!  tenin. Pawara tentenenke muhtutesu nuya chinpirin. 
Nahpuru pawara wiyun tehsatun pashi tihkintasawatun tun teninsu ahke 
ta'atun, ¡ihtuwa puhka, ihtuwa puhka! terachinin. Nahpuatun pawarari 
muhtute keparin ni'tun ihpurawanta inasu pawara ira pa'tatun ya'werin.

Ya'were nushinensu kahpa muhtu ni'tun suhpai Chanchun itupisu taranin. 
Ina taransawatun tenin: Ihpurasu nihpirinwe Chanchun taranawe, 
pawara ira pa'tatu ya'wesarawe. Kahsu piyapi kenanpatu tehpaka'ware 
nihsarawe, tenin. Nahpuatun ihpurawanta mashuru'sa shiinpita 
penenpachina iterin. 

Ama tanan pa'tuwatama, pawara ira ya'kari we'ekusuwe, nahkun su'pairu'sa 
iratupi: muhtute amana, yarani, kakaira'wa'yan inapita tehpachinkema'. 

Nihsawatun ama Chanchun yunkikusuwe, kenantama'. Tashi 
kushatuwatama, ama tuhpinan we'ekusuwe', wenu ya'mutatuma 
u'utuma we'ehku. Ku u'urirawe we'ehpatera nushite muhtutere, suhpai 
tarane. Tuhpi mashuru'sa, payaru'sa sha'wipachinara. 

Piyapi wankeniani ka'taninsuPiyapi wankeniani ka'taninsu

Irahka a'na piyapi sa'inpita, wi'ninpita inapitare tanpunenke ya'werin. 
A'na taweri ku manta kapatunawe yunkipi pe'ikaisu'. Nahpuatun 
mashuyasu sa'in iterin: Pa'a paya ahkawa senate tananke kepaate 

i'shanateranta pe'ita, iterin. Ninaputatuna pa'pi ahkawa senatuna, 
pahsakaisumare.  Inakeran tananke pa'piwachi i'shana yunituna 
pe'itakaisumare'.

Ahke pa'sawatuna a'na i'shana kenankunpi na'kun samiri ya'weterinsu'. 
Ina i'shana pe'itatuna wa'se, ayu, pehsante ikiana, shi'wiru inapita 
nu'pirinsu mahkatuna wi'ninpitasu a'shine pe'nate pa'mapi. Ya'were 
mashusu usharan pa'matun pawiteramasarin. Nahpuramasapirinwe 
wankupi kiraman pentunsarin kenankumarin. Ina kenanatun irahpa 
mahsawatun, pa'nin kiraman imarin. Wankupi kenankunatun a'nasa 
inanatun tehparin. Inahkeran kiraman pe'pesawatun u'mapirinwe 
sa'insu i'shanake  wa'winpitare wanitun nuhtetarin, kenankimarin. 

Sa'in kenansawatun kemapisu', tenin: Paya, kiraman tehparawe, pa'a 
ihpurasu pa'mawachi, iterin sa'in nuntatun. Nahpuatun u'masahpatuna 
wankupi nahtankimapirinawe ira u'masapake parichi ¡tun, tun, tun!  
tuhsarin nahtanatuna, wi'ninpitasu tuhpi.

Nahtanke tata, mapiyapita iwe nishitetarin, iterin wi'ninpitari 
naputuwachina, mashusu kiraman akusawatun irahpa mahsawatun 
pa'nin nihkapun. Nuya ya'karisawatun nahtanpirinwe', irake 
napusarin. Nahpuwachina ushahkeran neweramasapirinwe 
ihchumashu kenankumarin. Inasu, inapa nara se'pake wenseatun 
te'nen pashusawatun mayura'wake aweatun naputarin. Nimintu ni'tun 
ya'nipisahpunawe mayura'wa se'parisawatun te'nen pashiteterin. 

Nahpuatun te'nen se'kesawatun chinihken ¡shuiii… shuiii…! tuhsawatun 
nu'pake anuterin. Ina ni'sawatuna wa'waru'sasu ya'karisawatuna 
ni'pirinawe tantunte te'nera'wa inin.  Ina nihkatuna wa'waru'sari 
tewatuna napupi.

Ni'kechi ihchumashu, tantunte te'nera. Makeranta mashusu ihpura 
akutapun. Winkishitemashu nihpunawe inaura nimintunenke te'nen 
pahshiteterin, itupi. 

Ihchu tewasapikeran u'mawatuna ya'wepike kankimapi. Samira 
mahpisu pu'mutuna ka'pi. Inakeran wenu u'uhpi. Inapuatuna tashi 
nihpachina, ihpuraware yawe'esapirinawe, ira pantaawake sakushin 
aupu'u perarin nahtanpi. Auu, auu, auu… tu'sarin. 

Ina na'tanawatun mashusu tenin: ¡Aria'! ¿Unpuatunta ihpuraware aupu'u 
peratun napusarin? ¿Nayuwatamarinpua tii?, tenin. Wa'kimiachin 
nihsapasu a'nanta peraantarin. Inakeran nuhtuwaru aupu'uru'sa 
perasarin nahtanpiwachi. Nahpuatun mashusu wi'ninpita iterin. 

Ihchu tewarama ni'tun suhpai ihpura wa'yantamarinpua tii? tenin. 
Napuatun nahtanasui, wa'kimiachin nihsapasu tanankeran nuhtuwaru 
nisha nisha pu'uru'sa perasarin. 

Inakeran nahtanpirinawe shinaramunu uwararesupuchin ira pantarinke 
warunterimasarin nahtanpi. Nahpuru mashusu pinshi mahsawatun 
pa'chirawayake akusawatun penurin, ina penusarinkeran tanan 
uhpuruterin. Nahputarin ni'tun, amasha kuhpi tuhpachina, mashu 
tenin: Ihpura kanpuasu suhpai pe'yasapirinpua. Pa'awa ushahkeran 
ta'ananpimawa, tenin. Napusawatun nahkeranchachin pinshi 
penuatun tanan uhpurutanterin. Nahpuru wi'ninpitasu a'shine 
nimahsawatuna ira  ta'atupi. 

Ya'were mashusu penutarinkeran pinshi uhpurusawatun, inanta ta'arin. 
Nani ahke pa'sawatun nahtanpirinwe we'ninsu parichi pu'uru'sa 
perarin nahtanterin. Nahpuwachina nahkeranchachin ta'ahpatuna a'na 
pei kenankunpi. Ina peike kankunatuna nahtanpirinawe, sakuhshin 
wankenian perarinsu nahtanpi. Inake wa'ki wa'ki nihsapasu, wankeniani 
nukukisawatun ¡an an an, ka' ka' ka' ka'; an an an, ka' ka' ka' ka', iterin. 

Ina mashu nahtansawatun pinshi penurinsu na'keranchachin tanan   
uhpurutantasawatun, tenin: Pa'a shishamashu kahtapakui, kiyasu 
nihpirinwe tanan a'shinu'sa ya pe'yarinkui, iterin. Wa'kimiachin 
nihsapasu nahkeranchachin ¡an an an, ka' ka' ka' ka', an an an, ka' ka' 
ka' ka! taantasarinkeran ku'pi tenin. Inakeran nahtanpirinawe tuhpinan 
tanan tanawantahrin. Ku pu'uru'santa perarinwe ni'tun mashusu tenin.

Manuyacha wankeniansu paya, kahtawarinpua. Ku inawe nihpuni, 
kanpuwasu anara'iteriwawe, tenin sa'in, wi'ninpita nuntatun. 

Napuru peike wensechinachin taweriwachina, pantapirinawe 
nuhtuwaru ni'niru'sa i'irateke i'narinsupita kenankuntapi. Inakeran 
ni'pirinawe ni'nira, kushi, atari inapita pe'tawapisu ni'niri pe'yatun 
nansekensachin paterin. Nahpuatun yunkiatuna napupi: Ku ta'arewawe 
nahpurini kanpuwanta anaraiteriwawe, tuhhpi ninuntatuna'.

Inake mashusu wi'ninpita awensesawatun penenatun naputerin: 
Ama wa'waru'sa tanpawanu'sa kenanpatama tewakusuwe, ama 
narintukusuwe'. Inasu nihpirinwe ku nuyayahterawe narintakasu. 

Narintuwatera a'naruachin suhpai' taransawatun naniterin 
tehpainpusu ya'werin. Nihsawatun tanan pa'tuwatama, wankenian 
perasarin nahtanpatama, sha'wituku kahtapainkema. Ama suhpai 
ya'karitamarewe'. 

Nihpunawe ama narintukusuwe. Inasu ku narin nuwiterinwe, 
narintuwatera yarani taransawatun ka'ninpu, kuwachi kahtaparinpuwe, 
tenin. Inapuchin irahkakeraware mashuru'sa tananke wi'ninare 
we'emetuwachinara, tashi nihpachina kewenpike wi'nina nuntatuna 
naputupi. Inapuchin sha'witupi a'na taweri tananke pa'pachina, ma'sha 
kenanpachinara, ama narintakaisumarewe. Ihpurawanta mashuru'sa 
tananke we'emetuwachinara, irahka unpuinsuna nanpipisu nisha'witupi. 
Ama ka'nanu'sa narintakaisumarewe.

Te'neshawe a'shin nuwinsen itupisu Te'neshawe a'shin nuwinsen itupisu 
chimipi ka'ninsu'chimipi ka'ninsu'

Tatamahshuru'sa sha'wipachinara napupi. Irahkachachinsu 
te'nesha'we a'shin itupisu ya'werin. “nuwinsen” itupi 
kanpunanke nuwitatuna. Piyapi chiminpachina, 

kemupinenpitari pu'uruke kepantasawatuna pa'pitupi. 
Inakeran mashuru'sasu nani semana nitihkisapasu pu'uruke 
pantapirinawe, pu'urusu sewakarantarin kenankuntapi. 

Nahpuatun ina nukuatuna mashuru'sa tuhpi: ¿Unpurinta ihsu 
chimipi pa'piterewasu? ¿Unpuatunta pu'uru sewakasahrin? ¿Nuya 
pa'pitawatewa patumarewapura? ¿Suhpai ihseke ya'wemara chimipi 
ka'ninsu tii? Nahpuatunmini chimipi pa'pituwatewara, taweririnkesu 
tuhpinan sewakahrantarin. Nihsawatun ahtawarukenta ku chimipi 
ya'werinwe, tuhpi pu'uru nukuatuna'.   

Nahpuatun mashuru'sasu peike u'masawatuna, ninuntatuna 
napupi: Ku'ta iyaru'sa, kiyasu pu'uruke pantapiraiwe, i'wara chimipi 
pa'piterewasu tuhpinan sewakasahrin. Nahpuatun pu'uru nukupiraiwe, 
a'na nanin ahkupurukeran we'ninsu, ahtawarutake nanikirin. 
Ahtawaru'su nihpirinwe tuhpinanante kewensahrin. Ya'were chimipisu 
nihpirinwe ku ya'werinwe, niitupi ninuntatuna.

Chinihken kañu mahtarin ni'tun nani tashiraya tashiraya, nani 
semanayapuchin, piyapiru'sa chiminpisupita pu'uruke kepantaatuna 
pa'pitupi. Nihpirinwe ya'nan pa'pitupisu kahpa nirachinin. Tuhpinan 
nu'pa sewaku'rantarin, ahtawaru kahpanante nimantarin. Nahpuatun, 
piyapi nuhsetunu'sa nihpisupita yunkipi niyuntunatuna tahshi nihpachin 
nuhsetu ka'pi u'utuna inkarisuna chimipi ka'ninsu nuwitakaisumare'.

Naniwachi tahshi nihpachina, nuhsetu ka'pi u'utuna ni'pirinawe, kahtu 
te'nesha'we a'shin kenanpi. Nahpuru ka'pi wa'yani ya'nutawatun iterin: 
Ihsupitamini te'nesha'we a'shin. Inapita kanpitasu pe'yasarinkema'. 
Tahshi ninatuma tehpaku. Tehpawatama nu'pa we'etake 
pu'musawatuma na'yupi ninanuke ya'weramasu niperasawatuma', 
wa'wara'wayakeraware', mahshuru'sakeware te'nesha'we a'shin ka'ku'. 
Nahputuwatama kuwachi na'kun chiminsaramawe'. Nakeranchachin 
na'asantasarama, iterin ka'pi wa'yani nuntatun. 

Nani nuhsetuwachinara, yunkichinaichin tawerianpitawatuna', 
piyapiru'sa ayuntunsawatuna sha'witupi: Ku'ta iyaru'sa kiyasu, tahshi 
nuhsetupiraiwe kahtu te'nesha'we a'shin kenanai. Ina ni'sasukui 
ka'pi wa'yan naputerinkui. Ihsupitamini te'nesha'we a'shin. Ina 
kanpitasu pe'yasarinkema'. Tahshi ninatuma tehpaku. Tehpawatama 
nu'pa we'etake pu'musawatuma, na'yupi ninanuke ya'weramasu 
niperasawatuma wa'wara'wayakeraware', mahshuru'sakeware 
te'nesha'we a'shin ka'ku', iterinkui tuhpi.

Nuhsetunu'sa napuwachinara, piyapiru'sasu ninuntatuna napupi: 
Inapitarina chimipi pa'pituwatewara yaka'nin ni'tun, taweririnke 
pantawatewara pu'urusu sewakasahrin. Ahtawaru kahpanante 
kehpariterin, tuhpi, ya'were sanapiru'santa tuhpi: ¡Ayuun! Inapitana 
kanpuasu pe'yasahrinpua. Pakuchi kanpita kemapinkema, ma'suna wa'yan 
iterinkema'. Inapuchin nihkatuma te'nesha'we a'shin tehpaku'. Ama ahkete 
chimipi pa'pituwatewa inapitari kapakasumarewe, tuhpi sanapiru'santa'.

Inapuchin ninuntasui, a'na mashuya ya'were chimiantarin. Ina ya'were 
tunu sha'weteke su'pinpi. Nanteteke akusawatuna pu'uru wankana 
iwatawatuna akewenpi, ku nu'pake pa'pitupiwe.  Inaputawatuna, nani 
i'waraya nihsawasu sauta piyapiru'sa, shunkiwansachin nimasawatuna 
pu'uruke pantapi. Inake kankuntasawatuna, pu'uru intunke 
wensesawatuna ninuntatuna napupi: Pa'awa ihseke wenseatewa 
te'nesha'we a'shin ninawa'. Nuhsetu ka'pi u'utewa kahtu te'nesha'we 
a'shin kenanewasu ninara'awa. Unpuru tashita'ma wenta'inpa, tuhpi. 

Napuatuna, te'nesha'we a'shin ninasapi. Inake wenseasui, nani 
wankutashi ni'tun, te'na te'na tuhsarin. Yuhkitashi ni'tun kahpaya 
kahpaya, a'ninkechin pu'uru ya'nurin. Nahpuruwachi nahtanpirinawe, 
nu'paru ahkupuru wanerenterintasarin. Inake nuya na'tanpirinawe 
ninuntatuna napurintasapi: Nuwinsen, nuwinsen kentasaran insen.

Nuwinsen, nuwinsen kentasaran insen. Kentaran insen. Nuwiiinsen 
nuwinsen terintasarin wentaatuna. Tu'turateen insen iterin.

Napurintaarin ni'tun piyapiru'sasu nahtanawatuna chimipi pu'uruke 
akupisu uhshakeran uhkuisawatuna pu'uru yunsanke akupi. 

Nahputawatuna, na'pitatuna ni'sahpi. Te'nesha'we a'shinsu pihpikintarin 
ni'pirinawe', tumarekunin. A'na tanpa pahtuma nahpurupiterinsu. 
Kañupimashukunsawatun, panka mashu tu'terateterin. Inasu 
pihpisawatun chimipi akupisu imekunsarin. Nahpuruwachi pahshi 
ta'papi, shunkike aweatuna ¡puhka puhka! ta'parapi. Inaputapi ni'tun 
wentarinsu naninke ya'kunakasumare pa'pirinwe, nani a'na piyapiri 
ya'kupirin. Nahputerin ni'tun wensekuninkiya aweatuna tehpapi. A'nasu 
nihpirinwe, kahtueen awetapi ni'tun ku pihpipunawe, inaeranchachin 
ayankumantarin. Nahpuatun a'naichin te'nesha'we a'shin “nuwinsen” 
itupisu tehpapi. A'nasu nihpirinwe', ayankumantarin ni'tun ku tehpapiwe'. 

Tehpasawatuna ninanuke kemapi. Inakeran pu'musawatuna, 
ya'ihpi ninanuke ya'wepisu inahpuchachin nisha'witawatuna ka'pi. 
Inapuchin nuhsetu ka'pi u'upike wa'yani sha'witerin ni'tun inaputupi. 
Ina ka'pikeranchachin na'kun na'kun, piyapiru'sa na'antapi. A'nasu 
we'ehpirinwe a'naruachin wa'narin. Inake Nuwinseni ya'karisawatun 
iterin: kiyasu, kahtueen ya'wepiraiwe a'na tehparama'. Ihpurasu 
nihpirinwe ahke pa'sarawe, ayaru taweri wenantasarawe chimipi 
kapaka'wasumare'. Kahsu nihpirinwe nu'pa ahkupuru ya'werawe, iterin 
piyapi we'enke sha'witatun.   

Nahpuatun irahka mashukuru'sa ina suhpai nuwitatuna “nuwinsen” 
ituhpi. Nihpirinwe inasu nu'paruanake, ya'werin, nisha nisha parihchi 
iraterin. Irakasu nuwinsen ihsuru'teke ya'werin. Inakeran ihshii parichi 
ta'arin. Nahpuatun ihpurasu ku nuwinsen ya'werinsu nahtanterewawe'. 
Kuwachi ihsuru'pake ya'werinwe'. Nahpuatun mashuru'sasu tuhpi: 
chimipi pa'pituwatama', nu'pa mahsawatuma ahtawaru uwanku'. Ama 
nuwinsen ihsuru'teke nahkeranchachin ayankinantakasumarewe', tuhpi 
ihpurawanta mashuru'sa chimpi pa'pituwachinara.

Nahpuatun ihpurasuwachi chiminpachinara pu'uruke pa'pituwatera 
kuwachi nuwinseni ka'ninwe. Ihpurasu nihpirinwe chimipi pa'pituwatera 
naniyuhkike pu'uruke paate ni'ne', yanku akutere. Chimi wa'yan 
nihpachina kusharu akutere wa'yanenkeran kapakasumare'.

Mashi shankurike wenseatun senu Mashi shankurike wenseatun senu 
a'chininsu'a'chininsu'

Irahka mahshukuru'sa sha'wipachinara napupi. Irahkasu shawi 
piyapiru'sa ku senuhtakaisu nituhtupiwe'. Nahpuatun tuken taweri 
ihkanpirinwe ku nituhtatunawe, ku nanitupiwe senuhtatuna tuken 

na'wekaisu'. Nahpuatun wa'anku piyapiru'sa ayuntunsawatun 
iterin: paku kanpita manuhtun mashiru tawankepa pantaatuma 
Mashi ni'kuntaku'. Inachasu senu piwikasu a'chinchinkema 
kanpuwanta tuken pihta uruntatewa nu'nua'awa iterin.

Inakeran iterin, nani Mashi kantuntawatama, nuya yunkiatuma 
ituku: ¡shishamashu!, kiyanta wentasarai, ituku. Nuya nuntukuna, 
ama tewe nuntukusuwe anu'witutama, iterin piyapiru'sa kamaitun.  

Wa'an nahtansawatuna piyapiru'sasu, mashiru muhtupike pantapi. 
Inake kankuntapirinawe Mashisu kenankuntapi shankurike 
wenseatun nuyarinsha senuhtarin ni'tun, piyapiru'sarisu iterin: 
¡shishamahshu!, kiyanta wentasarai shishamahshu. 

Piyapiru'sari naputerin ni'tun, senu akusawatun tenin. Wentaku 
ahpuria'waru'sa wenseintaku, itawatun shankurike awenserin. Nani 
piyapiru'sa shankurike awensesawatun iterin: ¿Ma'cha nuwanterama 
shia'waru'sa nihkaya? Ituwachina piyapiru'sari a'panituna itupi: Wa'an 
a'paitarinkui ni'tun kema kiyanta senu a'chintukui, nitutatui tuken 
pihta uruntatui nu'nuka'waisumare', inamare wentasarai, itupi. 

Nahpuru Mashi tenin: nuyapa'. Paku nihpachi peshanan mahsawatuma 
keshintawatamaku a'chintanrekema', iterin. Naputerin ni'tun 
piyapiru'sasu nuhtetupirinawe nuhtuwaru peshanani mashisu 
tawirapiterin ya'werin. Ina wankuana Mashisu muhtupike ya'werin. 

Mashiri naputerin ni'tun piyapiru'sasu peshanan mahsawatuna 
keshintapachinara, Mashisu tenin: Ni'kuna ihpura a'chintarankema'. 
Ihsuputatuma peshanan pihtuntatuma senu nihkatuma piwiku. 
Nahpuru nuyasha senu irinsarin, iterin Mashiri. 

Nani pihtuntawatun senu nihsawatun piwipirinwe, nuyasha irinin. 
Nahpuatun iterin: Nahtankuna ihpura senutuwatu, napuate senuhtere. 
Tuken pihta kaniariterinkeraware piwite, tihkimarinkeware piwire, 
itawatun senu piwitun nisha nisha uruntakasu a'chinin. 

Inake a'chinatun tenin: ya nu'nuwatama, kuwasha, ihse, ni'ni, 
anashi, inapita senuke uruntatuma nahpuku, tuhsawatun nuyarinsha 
uruntatun ihsupita pinuterin.

Kuwashasu nihpirinwe ni'waranayan pa'sarin. Ihsesu 
nihpirinwe ni'waranayan pa'sarin. Inaran taweririapasu 
pa'sarin. Anashisu nihpirinwe taweri ya'kari pa'sarin.

Ni'nisu nihpirinwe i'waraya pa'sarin, tenin senu urunatun. Ina 
a'naya a'naya sha'wirinsu uruntatun piyapiru'sa a'chinterin. Nani 
a'chintawatun iterin, pakuwachi senu kepamatuma tuken pihtake 
uruntuku sanapiru'sa, kemapiru'sa nu'nu'ina, itawatun a'paimarin.

Piyapiru'sasu u'masawatuna wa'an sha'witimapi. Nahpuru i'waraya 
nani tuken kaniaritakaisu yunkipi. Nahpuatun wa'ani iterin: 
Ihpura i'waraya kanpita senu nituhteramake piwiku, piyapiru'sa 
nahtanatuna pa'yachina. Inakeran a'kayanpuchin wenseatuma 
senu piwituma paku ya'ipi pei piyapiru'sa ya'werinke kunituku, 
piyapiru'sa kahpayatatuna, amaatuna wenu u'usui tawerianpituachina, 
pihta peike wentatuna nu'nukaisumare, iterin wa'ani.

Wa'ani naputuwachina senu kamayuru'sasu nihpirinwe 
nahtetupi. Nahpuatun taweri ya'karia senu piwituna, piyapiru'sa 
peinena kunitatuna urunatuna napupi: Ihsesu nihpirinwe, 
taweri ya'kari pa'sarin, anashisu nihpirinwe, taweri ya'kari 
pa'sarin. Kuwashasu nihpirinwe, taweri ya'kari pa'sarin.

Inapuchin senu piwituna nani ma'sharu'sa urunatuna piyapiru'sa 
kunisapi. Nahpuru piyapiru'sa kahpayatawatuna, amasawatuna 
wenu u'usui tawerianpitupi. Nani taweriwachina piyapiru'sa pihta 
peike niyuntunpi. Inake kemapiru'sa senutuwachinara, tuntuntatuna 
shiniwate urunpachinara, sana'piru'sasu nu'nurasapi. Inapuatuna wenu 
u'usui i'wasarin. Nahpuru nakeranchachin senu kamayuru'sa, tuntun 
kamayuru'sa uruntatuna napupi: ni'nisu nihpiriwe', i'waraya pa'sarin. 

Shiniwatesu nihpirinwe', i'waraya pa'sarin. 
Sehserasu nihpirinwe', i'waraya pa'sarin.

Napuatuna nani pei kunitatuna nu'nusapi. Inakeran pihta 
peike kankimantapi. Inake nu'nuasui i'warinwachi. Nani 
i'wapachina, senu kamayuru'sa, tuntun kamayuru'sa nani 
ma'sha urunatuna napupi: kuwashasu nihprinwe, ni'waranayan 
pa'sarin, ihsesu nihpirinwe, ni'waranayan pa'sarin.

Inapuchin ma'sharu'sa urunatuna senu kamayuru'sa tuntun 
kamayuru'sa tawihpachinara sanapiru'santa nu'nurasapi. Napuatuna 
wenu u'utuna nuya kankantupi. Inaeranchachin ihpurawanta senu 
piwituna ma'sharu'sa urunpisu nitutupi ya'werin. Napupi irahka 
mashukuru'sa sha'wituna, a'napitanta nitutakaisumare'.

Muru kañuri piyapi shitihkirinMuru kañuri piyapi shitihkirin

Irahka antiku piyapiru'sasu ahke tananke paatuna tanputatuna 
ya'wepi. Inake ya'weatuna, sahkatupi, tanapachinara pe'iatuna, 
ma'sha tehpaatuna ka'pi. A'na taweri kemapisu sa'in iterin: 

Ya'wetakena paya pa'sarawe tanan pa'tatu ma'sha tehpa'i ka'a, 
iterin. Sa'in naputawatun manin pe'tu, irahpa, pinshi inarana'nira, 
wenu inapita sa'yahke pu'musawatun nani taweririapaasu tananke 
pa'nin. Ira pa'tahpatun ahke tananke kankunin.

Ahke tananke ni'tun nuhtuwaru ma'sharu'sa ya'werin. Nahpuatun 
uhshakeran irahpa se'kesawatun neweterasarin.  Ahkemiachin 
pa'sawatun, irake wanikunatun nahtanpirinwe, sakuhshin 
piyapipuchin  ¡uuuu!   tuninsu nahtanin. 

Nahpuatun tenin: Mapiyapita ¡uuuu! tuhsarinsu, ta'tun nuya 
nahtanpirinwe, piyapichahchin ¡uuuu! tuninsu nahtaatarin. 
Nahpuwachina, mashurisu a'panirin.

¡Uuuu! ¿Ma'ninkenta napuahran? Naputerin ni'tun, 
nahkeranchachin, taantarin. 

¡Uuuu!, wentakewachi nani kañu na'werin, tenin nahtanpachina, 
mashuyasu' tenin.

Mapiyapita chiweatun napusahrinsu. Inta a'panitu pera'i, 
wentawachin nuwita'waku, ta'tun ¡uuuu! iterin.

Napuatun a'panitun nakeranchachin: ¡Uuuu! itaantarin. ¿Ma'ninkenta 
napuahran? Ituwachina ya'karimiachin a'panitatun tenin.

Kanta ninataaku, taantarin. Nahpuatun mashusu irake wanitun 
nahtansahrin. Wa'kimiachin nihsapasu, ya'karimiachin ¡Uuuu! 
taantarin. Nahpuwachina mashusu narakute uyurantawatun, 
wanitun ni'sahpirinwe kahpa piyapi ku kenanatunwe tenin.

¿Mapiyapita napusahrinsu, suhpai nimara tii? Ta'tun wanitun 
ni'sahpirinwe shunara'wasu nuhtuwaru anawansawatun 
sananterasarinkeran mashuya wanisapake yamutuunpi. Inasu 
nihpirinwe kañu wa'yan, muru kañu itupisu paatun napurasarin.

Nahpuatun mashusu pa'yanatun wanitun ni'sahpirinwe, wa'kimiachin 
nihsapasu muhtu ikiterin nahtanin. Nahpuru mashusu tenin: ¿Kañu 
kahsu mahsamarinku tii? Napusawatun peinenke pa'makasu 
yunkiatun pa'masapirinwe, wankupi chinihken sapumarin. 

Nahpuatun sapurechahchin peinenke kamasawatun sa'in iterin. Inamini 
paya kahsu tanan pa'tapirawe', wankupi nahtankunpirawe piyapi ¡uuuu! 
tuhsarin ni'tun a'panipirawe. Wa'kimiachin nihsapasu shunara'wasu 
nuhtuwaru wekapairinku. Nahpuru a'naruachin muhtu ikiterawe. 
Napuatun u'masapirawe wankupi sapuimarawe, iterin sa'in sha'witatun. 

Chinihken sapusawatun, nuhtuwaru chunkairi pihpiterin. Nahpuru sa'ini 
iterin: ¡Mamashawe! Muru kañuchasu kemasu mahsarinken. Ihpura 
kanpuasu tahkiariwa, tenin. Wa'kimiachin nihsapasu sanapinta muhtu 
ikitawatun sapurin. Inakeran wa'waru'santa sapuantapi. Nahpuru a'na 
amipayanta inake ya'werin ni'tun, mi'senpita sha'witapun pa'nin. Ina 
amipaya sha'wipachina, a'napitasu yunutashi nihsapasu ta'api. 

Kañu yata'ananpituna yunutashi nihsawasu ushahkeran wensesawatuna', 
sahkarunke nisha'witawatuna yunutahshi nihsapasu tashinanke 
ta'apiwachi. Ahke ta'asawatuna, tashichachin tanputupi, a'petatuna 
a'kutupi, kushatupi. Inapusawatuna i'sha mahpi, panta'pi a'itatuna 
se'mupi, a'nitupi. Taweri nihpachin inateranta kapatuna i'watakaisumare'. 

Nani yataweriantawachina, pensha tahkuwitupi. Ama muru kañu 
wa'yan kunai kenanatun pakakasumarewe. Nahpusawatuna ku 
wa'waru'sateranta teshapiwe'. Ku sahkatupiwe, ku chinihken 
ninuntupiwe, ama muru kañu wa'yani nahtanakasumarewe'. 
Nahpuatuna i'wataantapi. I'waraya nihpachina piyapipuchin sakuhshin 
¡uuuu! teninsu nahtanpi. Nani amipayari sha'witerin ni'tun, inasu kañu 
wa'yan napusarin, ta'tuna ku a'panipiwe'. Ya'were kañuna'piru'sasu 
kehpariterinsu, chinihken sapusawatuna ya'ipi nii'shupipi. Amipayasu 
nani kañukeran cha'ena'pi ni'tun, inari pantanamunu mahsawatun 
awamesawatun a'muhterin, inachachin akewentupi. 

Nahpuawatun nunenamen nihsawatun u'shiterin.  Amipayari 
nunensapirinwe wa'waru'sasu tahkipi. Mashuru'saachin a'naken 
awantatuna a'na yuhki pahtumakeran nuyatupi. Inanpi kañu irahka 
mahtatun na'kun piyapiru'sa tihkirin. Ina kañusu wa'yanen ya'weterin. 
Piyapipuchin chinihken ¡uuuu! tunin tananke nahtane'. Ina a'panipatera 
a'naruachin nahtansawatunpu paaparinpu'. 

Napupi irahka mashuru'sa', payaru'sa sha'wituna. Inapuchin irahka 
nihpirinwe a'na amipayari wa'natatun ihshii parichi a'parin. Nahpuatun 
ihpurasu ku inanpi kañu ya'werewake pihpirinwe'. 

Tanan pa'tasema piyapipuchin ¡uuuu! tunin nahtanpatama, ama 
a'panikusuwe'.  Inasu nihpirinwe kañu wa'yan napusarin, tuhpi 
mashuru'sa sha'wipachinara.

Kahtu parichikeranchachin ii pai'kasu Kahtu parichikeranchachin ii pai'kasu 
kunpanama sha'wirinsu'kunpanama sha'wirinsu'

Irahka mashuru'sa sha'wipachinara napupi. Irahkasu nanan a'paraya 
ya'wepachina, nahtantupisu nisha'witakaisumare i'iratekesachin 
niyuntunsawatuna nisha'witupi.  Nani i'waraya niyuntunpachinara ii 

pa'tatuna pa'pi parisetupisu nisha'witupi. Ina yunkiatuna ninuntawaisu, 
ira pa'marinke'pa nuhtepirinawe Kunpanamasu wentasarin kenanpi. 
Nahpuru mashuru'sasu yunkipi peike peratuna nuntakaisumare'. Nani 
Kunpanama kankintawachina nuyasha kankantatuna peinenake 
aya'kunatuna piyapiru'sari nuntatun naputerin:    

Kiyasu nuwantupiraiwe nunta'wainkensu, ituwachinara 
Kunpanamasu a'panitatun tenin.

Nuyapa, ¿ma'ta shia'waru'sa nuwanterama kahtapainkema?, iterin.

Nahpuatun, piyapiru'sasu nunshake paatuna parisetupi 
i'teteatuna, maitatuna iminke pa'pachinara, ina 
yunkimasawatuna, Kunpanama sha'witatuna naputupi: Kiyasu 
iminke pa'pateira, nunsha mahsawatui pe'nate pa'nai. 

Ku sahkaiteraiwe pe'nate i'sha ta'airin ni'tun. Nihpirinwe 
wentaka'waisumaresu sahkai ni'tun pariseterai. Nahpuatun kema ya'ipi 
ma'sha nihkakamasu naniteranke, kiyanta kahtawakui. Nahpuatun 
kemari akuke i'sha kahtu parichikeranchachin ta'aikasumare'. A'nateeran 
pe'nate parichi pai'in. Inakeran a'nateraunta petete parichi pai'in. Kiyasu 
na'kun na'kun pariseterai, ahkete u'nahpisu nihpachina, itupi.   

Inake Kunpanama kemapiru'sare ninuntasu, sanapirusanta 
pa'sawatuna unpuina iminke pa'pachinara parisetupisu sha'witupi. 
Kemapiru'sari, sanapiru'sari yunkipisu sha'witupi ni'tun, Kunpanamasu 
nahtansarinkeran tenin: nuyapa, iminke pa'patamara nunshake 
ii pa'tatuma pariseterama. Nahpuaware ihpurasu ka nuwatun 
a'na yunsankeran pe'nate i'sha ta'aisarin. A'na yunsantekeraunta 
petete parichi i'sha pantasarin. Nahpuru iminke pa'patama, ku 
parisetaramawe, iterin. 

Naniwachi piyapiru'sa nuwantupisu sha'wituwachinara, Kunpanamasu 
nahkeranchachin a'na parichi paantarin, piyapiru'sa a'chintamare 
sahkatun, nuya piyapi, ma'sha mana'pi nihkakaisumare'. Naniwachi 
Kunpanama ya'ipi parichi iraterinsu pihkeran, ni'pirinwe a'na nunara 
i'sha yunsayanke wanisarin kenanin, nahpuatun napurin: Ihsumini 
nunara wayunsarasu a'neka'wasumare'. 

A'nepatu pe'nate parichi anutuwachin, i'shanta pe'nate parichi 
chachin ta'aisarin, tenin: Kunpanamasu nani nunara kenanpachina 
ya'karisawatun a'nerin ni'tun pe'nate parichi anuterin. Nahpuru 
i'shanta pe'nate parichi ta'aisarin. Inapuatun Kunpanama piyapiru'sari 
na'tanpisu i'sha pe'nate ta'aikasu ananirin. 

Nani piyapiru'sari ya'nan nahtanpisu ananisawatun, Kunpanamasu 
ahketeran nuhtetupirinwe a'na nunara kenanatun tenin: ihsuntamini 
nunara wayunsara a'neka'wasumare'. Nani a'newatu petete parichi 
anutuwachin, i'shanta petete parichi ta'aisarin. Nahpuru kemapiru'sa, 
sanapiru'sa sha'witerawesu ananisarawe, tenin.

Nahpuatun Kunpanamasu a'na ahketeran pentunsawatun nunara 
kenaninsu i'sha petete pantarinsu parichi na'pi imuhtuke niwakuterin. 
Ina parichi nunara anutuwachin, i'shanta petete parichi ta'aikasumare. 
Nani nunara niwakutawatun ne'peasu, ni'nimashu irahka piyapi 
nihkapun Kunpanama ya'karikunsawatun iterin: We'sarawe tatamashu, 
¿unpuaranta'?, iterin.

Nahpuru Kunpanamari ni'nimashu a'panitun iterin: nunara a'nesarawe 
petete parichi anutakasumare'. Nahpuru i'shanta petete parichi ta'ipachin, 
piyapiru'sa ku parisetapiwe. Naputuwachina ni'nimashurisu a'panitun iterin. 

Tatamashu, karinken kahtapaiken. Ama kemaura a'netatun 
parisetahkesuwe'. Kanta a'neta'wasu nituterawe, nihsawatun kema 
nuwanteransuchachin karisu a'naruachin ahtatarawe. Ni'nimashuri 
naputuwachina nahkeranchachin Kunpanama a'panitaantarin: 
ku, tananpituku kaura sahkatatu ka nuwanterawesuchachin 
nihka'wasumare', iterin. 

Naputupirinwe, nahkeranchachin ni'nimashuri itaantarin. Ku tatamashu 
nunpinterankenwe, kanta nituterawe a'neta'wasu. Ka a'netasuku, 
kemanta chinuhteke ta'tu naputeranken. Kemasu ahchinkeraware 
sahkatapatun kanuhteran, iterin. Ni'nimashuri naputarin ni'tun, 
nuya sahkatu nihkapun nimara ta'tun Kunpanamarisu, na'pi imuhtu 
mahsawatun keterin. Kunpanamari imuhtu keterin nunara a'neatun 
Kunpanama nuwanterinpuchin petete parichi a'pakasumare'. 

Nahpuruwachi ni'nimashu nuyasha kankantatun a'paniterin: 
ihpurachasu tatamashu, nara a'nepatu petete parichi anutarin. Kema 
nuwanteransuchachin, nihsarawe, iterin.  Ya'were Kunpanamarisu 
wanitun ni'nimashu sahkaterinsu ni'sarin. Nahpuatun, ina ni'nimashusu 
ni'sawatun yunkirin Kunpanama nunpintakasu'. Nara a'nepirinwe 
pe'nate parichi a'parin. 

Nahpuru Kunpanamasu nu'witawatun ni'nimashu iterin:  ku'tana nani 
sha'witeranken, ama pe'nate parichi a'pakesuwe iteranken. Petetena 
a'pake a'netuwatan, ina nunara pa'nintaechin i'shanta ta'aikasumare 
iteranken. Ihpurasu pe'nate nunara a'paran. Piyapiru'sa parisetapi 
ni'tun kahtawaka'wasu yunkipirawe tapiteranku. Ihpurasu kema 
tewerankeran inachachin i'sharu'santa pe'nate parichi ta'aisarin, iterin.  

Nani nunara anutuwachina, Kunpanamasu wankuanachin   pahchatakasu 
yunkirin. Shawiru'sa inapuchin nahpuinsachin nunsha pankaterinsu 
nihkatuna nitutakaisumare'. Nahpuatun namu na'pikeran nininsu 
mahsawatun nunara wankuanachin uwanin. Inautawatun nituterinsu 
yunkimasawatun piwipachin, nunarasu wankuanachin nuchatakasumare'. 
Nahpusapirinwe, inakeware ni'nimashunta ya'karitawatun 
nahkeranchachin Kunpanama namunen nahtanatun itaatarin: tatamashu, 
karichasu namura ketuku, nara wankuanachin uwana'wasumare'. Kamini 
nutehken tanpaterawe, ku insunteranta nuhkansarinkuwe, iterin.

Naputupirinwe ku yaketapunawe Kunpanamasu namunen mahsawatun 
ni'nimashu keterin. Ni'nimashusu namu ma'pasawatun inaura nuya 
ni'sarinkeran, wankuanachin iwetawatun namu te'yananterin. Nihpirinwe 
yunsanen uwanterin ni'tun, nunarasu ku nahpupinachin nuchaterinwe'. 
Wi'ninamenkeransu yamitesha, ya'were wankunenkeransu pankate mashu. 

Nahpuatun nahkeranchachin Kunpanamasu nu'witatun ni'nimashu 
iterin: Ihpurachasu nani nuwiteranken, kemasu nihpirinwe 
nunpintenken. Kema tewerankeran ihpura piyapiru'sa parisetapuna 
nunsha nihkakaisumare'. Nahpusawatuna na'kun taweri parisetapi nara 
uchakaisumare'. Napusawatun piwitun puss, puss, puss, iterin pineatun.  

Ni'nimashu naputawatun Kunpanamasu nahkeranchachin paantarin 
nunara anuterinsu nunsha nihkakasumare'. Paatun ni'kunpirinwe ku 
nuya nuchaterinwe'. Nahpuatun Kunpanamasu ni'nimashu iterin: 

Kari na'pi imuhtuke nuchatarintaechin pu'mutuwatu, kemarinta 
imiraparinken pu'muteke'.  Kahtuwitawate a'naruachin ucha'a, iterin. 
Naputerin ni'tun ni'nimashusu nahtetawatun imirin pu'muterin. 

Ina ni'sawatun Kunpanamasu na'pi imuhtuke nunara uwaninsu 
uhkuwiterin. Ina uhkuituwachina nunarasu niucharinsu ninahkerin. 

Nahpuru ni'nimashusu na'netun tenin. ¡Ayau! nunara kahsu 
nahkerinku ta'a. Kanta tatamashu imuhtuke nunara niucharinsu 
pu'muteke imirawe uhkui, iterin. 

Ni'nimashuri naputupirinwe Kunpanamasu ku nuwantatunwe', 
tuhpinan ni'sarin. Ni'nimashusu imirin ikitatun na'nesarinkeran, 
wa'kimiachin nihsapasu ni'nisu imirin nushiteterin. Nahpuru 
Kunpanamari iterin: Ihpurasu nihpirinwe karinken pinesaranken, 
ma'maretana nunpinteranku. Inachin kemanta imiraparin 
nise'mukunapun. Ira pa'tuwatan nisha nisha parichi pa'saran. 
Piyapiru'sa ku ke'yasarinkenwe'. Ma'maretana kema tewerankeran 
inawanta ya'ipi taweri parisetapuna i'sha pentuntuwachina, iterin.

Ihpurawanta mashuru'sa sha'wipachinara tuhpi: Ni'nimashu 
tewerinkeran ku i'sha' kahtu parichiranchachin ta'airinwe'. 
Nahpuatun kanpuasu ihpurawanta parisetarewa petete pa'patewara.  
Nahpusawatewa na'kun chiniatewa kanuhterewa, tuhpi. 

Ihpurasu tata mashuru'sa shiinpita, wi'ninpita, ahpinpita, 
inapita penenpachina sha'witerin. Ama mashuru'sa, payaru'sa 
narintakaisumarewe'. Inapuchin irahkakeraware mashuru'sa sha'wipi, 
a'napitanta nitutatuna, a'napita sha'witakaisumare'.

Kunpanama ñuñu pihta Kunpanama ñuñu pihta 
a'chininsu'a'chininsu'

Irahkakeraware mashuru'sa shawituna napupi. Ñuñu pihta 
na'wekaisumare pihta kamayuru'sasu, pi'i kaniaritunanke, niyuntunpi 
pihtamare sahkatu yunkikaisumare. Nani a'na pi'i pawansapasu 

tekenensu kara piyapi pihta kahtawaturu'sa yunirinsuare nisha'witupi 
panka iminatuna kinan sha'kakaisu kusharu ama pawantakaisumare'. 

Inapuchachin kapakaisumarenta, nani a'na yuhki pawansapasu 
sauta piyapi inantun kamayuru'sa yunipi. Inawanta tananke 
paatuna ma'sha yunikaisumare'.  Shunka a'naterahpu taweri 
pawansapasu tanan pa'tatuna masha tehpapi.      

Pihta wa'an “tekenen” itupisu, inari, piyapiru'sa pihta kahtawatuna'piru'sa 
mahpachina, ku inawasu kuriki na'kun nuwantupiwe'. Pi'piyan 
ya'wetupisuare kanpu piyapisu yunkipi pihta na'wekaisu'.

Inapuchachin pihtawanu'sa sa'inpitanta, yuhki pawansapasu 
tehshitatuna urinan, yunte, mine nisha nisha pankaterinsu 
pihta tawerimare nihpi.  Nahpusawatuna pinaimare panka 
mine teshipi. Ina mineke tawerinenkechachin pinai nukuatuna 
u'ukaisumare'. A'naken piyapiru'santa kahtapatakasu yunkiatuna 
sa'ina sha'witupi wenu nihkakasumare'. Nihpunawe pi'piyan 
inawasu wenu akupi kahtawatakasumare'. Pihtawanu'sa 
sa'ina tewenchinsu', na'kun na'kun wenu akupi.  

Inamare inantun kamayuru'sasu pihta kahtawatuna'piru'sari kamairin 
ni'tun tananke pa'pi ma'sha yunituna inanakaisumare'. Pihtawanu'sa 
sa'inpitasu nihpirinwe wa'sunu'sa yunihpi nahpitakaisumare'. 
Inakeran pihta taweri nihpachin u'shikaisumare'. Tekenen sa'insu 
puhsa wa'sunu'sa yunirin, ya'were tekenea'waru'sasu sa'inpitasu 
sauta wa'sunusa yunihpi. Nahpuatun nani wa'sunu'sa yunihpachinara 
kamaipi nahpitakaisumare'. Inapuatuna kahtu urinan, kahtu 
urinan wenu nihpi, pihta ihkankiwachin u'utuna ana'wekaisumare'. 
Nahpurukeranchachin kaniaritupisu nani pihta nihpachina, wa'sun 
sanapiru'santa kahtawatatuna pihtake ni'tupisu wenu u'shitupi.

Nani kahtu taweri pihta pawansapasu, kemapiru'sasu nisha'witupi, 
tekenen peinenke niyuntunatuna wenu u'ukaisumare'. Inake wenu 
u'upunapuchin pihta na'wekaisu yunkiatuna ninuntupi. Nani 
ninuntawatuna Kunpanama peike pa'piwachi. Inake pihtawanu'sa 
Kunpanama nunanpisu nuntatuna mushapi. Inari ya'ipi piyapiru'sa 
wentawachina kahtapakasumare, ama ma'sha unpukaisumarewe'. 
Inakeran aipiran pihpisawatuna, anasu kanpanan pi'nirin, piyapiru'sa 
nahtanatuna niwentunsawatuna pihta peike pakakaisumare'.  

Tahshi nihpachina, mamanshi, ñuñura'wa kepakaisumare, inamare 
niwentunpi nuya yunkikaisumare'. Ya'were kemapiru'sa, sanapiru'sa, 
wa'waru'sa inapitasu pa'nan kanchura i'chinpiatuna yamusapi. 

Ina kepakaisumare panka pirinan, yamira pirinan, senu piwipi, 
tuntun pi'nipi, nansanchiru'sa nansanchitapi. Inapuatuna ushakeran 
iratatuna, panka pirinan nuyasha piwipi ni'tun nuyarinsha nahtane. 
Nani pihta peike kankumawachinara, ya'kuuntasawatuna mamanshi, 
ñuñuawa wensepi. Ya'were yamira pirinan kamayuru'sasu, 
tuntun kamayupitare paatuna pei wankuana  tawihsapi.

Nahpuatun piyapiru'sa ni'tapuna pantapisupitasu 
nikenanatuna ninuntapikeran, nahkeranchachin pihta peike 
wenseantatuna wenu u'upatupi. Nahpuru pihtawanu'sasu 
wenu u'usapikeran yunkipi ninuntatuna nuya'sha pihta 
na'wekaisumare'. Inakechachin kusharumarenta ninuntupi. 

Inapuchin ninuntupi pihta tawerinenkechachin nanikiwachina 
nuyasha nihkatuna ana'wekaisumare'. Inamare kahtu shunka 
a'na taweri ihkankiwachina ninuntupi: Pa'wa iyaru'sa nuyasha 
nihkatewa pihta tawerinen naniwachin pihta na'weawa'. Inaupatewa 
ni'tuna'piru'sa nuya ni'sarinenpuwa, tuhpi. Ya'were pirinan 
kamayuru'sa nuyarinsha pirinan piwipachinara pihtawanu'sa 
peinenke kunipi. Inapuchin nihpi tawerinen nanikeware. 

Nahpuru yuhkike kahtu shunka kara taweri naniwachina 
kemapiru'sasu pihta peike mamanshi, ñuñu wensekasu anuyatupi. 
Inamare ya'ipiakeran ninanuru'sake ya'wepisu pihta na'wekaisu 
yunkiatuna panka pei nira'piapi. Kahpa pei nihpachina, a'na piyapi 
panka pei ya'weterinsu nahtanatuna inake pihta na'wepi. Ina 
peike kemapiru'sa pihpirintaeran, ya'kuana piyurayan mamanshi 
awensekaisumare pe'sate nihpi. Ina peikechachin pe'sate inapamiachin 
nihsawatuna nahpurupi akupi pinai nukukaisumare'. Inakechachin 
kusharunta ya'werinsu a'in ituhpisu yaka'pachina nukuisumare'.

Inapuatuna sahkatu niketupi. Sanapiru'sasu teshitupi, wenu nihpi. Ya'were 
kemapiru'sasu tananke paatuna ma'sha tehpasawatuna pihta peike 
nusha kentasawatuna wikake pe'tenpi. Wi'napiru'sasu kanchura nihpi, 
i'chinpiatuna mamanshi, ñuñu kepakaisumare'. Inaran yuniantapi sauta 
nansanchi kamayuru'sa.

Kahtu shunka kahtapini taweri nihsapasu, tashiramiachin 
pihta kaniaritupi. Inamare ya'ipia ninanuke ya'wepisu kanpana 
nahtanpachinara Kunpanama peike pa'pi. Piyapiru'sa nihsha nihsha 
parichiran ni'tapuna wentapisunta, inatuwasachin pa'pi. Nani pi'i 
wankurinterisapasu, narametaechin nirisapasu Kunpanama peike 
niyuntusawatuna, pihtawanu'sa mushatupi. Inaran kaniaritupi nunakaisu'. 

Nahpuru wa'ansu piyapiru'sa niyuntuninke wara se'kesawatun 
wanikunatun piyapiru'sa penentatun napurin: Ihpura iyaru'sa nihsha 
nishakeran wentaramasu sha'wichinkema'. Iseke pihtawanu'sa 
wa'sunu'sanenpita nahpitupisu na'kun wenu ya'werin. Ina u'utuma 
nu'piwatama, ama nahpuunin yunkikusuwe, tenin. Inakeran 
sha'witaantarin kusharu na'kun ya'werinsu, pinai na'kun ya'werinsu 
nukukaisumare'. Inapuchachin pihtawanu'santa piyapiru'sa sha'witupi 
nuya nihtatuna pihta na'wanatakaisumare'.   

Nani nunatuna tihkipachinara, wa'ansu pihtawanu'sarechachin  
kanpanan kamayu sha'witupiwachi pi'nirin. Tuntun kamayuru'sa, pirinan 
kamayuru'sa', tanpuniru kamayuru'sa, senu kamayuru'sa inawanta 
pi'nipachinara, nansanchiru'santa kaniaritapiwachi nansanchitakaisu. 

Nahpuru sauta nansanchiru'sa panshinsawatuna Kunpanama pei  
i'irateke, tanpunirutupisu piriantupisu, tuntun pi'nipisu, nahtanatuna 
nansanchitakaisumare'. Nahpuruchachin a'na wentunu senu piwituna, 
tanpuru pi'niatuna, nisha tawihsapi. Ya'were kanpanaunta pi'nipisu irinsarin.  

Inamare nansanchi kamayuru'sa yankute kepapi, ininkeran nantenatuna 
ta'mu winan akutupisu muhtenake yankura'piapi. Inaran shi'nara 
a'sunpa'usawatuna, panaira pahsaransawatuna nansanchitapi. Shi'narasu 
nihpirinwe irishin irishin ya'kansarin, ¡shari shari shari! tuhsarin. 

Nitahkunetatuna ¡yei, yei! ta'tuna nansanchitapi. Mamanshi, 
ñuñu nuhtesawatuna usharamiachin nansanchitapi. 
Inaran chinihken nansanchitupi. Munshuimiachin 
nihsawatuna, mamanshi nuhteetuna nansanchitapi.   

Nani chinihken tanpuniru tuntun irinpachina, nansanchiru'sasu 
a'naruachin aipiran pihpisawatuna Kunpanama pei ya'kuanamen 
nuhtesawatuna panshinpikeranchachin nansanchitaantasapi. Kunpanama 
yunkiatuna nuyarinsha tanpunirutupisu, piriantupisu tuntuntupisu 
nahtanatuna ñuñusu tekenen sa'ini ihpuwasatun kepamasarin. 



108

Ya'were tekenea'waru'sa sa'inpitanta tekenen sa'ini mamanshi ketupachina 
kepaatanpi. Inake wa'waru'sa, nanu'sa, winapriru'sa, payaru'sa, 
mahshuru'sa kanchurawansahchin imatatuna nuhtuwaru pa'sapi.

Kamuhtechin nihsapasu nahkeranchachin nansanchiru'sa kunpanama 
peike panshinsawatuna mamanshi, ñuñu nihkatuna nansanchitapi. 
Inausapikeran pihta peike pa'pi. Nahpuruchachin sanapiru'santa 
mamanshi, ñuñuawa ihpusawatuna pihta peike kepantapi. 

Tashisawachina kanpanasu pi'nisapi, ya'were a'napitanta 
senuhtatuna mamanshi, ñuñu tawitatuna nu'nusapi. Nahpuru 
nansachiru'sa nani nansanchitatuna paantasapi. Nahpuwachina 
wa'waru'sa, sanapiru'sa, kemapiru'sa inapitanta kanchurawansachin 
i'chinpisawatuna ushakeran iratatuna pa'sapi. Sanapiru'santa 
sha'pitun, kewanen a'siante pihtamare nihpisu a'suanawatuna 
nuyasha kankantatuna su'ina imasapi, a'nakenasu nu'nurasapi. 

Nani piyapiru'sa pihta peike kamawachinara, sanapiru'sa 
mamanshi, ñuñuawa ihpusawatuna ya'kuanake wanisapi. 
Nahpuru nansanchiru'santa panshinsawatuna nansanchitapi. 
Wa'kimiachin nihsapasu tekenen sa'insu ñuñuawa ihpusawatun, 
ahkuana ya'kuuntasawatun wenseinanke awenserin. Ya'were 
tekeneawaru'sa sa'ina mamanshi aweseentapi. Inake nansanchiru'santa 
ya'kuuntasawatuna mamanshi, ñuñu nuhtesawatuna nansanchitapi. 
Pirinan kamayuru'sa kuhpi tuhpachinara, panka pirinan piwipisupitanta 
tunipi. Inaran wensewachinara wa'sunu'sari u'shitapi. Kemapiru'santa 
nisha wensepi, ya'were sanapiru'santa nisha wensepi.  

Ñuñu pihta yana'wepachinara, yunkipi naniarinkeraware imakaisu', 
ama ya'yuntaisumarewe'. Nahpuatun ihsupuchin imahpisu ya'werin.    

Piriantunapiru'sa wensesawatuna ninuntapikeran tuntun 
se'kesawatuna pirina'wa piwituna ñuñu uruntapi. Nuyarinsha 
ya'kaninsu nahtansapikeran, piyapiru'sasu pei wankana tawituna 
nu'nusapi. Wa'kimiachin tawisapikeran taweresawatuna a'na 
parichikeran tawiantasapi. Tampuru kamayuru'sa kechituntapi. 
Ya'were pirinan kamayuru'sa pihkeran paatuna tawisapi. Inapuatuna 
na'kun nu'nuatuna tawihsapi. Inake na'kun piyapiru'sa tawisapi 
pihta pa'yatatuna. Nahpuru sanapiru'santa ku tahpanatunawe, 
wa'wina pe'pepikeran nisha tawisapi kemapiru'sa tawisapisu 
wankuana. Inake nu'nuatuna a'naran tawan, a'naran tawan tuhsapi. 
Nanu'santa nanunkapini nimahsawatuna paatuna nu'nurasapi.

Pirinan akusawatuna, tushi mahsawatuna inake ñuñu uruntatuna 
nansapi. Nansanchiru'sa nuya kankantatuna mamanshi, ñuñu 
nuhteetuna nansanchitapi. Nansachitapunapuchin ninuhtesapikeran 
niya'weretu niya'weretu ta'tuna nansanchitapi. Pihta taweri ni'tun 
ya'ipi piyapiru'sapitare mamanshi kepaatuna a'na peike a'na 
peike paantapi, wa'an nunwantun. Inapuatuna Kunpanama peike 
kankuntasawatuna, nahkeranchachin pihta peike pa'mantapi. 

Kahtushunka a'naterahpu taweri nininke, kamuhtechin nihsapasu, 
a'na wa'an ta'asawatun a'na peike pa'nin. Inake na'pisawatun 
yu'nana mahkatun yu'natakasumare yapa'sarin. Ku'wanayaware 
ni'tunapiru'sa wentapirinawe kuwachi wa'an kenaintapiwe. Nahpuatun 
a'narachin piyapi a'papi yunikaisumare'. Nahpuwachina tekenensu 
piyapiru'sapitare yunihsapatuna kenankunpi yu'natapun yapa'sarin. 
Inake nuyasha nuntatuna ahpitatatuna anuwantupi. A'na taweri paatun 
yu'natakasumare'. Ya'were wa'ansu tenin: —Ku pihtake nanitapuwe', 
ku manta kapatuwe yapa'sarawe yu'nata'wasumare. Nahpuinshakeran 
nuwantatun pihta peike wenantarin. Nahpuatun tewatuna, 
narintatuna nuntupi nuyakeran pihtake nihtatuna na'wekaisumare'.  

Nani wa'an ta'arinsu nunanpachinara, pihtawanu'sa sha'wirinwachi 
a'in nukukaisumare'. Tekenen, pihta kahtawatuna'piru'sa nusha 
pu'mupisu u'winatuna a'in senanke akusawatuna pe'sate'pa 
awenserahpia'pi. Inamare mitayutuna'piru'sa, mashuru'sa 
perahsawatuna a'in senan ase'keepi. Nahpuru piyapiru'sasu wensenan 
aipi wanisawatuna pe'sate piyurayan i'miatuna wanirantapi, pe'sate 
ninkantakaimare. Wa'an pa'sawatun sha'wirin: —Inateranta iyaru'sa 
ya'ipiaran kapatewa wenu nuhtuwaru ya'werinsu u'uawa, tenin.  

Nani nuninsu tihkiwachina, ya'ipiaran kahpa kankantatuna 
pinkarutupi, pirinan, tuntun inapita pi'nitupi. Mashuru'sa 
nihpisupita panka senanchachin mahsawatun pa'nin sa'in, wi'ninpita 
ketakasumare. Inapitarechachin kapakaisumare, ya'surinsu 
ya'wepike kepapi. Ni'pirinwe ku nuyawe pe'sate aipi kushatakasu 
nihpachina, ichinuwarasatuna nu'pake werun wetawatuna ka'pi. 
Inake ya'ipia sanapiru'sa ihsunsawatuna kushatupi. Ya'were 
kemapiru'santa ya'wenanke wensesawatuna kushatupi. Inawa 
kushatasui tuntun, pirinan kamayuru'sasu a'in uruntapi. 

Nani kushatuwachinara, tekenen, tekenea'warusa inapita 
perahtantapi pe'sateke wensepike panka mineke pinai nukukaisumare'. 
Nahpuatun mihtayutuna'piru'sa mashuru'sa inawahtun pinai 
anukupi. Nahpuru piyapiru'santa nihtapuna wentapisu wenserantapi 
a'nahken wanirantapi, inake nansanchiru'sari a'naya a'naya 
pinai anukurahpiapi. inake wa'an wanisawatun sha'wirin na'kun 
wenu ya'werin ni'tun ya'ipiaran wenu u'ukaisumare'.

Nani nuninsu tihkiwachina, ya'ipiaran kahpa kankantatuna piyapiru'sari 
pinkarutupi a'naken pirinan, tuntun inapita pi'nirapitupi. Ahchin 
kushatupisu inawachachin a'na panka minemashuke wenu akutera'piapi 
mahkatuna u'ukaisumare. Inamare mashuru'sa nihpisupita, pinai mineke 

wenu anukusawatuna wa'an nani nunatun ti'kiwachina mahsawatuna 
pa'pi sa'ina, wi'nina peratuna wenu u'ukaimare. Pinai, a'in nukukaisumare 
Kunpanama irahka sha'wirinsu yunkiatuna inapamiachin pe'satetupi. 
Irahka Kunpanama nuya nanan a'chininsu yunkiatuna inapuchachin 
ihpurawanta nisahpi. Inawa pihta a'chinpikeran ihpurawanta ina 
yuranatun wa'an ta'arin ta'tuna nansanchike ya'nipipi tuhpi mashuru'sa. 

Piyapiru'sa sami yu'napisu nunaantapi; inamare nansanchiru'sa'tun 
kaniaritupi. Nansanchitatuna, inake wi'napiru'sa, wa'waru'sa 
marasapi pa'pi panshin nihkatuna nansanchitaimare'. Inamare 
panshinpi mashukeraware kaniaritupisu, wa'waru'sake tihkimarin. 

Inake kehchituntarinsu kaniariterin nansanchitapuunchin 
tahkunerimasarin. Inapuatuna niya'weretupi, mashukeraware 
wa'waru'sake'pa. A'naya a'naya mamanshitake kankuntapachinara 
wenu urinanta'wake akupisu nukusawatun nansanchitarin. 
Inapuatuna nansanchitapirinawe, a'nanayapuchin sanapiru'sa 
ya'kuanake wensepisu parichikeran yu'nana te'yatiipi.  

Inamare shunka tanpa nahpuruwiterinsu nunin mahsawatuna 
wi'nimuhtunkeran nara chanchu'pia'wa nininsu a'suntupi. Tewenchachin 
yu'natupisu yunkisawatuna, naramuke niya'kuwirapipi, ama samiru'sari 
kenanakaisumarewe. Ya'were piyapiru'sasu nansanchitapunauchin 
nihtu pa'sawatuna nunin se'wasapi. A'na nansanchinta pa'sawatun 
nunin tawihtarinkeran, nahkeranchachin pataantarin, Ku pi'pira 
kapakasu nuwantatunwe'. A'nakensu nansanchitapikeran ta'asawatuna 
nunin wententu wententu itawatuna weshiantapi. Inapuatuna a'naya 
a'naya niwayunsapi. Nahpusapikeran a'narisu yu'nana i'pitupisu 
mahkunsawatun se'kesawatun wententu wententu itarin. Nahpuin 
itakeya, a'nawitarisu ya'kupiatunapuchin nitupi ni'tun ku naniterinwe 
ta'akasu'. Nahpuatun i'pitupisu se'kerinkeran kehpariterin.

Nani mahpachinara sanapiru'sa wensesawake kepasawatuna narake 
nihtu tehpatawatuna, nihtu yanusawatuna chi'chin uhkuwitupi 
pu'mukaisumare'. Inaran nahkeranchachin yu'nataantasapirinawe 
samiru'sarisu yu'nana mahsawatun wententarin ni'tun, uwarapirinawe 
unehke a'tenin. I'ke yu'natuwatera nara tanpake, nara muhtuhke, 
narananke a'tenesu yunkiatuna nahpusapi. Nahpuatun a'nakensu 
yu'natunapiru'sa yunkipi yu'nana i'tuwekaisumare'. Inamare 
ahkupui sami ya'werinke ya'kupuitupi yu'nana i'tuwekaisumare. 
Inake samiru'sari wententupi akupui yakepaatuna. Ina 
nunanatuna, nansanchituna'pi mashusu sami nunanatun pa'pi 
nuhteraya ni'tun ku nuwanterinwe yu'nana mahkakasu. 

Nahpusarinkeran yu'nana mahsawatun chinisarin, 
nahpusarin ni'tun, piyapiru'sari nuninke wententatuna aipiran 
sanapiru'sa wenserantapike kepapi. Inake pa'masawatuna 
nisha wentunsawatuna nansanchitaantasapi. 

Inakeran ahchin yu'natupisu yunkiatuna kahpa kankantatuna 
kemapiru'sa wenu mahkatuna kemapi kapini niu'shitupi. Ya'were 
sanapirusanta sanapi kapini inawanta niu'shitatuna u'usapi. Kumini 
kemapiru'sasu ya'werinke u'shipirinwe, pihta ni'tun sa'in nahpiterinsu 
mahsawatun niu'shitapi. A'nakensu pinai se'kepisu ina u'shisarin.

Nani taweri, nani tashi wenu yau'upachinara, wa'ansu 
pihta'wanu'sa sha'witawatun, piyapiru'sa nuntupi'. Pihta ama 
nukinanpiakaisumarewe', yamutuna pihtake nihtakaimare, iterin: 

Wa'sunu'sa wenu nihpisu pa'awa u'utewa pihta nuya na'kuawa. 
Wenu u'utuma nu'piwatama ama nahpuunin yunkikusuwe, 
ta'chaawatuma paku chinuhtuku. Napuatun naniteramasu pi'pian 
wenu u'uhku. Nihsawatun kusharunta ya'werin kapakasumare. 
Ma'sha inana'piru'sa i'wa a'paraisu nani tehpaatuna kentapi. Ihpura 
pihta taweri kapakasumare'. Ya'uwankenpua, nuya nihkatewa 
piyapiru'sa ni'tapuna we'pisupita wenuteranta u'shitawa, tenin.  

Kahtu shunka sauta taweri nanirinke tashi nihsapasu nani pihta 
tihkikaisu yunkiatuna, mamanshi, ñuñu kepantapiwachi Kunpanama 
peike. Inamare ya'ipiya piyapiru'sa pantapi mamanshi, ñuñu 
kepantapike. Inapuatuna ñuñu pihta na'wepi. A'naken ayantumapi 
piriantatuna, a'naken a'nariinchin uruntupi. Nahpuatuna nikahtapapi 
nuyasha pihta na'wekaisumare. Nahpuru tawerisa ya'ipi sahkatu 
tehpantupi pihtake ni'takaisumare.  Irahka mashuru'sa, ñuñu 
pihta na'wetuna a'chinpisu, ihpurawanta inachachin kepasapi. 

A'napita a'chintamare unpupisuna irahka pihta na'wepachina. 
Nani pihta nitihkiwachinara ya'ipiya ya'wepike pa'piwachi. 

Nahpuatun nihsha nihsha ya'wepike tanawantarin. Inapuchin Tai 
piyapiru'sa, Shawi ninanuke ya'wepisupita ñuñu pihta na'wepi. Na'kun 
mashuru'sa, ihsu pihta sha'wipisu kuwachi nanpipiwe. Nahpuatun 
sha'witakasu a'napitanta mashuru'sa, wi'napiru'sa ihpura ya'werantapisu'. 

Ihsupuchin sha'wina a'natanta inapuchin irahka 
mashuru'sa nanpipisu yukiatuna pihta taweri nihpachin 
ana'wetuna kahpakankantatuna ya'wekaisumare'.

Shawi ninanu ya'werinsu'Shawi ninanu ya'werinsu'

Irahka tatamashukuru'sa sha'wituna napupi. Shawi ninanusu 
nihpirinwe irahka pi'ihpike ya'werin. Shawi ninanu'tun 
ya'werin. Nahpuru taweriru'sasu ku piyapiru'sa niyuntunatuna 

ya'wepiwe. Ahke ahke tananke, muhtipike ya'wepi. Nahpuatun 
tatamashukuru'sasu sha'wipachinara napupi: “shawi ninanusu 
nihpirinwe Nima ninanure nahpupinsachin kañaritupisu ninanu 
uhkuipisu”, tuhpi tatamashukuru'sa irahka sha'wituna. 

Inachachin tunin a'na pewenanmashu Arutu itupisu, Ihsu 
wa'yamahshu irahka shawi ninanuke ya'werin. Ina pewenan 
irahka inatuwa paatun kirika nishitatun napurin. Irahka waranka 
a'naterahpu pahsa karashunka puhsa pi'ihke, kahtu piyapiru'sa 
uruhpa parihchi ya'wepisu wekatuna ihsu parihchi kankipi. Wa'ki 
mare pentuntatuna iratupikeran ihsu parihchi kankisawatuna, 
Namei wi'niraikeran Nuyanpa parihchi pahshitekaisumare 
pa'sapirinawe, muhtupike wentunen piyapiru'sa kenankuntapi. 
Inake piyapiru'sa kenankuntatuna nuntupirinawe, kahcharun ku 
nahtanatunawe ku nanitupiwe a'panitakaisu'. Nahpuru tawerisu 
shawi piyapiru'sa shawinarayakeran usete nihkatuna pahsaranpi, 
shawinarayakeranchachin a'suntanpa nihkatuna a'suntanpapi. Ina 
uruhpa piyapiru'sasu nihahkatuna u'mantakaisu yunkipi. Nahpuatun, 
a'na u'mantapike Nuyanpa parihchikeran muhtupi we'shimatuna 
nahkeranchachin kankimantapi, shawi piyapiru'sa kahtapakaisumare'. 

Nahpuruwachi kañaritapi ninanua'wa nihkatuna ya'wekaisu'. 
Uruhpa piyapiru'sa nuwantun ninanua'wa nininen akutatuna 
irahkasu Pueblo Chayavita itupi. Nahpuru pariru'sa sha'witupi 
inapitanta kahtapatupi ninanua'wa uhkuikaisumare'. 

Pueblo Chayavita itupirinawe, wa'kikeran nininen anihshatakaisu 
yunkiatuna Pueblo Chayahuita itupi. Ihpurawanta inapuchin nininen 
nihsarin. Nahpurusu, Nuwai nukunanke ninanu uhkuipi. Uruhparu'sari 
chinihken asahkatupi pihkeran ninanu uhkuiatuna ya'wepi. Inapuchin 
ya'wesapirinawe irahka kemaru'sa ya'kunatuna sanapi, wa'washa inapita 
iwatupi ni'tun shawiru'sasu nu'witupisumare', kemaru'sari ya'kuntatuna 
aweatuna shawi piyapiru'sa tihkipi. Nahpuatun shawi piyapiru'sa ya'nan 
ya'wepisupitasu kuwachi ya'wepiwe, irahkachachin tahkipi. 

A'nahken ta'atuna cha'ehpisupita, nani kemaru'sa pantawachinara 
wentapirinawe, nuhtuwaru wapiru chimintupisupita kenankintapi. 
Ku nanitupiwe ahke kepaatuna pa'pitakaisu ni'tun, inaranchachin 
pa'pitupi. Inapihkeran, irahkachachinsu nii'shupi kañu itupisu 
ya'kunatun piyapiru'sa tihkiwachina, inakechachin pa'pitupi. 
Nahpuatuna irahka tahkipi. Inake irahka nipa'pitatuna pu'uru 
uhkuipikeran ihpurawanta chiminpachinara inake nipa'pitupi. 

Shawi ninanusu irahkachachin ninanu uhkuipachinara, pariru'sa 
wekatuna wa'ki inake ya'weatuna yuse nanan a'chinpi. Nani na'kun 
pi'i na'werinke piyapiru'santa na'asapirinawe, nahkeranchachin 
kemaru'sa umantaatuna shawi piyapiru'sa tihkiantapi. Inapuchin 
nihpachina a'nahkensu cha'ehpisupita tahshi ta'atuna pa'pi yamurai 
muhtupipa', weñuwanai muhtupipa', kankii muhtupipa'; inatuwa 
pa'pi. Nahpuwachina, kehparitupisupita ya'nan ya'wepisukeran 
amahshamiachin u'mantapi. Inakewachi ninanu uhkuipachinara, 
ya'wepiwachi. Ihpurawanta inake ya'wesapi. Nahpuatutn 
tatamashukuru'sa irahka sha'wipachinara napupi: “Yanan ninanu 
uhkuipisupitasu Shantiku, Sakereku, Kankeshaku, Namianku, 
Pitasiunku, Wa'anku inapita sahkatatuna ninanu uhkuipi”. 
Inapitasu kuwachi ya'wepiwe. Irahka chiminpi, tuhpi sha'wituna. 

Shawi ninanusu nihpirinwe mutupiri nukusarin. Nahpuatun 
ahkeran nuhtepatera kaninchasarin ni'ne'. Inakesu nihpirinwe 
shuwi ka'nu, sha'we ka'nu inapita ya'werin. Nahpuatun pi'ihpi 
taweri nihpachina shu'wi, sha'we, ta'mu, suwai, u'unshira inapitari 
tahshiramiachin paapatun ka'nu kanin. Ka'nusu nihpirinwe 
yuhka ni'tun inairaru'sari yamuterin. Inapuchin nihsawatun, 
Namei pantarinke pa'patera nuhtuwaru shankuri ya'werin 
kenane'. Inake irahka mashi wenseatun senu a'chinin. 

Shankurike wenseasu, shawi piyapiru'sa amapuna pa'pachinara chinirupi 
tekerin. Mashi a'chininkeran ihpurawanta ahchinpuchin amasapi. Shawi 
ninanusu muhpiru'sari nukusarin. We'ehta muhtupi, shinpite muhtupi, 
chihturu muhtupi inapita muhtupiru'sa ya'werin. Inasu nihpirinwe 
a'shineni ya'weterin. Nahpuatun ku nanitupiwe tuhpinan taweri 
paakaisu'.  Shawi ninanu ya'karia ya'werin mashiru tawan itupisu'. Inake 
irahka shunshu, mashi, asa, amana, kahkaira wa'yan inapita ya'werin. 

Napuatun, irahka mashuru'sa ma'sha yanitutupachinara inatuwa pantapi 
penui nia'chinakaisumare'. Ina parihchisu ku pahpinanke pa'newe'. 

Shawi ninanukesu unpuinsuna irahkakeraware ya'werewa', 
inachachin ihpurawanta ya'wesapi. A'na taweri kañupate 
nunenamen nihkate u'ukasu yunkiwatera, na'keran paate 
nunenamenu'sa mahkate u'ure'. Shawi ninanukesu tataru'sa 
na'keran tunu nu'wihken mahkatuna wi'nina u'shitupi ama kuwiri 
na'atakasumarewe', ama sha'pitatuna ahkete nihkakaisumarewe'. 
Chinihken chinihken wa'waru'sa nihkakaisumare, tananke paatuna 
nunenamen mahtuna inake nunenpi. Inamare ahchinpuchin 
wensesawate tananke paate ka'tantunen nahtane'. Ihpurawanta 
shawi parihchi ma'sharu'sa ka'tantunenpita ya'werantarin. 

Sanapia'waru'santa nenunpachinara ama u'yukaisumarewe 
na'tupi. Napuatun, sanapia'wa nenunpachina, a'naruahchin 
a'shini kunihpun amini awensesawatun api'shiterin. Sanapia'wa 
ama u'yukasumarewe a'shini ana'terin. Ihpurawanta inapuchin 
nihsapi. Inapuchachin kemapiru'santa ma'sha inanpachinara 
ku a'naruahchin ka'piwe'. Nani shunka kahtu anikaeware 
a'na mahshuri penutuwachina nahpuruware ka'pi. Ama 
nitu'panakasumarewe'. Inapuchi nihsha nihsha nitutu ya'werinsupita 
yunkiatuna ma'sha nihkatuna ihpurawanta ya'werantapi. 

Inapuchin irahka tatamashukuru'sa, amipayakuru'sa sha'wipi 
shiinpita nuntupachinara. Ihpurawanta a'nahken tataru'sa, 
mamaru'sa yuhkike nihpachina aipiranke wensepachinara wa'winpita 
sha'witupi. Nahptuatun shawike wa'waru'sa ya'wepisupita, 
ya'ipiachachin nitutupi unpuinsuna irahka ya'wepisu'.

Ihsu nishitaraweke wa'waru'sa, a'china'piru'sa inapita sha'witarawe. 
Inapitanta paatuna shawi ninanu nuwitakaisumare'. 

Tanpawanu'sakeran piyapi Tanpawanu'sakeran piyapi 
taranpisu'taranpisu'

Irahka mashukuru'sa napupi, ihsuru'teke ku piyapiru'sa ya'wepiwe. 
Suru, ihchu, nu'nu, awi, tehkerenan, tu'ya, ihsen, ishi inapitasachin 
ya'wepi. Nuhtuwaru na'asawatuna yunkipi piyapi taranakaisumare. 

Nahpuatun Tayu wa'an nihpun, chinihken nanantuna'pi ni'tun 
tanpawanu'sari sha'witatuna naputupi: Pa'a kema chinihken 
nananteran ni'keware'. Kiya wa'anewei Tiwin nunteke piyapi 
ataranchinkui. Nuhtuwaru kiyasu na'asarai, tuhpi. Ina nahtesawatun 
Tayusu', a'na inaira perasawatun iterin: Pake tanpawan wa'an 
perake wekatun urunchin, tanpawanu'sa piyapi taraina, iterin.

Ina nahterawatun inairasu pa'pirinwe, Tiwinsu nunirinteke wentenatun 
chinutarin kenankunawatun iterin: Tiwin, Tayu anpiantewan wa'an 
amaterinken. Wentaatun urunteintake tanpawanu'sa piyapi taraina, 
iterin. Naputupirinwe ku manta a'panirinwe'. Kararu perarinke 
Tiwinisu tenin: Ku kahsu Tiwinkuwe. Kahsu nihpirinwe tanpawanu'sa 
wa'anku. Ihpurasu teweteranku ni'keware Tiwinashi' ichinen, iterin.

Tiwin wa'ani pineatun naputerin ni'tun, ihpurasu perapachina, 
¡tiwiiinn, tiwiinn !, tenin.  Nani u'napike perapachina napurin. 
Tiwini naputuwachina, inairasu wentasawatun sha'wiintapachina, 
Tayusu' nu'witawatun kunsha ya'were perasawatun itaantarin: 
Inta kemari ya'were wa'an sha'wituantarike, wentatun 
urunteinta'in tanpawanu'sa piyapi taraina. Ama' Tiwin 
itekesuwe anu'witutan. Tanpawanu'sa wa'an iteke', iterin.

Naputuwachina kunshasu pa'nin. Ama naniantakasumarewe 
irataunpuchin “wa'an kute, wa'an kute”, terasarin. 

Kankunpirinwe Tiwinsu, tiwin nanpenanke wentenatun 
chinutarin. Ina ni'kunawatun nuntatun iterin: We'sarawe wa'an 
nihkapunken. Wa'an kapini nanan nia'pateramasu sha'witapunken 
we'sarawe. Kiya wa'anewei Tayu iterinku. Pake tanpawanu'sa 
wa'an sha'witeke wentaatun urunteinta'in tanpawanu'sa piyapi 
taraina. Naputerinku ni'tun we'sarawe sha'witapenken, iterin.

Ina nahtanawatun Tiwinsu winarinwachi. Taranpi ka'pi mahsawatun 
tanpawanu'sa niyuntunpike pantarin. Inakewachi Tayu wa'ani iterin: 
Wentake wa'an urunteintake. Tanpawanu'sa nuhtuwaru na'asawatuna 
nuwantupi piyapi taranakaisu'. Ihpurasu urunteke piyapi taraina, iterin.

Tayu wa'an nahtesawatun, Tiwinsu taranpi ka'pi wenusawatun 
sehturinchi uruntatun napurin: Ihpurasu nihpirinwe a'nakema 
nisha nisha piyapi taranku. A'naekema yarahtun piyapi nihsarama, 
a'nahkema wirihtun piyapi nihsarama. A'nahkema nahpurupi 
piyapi nihsarama, a'naekema mu'kupi piyapi nihsarama'. Piyapi 
taranatuma na'kun sahkatuku. A'nakema ku piyapi taranamasuwe, 
taranpisupita ka'sarinenkema, itawatun, fusss, fusss, iterin.

Wa'ani naputuachina tanpawanu'sa nihsha nihsha piyapi taranpi. 
A'naken wiripintun, a'naken yarapintun. A'naken mu'kupi, 
a'naken nahpurupi taransawatuna nu'pa yanketupi. Tiwin, tarantu 
ka'pi wenusawatun sehturuchin urunterin ni'tun tanpawanu'sa 
piyapi taranin. Nahpuatun kanpuanta ihpura piyapi ni'tewa ihsu 
nu'pake ya'werewa, tuhpi irahka mashukuru'sa sha'wituna'.

Panka pamari irahka piyapiru'sa Panka pamari irahka piyapiru'sa 
tihkirinsu'tihkirinsu'

Irahka, Kunpanama mashuya taransawatun pe'ipike imahterin. 
Inakewachi wi'napiru'sari narintatuna tehkaripi. ¿Ma mahshuta ihsunta 
nahpuunin, pi'ñusachin nihkunin. Tuma muhtukunin? Ta'tuna tewapi. 

Sami mahpachina wi`napiru'sari uhseretupi. Nahputapikeran 
a'na wi'napiri pihtaiterin. Nahputerin ni'tun i'sha u'utun 
yachimiitapirinwe kahtu wi'napiru'sari ushirin. Mahshuya 
ushisawatuna, inapitasu nihpirinwe a'napita wi'napiru'sa' 
naputerin: Ama kemapinta nahputukusuwe pinewachinpua, itupi. 
Pinerinpua. ku inapuchin sami mahpatewawe, itupi. Chinihken 
nananterinsu ku nitutatunawe, piyapi ku nuyawe nininsu naniterin 
ana'intakasu, ina ku nitutatunawe wi'napiru'sari pihtaitupi. 

Ina Kunpanama ni'sawatun kahtu wi'napi iterin: A'naruachin 
peike pa'maku. Sami manamasu a'naruachin anpisawatuma 
ka'ku. Na'kun ma'ma a'nisawatuma muhtupi'ke tahkun 
inahpa wanirinsu nanpetuku. Ihpura tahshi na'kun u'nansarin, 
nu'pa, muhtupi inapita mentatakasumare. Piyapiru'sa 
ku nuyawe yunkipi ni'tun ana'intarawe, tenin.

Mashuyari naputuachina a'naruachin peike pa'mapi. Sami 
anpisawatuna' ka'pi. Inakeran na'kun ma'ma a'nipi. Ina 
mahsawatuna, muhtupike tahkun inahpa wanirinsu nanpetupi. 
Nani tahshisawasu chinihken u'nansawatun nu'pa, nararu'sa 
imuterin. Inake tahshi nihpirinwe wensesahpi. Tanawachinara 
pi'piyan pi'piyan ma'ma a'nipisu ka'pi. Ina tahkunkechachin 
i'sa, pa'para, suchiri, chinsha, sha'a, uhkurun, nanpepi. 

Nahpuatun ni'tun wi'nantewanu'sa pama sa'puri kari kari iterin 
ni'tun a'nakensu winanteen wirichin wirichin ya'weterin.

Tahkun kanupi nihpun nanpepisu, nani nakayapi nihpachina ma'tuna 
irupi. Wa'kikeran tahkun ma'tuna te'yaitupirinawe ihsusha'waya 
¡tu'wain!, tenin. Nani wa'ki nihpachina, nahkeranchachin tahkun kayapi 
mahsawatuna te'yaitaantapirinawe sakushin ¡tu'wain!, taantarin. 

Ina nahtanawatuna iine ninuntatuna napupi: ¿Naniwachi 
winkintamara tii? Tuhpi. Naniwachi tahkun nuya kayapachina, 
tahshi' nihpirinwe ina ma'tuna irupi. Inakeran a'na tahkun 
mahsawatuna te'yaitaantapirinawe chipirukewachi ¡sha'ku!, tenin. 
Wa'kikeran nahkeranchachin tahkun te'yaetaantapirinawe nu'paruke 
¡tuun!, teninwachi. Ina nahtanawatuna nuya kankantupiwachi. 
Nahpuasui uhkurun perakintarin. I'sa, pa'para, chinsha inapitanta 
perakintapi. Nahpuruwachi kanunparichi nuhtetupirinawe taweri 
wi'tunteriarin. Shiarawatun, tawerisawatun nuya nuya pi'i 
a'pinkirin. Ina ni'sawatuna kahtu wi'napiru'sa nu'pake nuwarapi. 

Nu'pake nuwarapirinawe tanawantarin, ku manta piyapi ya'werinwe'. 
Ya'ipi pamari imutatun tihkiiterin. Inairaru'sa, anpiantewanu'sa karaichin 
tahkunke nanpeatuna cha'episupita nuwarapisu nihkatuna sehtupi. Kahtu 
wi'napiru'sasu nihpirinwe, inawara papunapuchin ninuntatuna napupi:

Ma'cha kanpusu sa'aware ta'a, ¿unpu nanpicharita kanpusu nihka? Ku 
a'na sanapiteranta ya'werinwe ma'te nanpikasu, tuhpi.  Napuatuna 
iine ninuntapikeran inawara iratupi. Inapuchin irahka piyapiru'sa ku 
nuyawe yunkipi ni'tun Kunpanamari pamakeran ana'intatun tihkiiterin.

Piyapiru'sa ahkupuru pa'mapisu'Piyapiru'sa ahkupuru pa'mapisu'

Irahka, Sanurinsu ya'kari a'na wentunsa shawiru'sa panka ninanuke 
ya'wepirinawe. Inasu Ihkitupuchin panka ninanu nihpirinwe'. 
Inasu ninanu nininen Kihtu ituhpi. Inake wa'ki ya'weapunachachin 

nihsha nihsha nanan nahtantupi. Nihsha nihsha kañu ya'nurin 
ni'tun piyapiru'sa tahkisapisu nitutawatuna ku nuyawe kankantupi. 
Nahpuatun sehtatuna ku sahkatakaisu yunkipiwe.

Inapusapirinawe nikahtun kankunin ni'tun na'kun ma'sharu'sa 
niwike uhkuipi. Ma'sharu'sa niwike uhkuipirinawe ku 
nanitupiwe a'naruachin paweretakaisu'. Nahpusapirinawe 
a'na chinihken Muru kañu itupisu mahterin. Ina kañu mahtatun 
piyapi tihkisarin nahtantatuna na'kun pa'yanpi.

Nahpuatuna piyapiru'sa niyuntusawatuna ninuntupi: Ma'cha iyaru'sa 
kanpuasu muru kañu ya'karirinpua'. Ina ya'kuntuachinpua tahkiariwa'. 
Pa'awa a'na werun se'nu itupisu shu'wira'wa u'shitawatewa mineke 
uhkuwetawa'. Ina ahkupuru pa'mawachin, kanpuanta ina u'utewa 
ahkupuru pa'mawa, niitupi.

Napuatuna a'na wirianpiante shu'wira'wa pe'tawapisu, se'nu 
u'shitawatuna minetea'wake pankuetupi.

Taweririnke wirianpiante shu'wira'wa pankuetupisu i'suatupirinawe 
i'shasachin anpuisarin. Ina ahkupui shu'wira'wasu nunsahrin. Ina 
nahtanawatuna ya'ipi mashuru'sa niyuntunawatuna tuhpi: Ni'kuchi 
shu'wira'wayasu ina u'shiterewa ku chimininwe'. Pa'awa kanpuanta 
ina u'utewa i'sha ahkupui muru kañu ta'ananpiawa'. Nikahtun na'kun 
niwisawatewa ahkupui patawa, tuhpi.

Inapuchin yunkiatuna ya'weasui, a'na nikahtun ninanuke 
kanpachina na'kun ma'sharu'sa niwike uhkuipi. Ma'sha 
ma'patatuna na'kun niwitupi ni'tun nani taweri nihkatun pa'nin. 
Nahpuatun wa'an tenin: Paku ya'ipinkema sa'ama sha'wituku 
na'kun wenu ni'tuna urinanke mentaruchina'. Nani main nihpachin 
niyuntunatewa wenu se'nu ayuntatewa u'uawa, iterin.

Nani wenu nihpisu main nihpachina wa'an kamaiterin ni'tun 
niyuntunsawatuna a'na amipaya sha'witupi. Inasu nihpirinwe se'nu 
se'musawatun ya'ipi wenu ayunterin. Piyapiru'sasu niyuntunsawatuna 
ina u'utuna ninuntapi: Pa'awa iyaru'sa wa'waru'sakeraware, 
sanapiru'sakeraware, ihsu wenu u'uawa'. Inakeran kanpuanta ii' ahkupui 
ya'ipinpua pa'matewa ihsu nu'pa, kañu, niwi inapita patumawa, tuhpi.

Nani niyuntunpachinara amipayasu wenu se'murinsu se'nu ayunterin. 
Ina mashukuru'sa u'usui amipayasu se'nu se'murinsu. Inakewachi 
ninanu, iraru'sa, iminu'sa, pu'uru, ya'ipi piyapiru'sa iratupisu 
nanichachin ta'saterin. Ya'were pìyapiru'sasu nihpirinwe na'kun 
wenu se'nu ayuntupisu u'utuna nunkarusahpi. Ina wenu u'upachinara 
yunutashiware nu'pitatuna peinenake pa'piwachi we'ekaisumare'.

Taweririnke nu'piri nani na'wetupi ni'tun kahpayatupirinawe 
ahkupui tawerianpitupi. Ya'ipi ya'wetupisu ninanurechachin, 
pe'tawarechachin, kusharurechachin, ahkupui pa'mapi. Inakewachi 
ya'ipi piyapiru'sa niyuntunawatuna ninuntupi: Ihpurasu nani 
Kunpanama nu'pa weshimarewa. Weku kanpuanta ihseke ma'sha 
ni'tewa nanpiawa. Ihseke tewenchinsu ku muru kañu ya'werinwe. Ku 
niwiterewasu yunkiariwawe, nuya nuya ya'weariwa nimara, niitupi.

Inapuatuna irahka mashukuru'sa ahkupui ya'kumapi. Ina ihpurasu 
panka sunu, Ma'shiyu sunu itupi. Nahpuatun ihpurawanta pihta 
taweri mashuru'sa Mashiyu sunuke yu'natapuna pa'pachinara, 
yunutahshi nihsawasu kemapiru'sa, sanapiru'sa, winapiru'sa nahtanpi. 
Wara'pu taweri, tuken taweri nihpachina, panka tuntun, tuntuna'wa, 
panka pirinan, yamira pirinan, kanpanan inapita irinin nahtanpi. 
Irahkakeraware, ihpurawanta mashuru'sa yu'natapuna pa'pachinara 
ina sunu ahkupui pihta na'wepisu nahtanpi. Yunutahshi nihpachina sunu 
wankanai tuntun, panka pirinan, yamira pirinan inapita irininsu nahtanpi.

Nahpuatun shawi mahshuru'sa sha'wituna tuhpi: Unpuinan i'su ru'pake 
pihta kankipachina nahkupi, inapuchachin a'kupuinta shawiru'sa pihta 
naniwachina na'weantapi. 

Kahtu tayurarun sha'we Kahtu tayurarun sha'we 
taransawatuna u'mapisutaransawatuna u'mapisu

Irahka mashukuru'sa napupi. Naniwachi panka pakun Kunpamana 
a'parinsu winkintuwachina kahtu wi'napiru'sa muhtupi 
tahkunke nanpeatuna cha'episu nuwarapi. Inakeran nu'pa 

pa'tahpirinawe, amiatunawachi a'na pei nihpi. Inake ya'weatuna 
nani taweri tanan pa'tahpi, ma'sha yunituna kapakaisumare. 
Tahshi nihpachina tayura nuyahpiachin ya'nurinsu ni'pi. Ina 
nihkatuna winapiru'sasu napupi: Manuyashacha kemasu tayura. 
Sanapinken nahpurini u'maran nima'te ya'we'iterewe. Sanapiru'sa 
tahkiitupi ni'tun kiyaura paatui sehte sehterantarai, tuhpi.

Tahshi nihpachina tayura nihkatuna nuyantapi. Taweri 
nihpachina tanan pa'tantapi. Inapuatuna kahtu wi'napiru'sa 
nani taweri tananke pa'pachinara, i'warayaware u'mapi. 

Nahpuatun kahtu tayurarun kaine ninuntupi. Pa'a nihpachi kaira 
sha'we taransawate nu'paru'teke pa'mate ina wi'napiru'sa su'yata 
niitupi. Napuatuna sha'we taransawatuna ihsuru'teke u'mapi. 
wi'napiru'sa tananke pa'pisu peike u'masawatuna wihtetupi, a'kutupi, 
inapusawatuna sha'we taraantasawatuna pi'iru'ke panantapi.

Wi'napiru'sasu tananke pa'pikeran peike u'mapirinawe a'kutupi, 
i'irate wihtepi, peiana wihtepi kenankimapi. Nahpuatun kahtu 
wi'napiru'sa ninuntatuna napupi: ¿Ma sanapiru'sata iya nahpurin? 
Pamari ya'ipi piyapiru'sa tihkirin nihpirinwe'. ¿Intuwaranta 
sanapiru'sa ya'nutuna nahpurapi nihka tii? Tuhpi. Wa'ki' inapuchin 
wi'napiru'sa ya'wepi. A'na taweri tananke pa'pikeran u'mantapirinawe 
urinan, we'eta, mine inapita kaniariantapi kenankimantapi.

Nani wa'kimiachin niantarinke tehshi tenipiwachi. A'na taweri tananke 
pa'pikeran u'mantapirinawe naniwachi teshi a'pepi. Inapusawatuna' 
a'siante ya'were kaniariantapi pa'taantakaisu. Ina nihkatuna kahtu 
wi'napiru'sa napupi: ¿Ma sanapichachinta inapusahrin? Pa'a nihpachi 
ama tananke paatewe, ninate ma'te sa'ata, tenin a'nasu. Napupirinwe 
a'nasu nihpirinwe tenin.

Ama napukesuwe, tahpuna a'na taweri ya'nutatunpu kanpure 
yaya'werin, iterin. Ninaputatuna taweririnke tanan pa'taantapi. 
Inapuatuna wa'kimiachin ya'weantapi. Ya'were tayurarunsu nihpirinwe 
naniwachi a'shiante tenisawatuna shuhpurike a'shitawatuna nuyasha 
nishipi. Nahpuruwachi a'na kemapisu we'epirinwe a'ninkechin tayurarun 
wa'narinke naputerin: —Naniwachi tehshi, a'siante inapita tenirai. 
Ihpurasu nihpirinwe pa'masarai sanapi taranapui, iterin wa'narinke.

Nahpuruwachi kahtu wi'napiru'sa ku tananke paatunawe peike 
ya'wetuna sanapi ninasahpi. Inakewachi i'irate piirayan shupuri 
wanirinke wankana na'pituna ninasahpi. Wa'kimiachin nihsawasu 
kahtu sha'we yanpunimsarinkeran ihsake wensekimapi. Ihsa nihterinsu 
a'kisapikeran, nanpiruwa ta'anke nuwarakimantapi. 

Kahtuchachin nanpiruwa nihterinsu a'kiantasapikeran, yanpun 
tuhsawatuna nu'pakeware pashi tuhpirinawe sanapi taranpi. 
Kahtuchachin mu'kurunsha wanisawatuna, a'siante a'sunsawatuna, 
nuwake, ihsake ninishirayapinan wanisapi. Inakeran peike 
ya'kuuntarawatuna a'nasu' wihtetarin. A'nanta nihpirinwe a'kutarin. 
Nahpuruwachi kemapiru'sasu pashi tuhpisu, a'nanta a'na sanapi ainen 
nuya si'witerin ni'tun ku naniterinwe ta'akasu. 

A'nanta kemapinta nihpirinwe a'na sanapi nuya se'kerin. Wi'napiru'sari 
inaputupi ni'tun nihsha nihsha ma'sha taranpi. Kuntan, awiwa, ta'tana 
inapita taransapirinawe wi'napiru'sasu ku te'watatunwe nuya se'kerin, 
ama ta'akasumarewe'. A'naya a'naya wi'napiri nuya se'kerin ni'tun 
nanu'sasu' napupi: Nuwantatumakui ku te'waterankuiwe ni'keware 
a'pukui nihpachi. Ku kiyanta ta'asaraiwe. Kanpita nusuru ya'wetarama 
ni'tun kiyasu u'marai, tuhpi.

Nahpuruwachi kahtu wi'napiru'sa nuya kankantatuna a'naya, a'naya 
sanapi sa'atatuna nuya ya'wepi. Inakeran ushakeran ushakeran 
piyapiru'sa na'atuna nu'pa ya'wetaantapi. 

Nahpuatun ihpura a'naken sanapi mu'kurunsha wanirin. Tayura 
nihpunaraiwe wi'napiru'sa pakunkeran cha'episu' nuhsuruatuna, sha'we 
taransawatuna ihsuru'teke u'mapi inakeran sanapi taransawatun kemapi 
su'yatupi. Nahpuatun ihpura kanpuanta na'antarewa tuhpi mashukuru'sa.

Amanshura a'shateen pera Amanshura a'shateen pera 
ataraninsu'ataraninsu'

A'na tatamahshu irahka sha'witun napurin: Irahka a'na amipaya 
aminpitare ya'werin. Ku inkarisu imintakasuwe ni'tun aminpita 
iterin: Iminku wa'waru'sa sha'tawa tanarutuwatewa. Ku'su 

inapuwatewawe', ku manta ya'wetarinpuawe. Kusharu Kanpuwasu 
pawantarinpuwawachi. 

Amipaya napurinsu a'na aminsu nahtansawatun pankaana imianaterin. 
Ina imianake, amipayasu ma'ma, yu'wira, weyuwan, yawira, panta'pi, 
ke'sha, ma'ma inapita ma'tun amin imianaterinke sha'nin. Imiana 
nanichachin nihsha nihsha ma'marayaru'sa sha'nin.

Nani imianatawatun a'netatun tihkiwachina, yanihpachina amipayasu 
aminpita' iterin: Tahshiraya imin i'chimituku'wachi sha'tawa, iterin. 
Amipayasu nanuntakasu wa'narinsu yunkirin. Nahpuatun amipaya 
wi'kitakasu yunkiatun napurin. 

Tahshiraya kahsu nishichin nishichin a'sunawatu. 
Nishichin nishichin ni'nuna se'kesawatu, imin 
wankana ma'maraya sha'sarawe. Inake ni'suku, 
amia'wa imin i'chimituwachin wihkitarawe. Inakeran 
kahsu nanuntantaarawe. Kaa'chinpatu sanapiru'sa 
payatapumawe imin wamkana wihkituachin, 
nanunmiachin niantarapi, tenin. Taweririnke, 
a'na aminsu kamutechin nihsawasu imin 
a'peterin. Aminpainsu imin wankana ma'maraya 
sha'sapirinwe, ku ina nihkapunawe a'peterin. 

Ina a'peterinsu mahtawasu aminpain kenanin. Ina kenansawatun 
na'nepunpuchin iterin: Amipaya, amipaya, ta'ake wihkitutan. Manutun 
amipaya ta'ake, iterin.

Wihkitatun nanuntakasu inasu yunkuiatun, amini naputupirinwe ku 
yata'arinwe. Imin wankana inasu sha'tarin.

Nani amipaya ta'arin, ta'tun, ya'ipi intun a'petatun imin nuya 
awihkiterin. Inakeran nani imin wihkituwachina, amipayanen perarin: 
Amipaya, amipaya, itupirinwe aminsu' imin wankana a'paniterin. Uh 
Uh, pake amia'wa peike pa'make. Nuya ihseke ma'maraya sha'sarawe. 
Tahshirayaware wentake peike pa'ma'a, iterin.

Ina nahtanawatun a'naruachin imin wankana pa'nin. Aminpain 
ni'kunpirinwe nishichin nishichin ni'nuna se'kesawatun, nishichin 
nishichin a'sunsawatun nanua'wayamiachin wanisarin.

Ina ni'sawatun, inaura pa'yanenke amipayanen ya'karisawatun iterin: 
¡Amipaya!, itawatun ihpupirinwe yanusa', ¡tumun!, tenin. ¡Amipaya!, 
itantapirinwe naninke'pa', ¡kua!, tenin.

Nakeranchachin perantapirinwen: ¡kua!, taantarin. Inapuatun irahka 
amipaya Pera taranin. Ina Kemapia'wasu ni'sawatun peike pa'marin.  
Ku'su se'warinwe nahpurini wakimiachin nihsapasu aminpainsu 
nanua'wamiachin nianta'itunwe. Amia'waini atapanin ni'tun Pera 
taranin. Nahpuatun Pera i'waraya perapasahrin nahtanpatera 
naputere': Amipaya, kanta ma'ma nayarawe. Ma'ma sha'nawesu 
ku nuya nuyaterinwe'. Pa'a kanta kemari ma'ma sha'nawesu 
apankayu'nanteke', itere'.

Pu'u ya'pirakeran a'naken Pu'u ya'pirakeran a'naken 
shaaru'sa pihpirinshaaru'sa pihpirin

Irahka, pu'u amipaya taransawatun a'na sanapi su'ini tananke 
paterinsu, wa'winpitarechachin uhkushurayatun pe'yarin. A'na 
kemapia'wasu nihpirinwe pe'sateke na'pitun cha'erin.

I'waraya nihsawasu sakushin pa'pin antara piwirimaarinsu 
nahtanin. Ina nahtanawatun, pe'satekeran anutawatun 
pa'nin pa'pin na'kapiatun sha'witapun.

Ta'arechachin paatun pa'pin nahkapisawatun iterin: Inamini 
tata, i'wara tahshirasawasu pu'u perasarin ni'tun mamari, iterin: 
Piyapiken nahpurini iwe ma'tun keshintaranku kanta a'petu 
nahpenchituwe. Nasha waitu ku naniterawe iweka'wasu, iterin.

Naputerinsu pihkeran, a'na amipaya iwe kentarin. Ina 
we'ewatunkui ya'ipi iya'waru'sa, uhsha'waru'sa ya'pirin uhkuitatun 
pe'yarayarin. Inakeran mamanta ya'pirin uhkuitatun ka'nin. 
Kahsu nihpirinwe, pe'sateke nanpeatu cha'erawe, iterin.

Ina nahtanawatun pa'pinsu nu'witerin: Nuyawa, ihpura 
pu'upaya nuwitarinku. Ma'mare sa'awe, wi'nawepita' 
kahpiterinku. Ma'ta yunarin kemasarawe. Ina a'irutawatu, 
inake uhpurayatatu tehpaka'wasu ya'werin, tenin. 

Kemapisu peike kankimasawatun pu'upaya iterin: Ihpuraware 
u'masarawe paya. Naputuwachina pu'upayasu tenin.

Nuya shu'yawe, nuya ya'wesarawe, kemapia'waya wairawe. 
Chinututakena. I'sha ma'tu wenu ya'muchi u'ua, a'kuchi ka'a.

Nihpunawe ama kemapia'wa uhchinankesuwe we'esarin tuhsawatun 
winanke pa'nin. Inake pa'ninsu, ta'nake ni'pirinwe na'tun kewenarin. 

Nunshinanke paasuchachin we'etake yunarin a'yuruterin. Pu'upayasu' 
wentasawatun wenu ya'mutawatun kemapi iterin: U'uke shu'ya, itupirinwe 
ku nayaparinwe'. Nani tantiarin yunarin inpirutawasu', kemapiri iterin.

Nitahpake paya paate kemupiru'sa sha'wita, wekatuna wenu 
u'uwainenpu', iterin. Nani pu'upaya nitahpawachina kemapiri iterin. 

Ne'petawatun tanshike nuwachinken, iterin. Ina nahtanawatun nuya 
tanshisawatun ne'petasu, wa'washasu a'naruachin tu'niru pa'pin 
kepaterin. Ina mahsawatun uhpurayatuwachina, nahpuruwachi 
pu'upayasu pashi tihkintarin: Shu'yawe shu'yawe, shu'yawe shu'yawe, 
tuhsarinkeran pu'u taransawatun, “pa'ka pa'ka, pa'ka pa'ka”, tuhsarin. 

Nahpuruwachi kemapisu, ya'kuana unkutawatun pei i'chimiterin. 
Inake pu'upayasu “pa'ka pa'ka, pa'ka pa'ka tuhsarinkeran, nunsarin: 
Ma'maraya chukah, weyuwanaya chukah, pitukaraya chukah, 
yu'wiraraya chukah, tuhsawatun peianake pu'upayasu chiminin. 

Wa'kikeran mashuru'sa inake pa'pirinawe, ma'ma', weyuwan, mu'kara, 
pihtuka, yu'wira, inapita pahputerin. Ina ma'tuna sha'pi ni'tun ihpura inapita 
shaaru'sa ya'weterinpua tuhpi mashunenpuapita sha'wiwachinara.

Sanapiru'sa ihsa, nuwa taranpisu'Sanapiru'sa ihsa, nuwa taranpisu'

Irahka ihse piyapi nihpun kahtu sanapi'ru'sa yatehparin ni'tun 
ta'api. Sanapiru'sa ta'atuna kara wi'napi'ru'sa ya'werinke 
kankunpi. Ina wi'napi'ru'sasu nihpirinwe Wiyasha, Sehsera, 

Arasu inapita irahka piyapi nihpuna'. Ahke paatuna peike 
kankunpachinara Wiyashasu ya'wearin kenankunatuna' 
naputupi: We'sarai yu'yusha, ahkekeran ku nuwiapuiraiwe 
we'sapatui kankirai. Kiyanta yu'yusha nuwanterai peinemake 
ya'weka'waisu. Ku intuwasu ya'weka'waisu ni'tun napurai, tuhpi.

Ina nahtanawatun Wiyasha wi'napisu' tenin: Nuya 
uhshiru'sa, weku nihpachi isehke ya'wea'awa. Kiyasu karakui 
ya'werai. Kahsu Wiyashaku, a'na iyashasu Arasu, a'na 
iyashanta Sehsera. Arasusu nihpirinwe uwaitapun pa'nin. 
Ya'were Sehserasu tananke panpe mahpun pa'nin.

Napuatun wiyasha nanu'sa nuntasu', Arasusu a'na pisenan sami 
utesawatun kepantarin. Ina sanapiru'sa pu'muwachina ka'pi. 
Inaeran sanapiru'sa nuwantupi nahpitakaisu ni'tun Wiyashari 
iterin: Ma'tana uhshiru'sa iminke shi'shi ya'weterinku. Paatuma 
kahturateyachin shi'shi' mahku. Ama ya'ipichachin nihshitetukusuwe, 
unpuratesuna mahku iteran kemasu inaihchin nihshitetuku.

Ina nahtansawatuna nanu'sasu iminke pa'pi. Inake kansawatuna 
ni'pirinawe iminsu ku pankanayawe. Ku i'me nanichinachinwe 
ni'pi. Nahpuatun kaine ninuntatuna napupi: Makemapitanta 
ku panka iminakasu nituterinwe. Tuhpinan sha'punkunatun, 
tu'muratekunatun ku nitusahkaterinwe'. Pa'a kai ya'ipichachin 
nikituchina'a. Inaputuwate a'na i'meteranta ananiri nimara, tuhpi.

Inake nanu'sasu ninuntasui, ya'were Wiyashasu intuke wenseatun 
nanu'sa ninuntupisu nuya nahtanin. Wiyasha yunkiatuna 
pinuhtupisu nahtansawatun a'naruachin peike pa'marin. 

Ya'were nanu'sasuwachi shi'shi nikitawatuna munuhken intunke 
te'yatupi. Nani te'yatawatuna wentapirinawe shi'shirate imupisu 
ni'pirinawe munkurusarin nihpachina napupi: Ma'cha kai Wiyasha 
nahtete kahturateichin nihshiteterewe nahpurini kahtu i'me naniitunwe 
¿Ihpurasu unpu kepamarita'? Naniwachi kahtu i'me mentatuwachinara, 
uwirashi uwirashi akupi. Inaputawatuna chi'yaterimatuna peike kemapi.

Peike kankimasawatuna nanu'sasu Wiyasha ni'pirinawe, ke'keten 
pihkesawatun piyunu'sa i'ma i'materantarin. Inaeran ku'yanake 
paatun mu'kasarin. Ina ni'sawatuna sanapi'ru'sari shi'shi kemapisu 
a'nisawatuna naputupi: Ka'ke yu'yu, itupirinawe ku ma'parinwe. 
Ku nayarawe, natewe ikin, tenin. Ina sanapiru'sa nahtanawatuna 
ninaputupi. Kanpuri iminke pinuresu nahtanmara. Nahpuatunmini 
ku shi'shi' nayatunwe, tahpanatun mu'kasarin, ninaputupi.

Inaeran, nani i'warasawasu Arasu sami uwaninsu a'na pisenansa 
kentarin. Ina sanapi'ru'sa pu'muwachinara Sehsera, Arasu inapitasu 
kahpa kahpa kankantatuna ka'pi. Ya'were Wiyashasu, inaura 
nu'witunenke ku ka'ninwe'. Nani tahshiwachina we'epiwachi. A'na we'ei 
nihsawasu u'nan tenenterintasarin ni'tun a'na sanapisu kain iterin: 

U'nankintaarin¡, tuhpirinwe a'nasu tenin. U'nansa'in nihpachi, nuya 
peike yakawatare ni'sura, ta'tuna ku wenseatunawe kewenasui, 
u'nan ¡shah, shah terintasarin. Nahpuruware wensesawatuna 
ni'pirinawe peisu kahpawachi. Nahpuatun ama shipikaisumarewe, 
nantete kewentupisu mahsawatuna, ina na'iatuna tawerianpitupi. 
Wi'napiru'sa peinenketa'ma ya'wearai tuhpirinawe, wiyashasu 
nu'witunenke pei uhkuisawatun sunu ahketeran keparin. 

Nani taweriwachina kahtu nanu'sasu nahtanpirinawe panka sunumashu 
ahketeran Wiyasha wi'napisu tuntun pi'niatun napurin: Makemapita 
ni'tun ku panka iminkasu nituhterinwe. Tuhpinan sha'punkunatun, 
tu'muratekunatun ku nitusahkaterinwe, iteramakupura: Tun, 
tun, tun tun; tun, tun, tun tun. Pa'pi tu'muratemashu nihkunin 
iteramakupura: Tun, tun, tun tun; tun, tun, tun tun, tuhsarin.

Inapuchin nunatun wiyashasu tutuntarin, nanu'sari nahtanakasumare'. 
Ina nahtanawatuna nanu'sasu yunkisapikeran tuhpi: Unpuretawachi, 
intuhpata kanpusu paeta ya'weari. Pa'a nihpachi kai ma'sha taranate 
ya'wea'a. A'na panka panen taran, tuhpirinwe, a'nari itapun.

Ku, inapuchin taranpate, a'na taweri piyappiru'sa panen pa'tatuna 
kanutuwachina yunkiarinenpu'. Napuatuna nani ma'sha yunkipi 
taranakaisu: naramashu, tururumashu, muhtupimashu inapita 
yunkipi taranakaisu nihpunaraiwe ku nuwantupiwe'.

Inaeranwachi yunkipi ihsa, nanpiruwa inapita taranakaisu, 
nahpuatun ninuntupi. Pa'achasu kai ihsa, nanpiruwa inapita taranate 
ya'wea'a. Inachasu sanapiru'sa, kemapiru'sa nuwatuwachina 
yunkiarinenpu, tenin. A'nasu ihsa yunkiatun ayasarinkeran 
i'chumasawatun muhtenkeran ni'mushuanasawatun wanih 
tuhsawatun, “wiyuh” tenin. Nahpuru nuyasha ta'ayanchin ihsa 
ya'nurin. Inasu na'kun nihtatun nunurutahrin wanirin.

Nani ihsa taransawatun a'na', kain iterin: Kemasu ni'mushuanawatan 
ama wanikesuwe'. Inaranchin nuyah i'chumake, iterin. Ina 
nahtesawatun ayasarinkeran ni'mushuanasawatun “wiyuh” tehsawatun 
i'chupirinwe, ya'tawashin na'kun nuwa nihtatun nunurutahrin wanirin. 
Nani nuwa, ihsa taransawatuna nu'witatuna ninuntatuna kaine napupi.

Pa'a kai Wiyasha wi'napi we'pachin, kemari mahsawatun nanpiruwake 
se'muke'. Sehsera wi'napi we'pachin kari mahsawatun ihsake se'mu'i. 
Inaputa inawanta inareteranta pa'sa'ina, niitupi. Napuasui Wiyasha, 
Sehsera inapita ahketerankeran kankipi. Inake kankipirinawe' kahpa 
nanu'sa. ¿Intuwata nanu'sasu pa'pi?, tuhsapi ninuntatuna'. 

Napuapikeran Wiyashasu intun kunitapunawe ihsa kenanin. Ina 
kenansawatun Sehsera perasawatun naputerin:  Iya Sehsera, ni'kechi 
kema pa'yapiru nisahrin ihsa nihtatun, ituwachina, pa'nin. 

Sehserasu, ihsa ma'tun nuwatamare nanpetarinkeran, napurin: 
Manuyacha kahsu ihsa kenanawepaya. Ihsu ma'tu nuwachi 
nuyapinsha ya'nuka'wake, tenin. Napuatun nanperantarinkeran 
amasha ahkecha nuwa nunurutarin nihtatun kenanin.

Ina ni'sawatun Sehserasu Wiyasha iterin: Ni'kechi iya Wiyasha, 
kema pa'yapiru nuwa nihtatun nu'nurutahrin iterin. Napusarinkeran 
ihsa ihpuraware mahsapirinwe. A'na se'pakeran ihsa sanapi 
wa'yani Sehsera pakuh, iterin. Sehserasu pahshi tuhpirinwe', 
pinensa ihsake nuya se'mupirin. Nahpuru Sehserasu anpiantewan 
taransawatun “wi'wiwi'wiyu, wi'wiwi'wiyu” terachinin yanpunatun.

Nahpuru sanapiri pinerin. I'yan, pa'sakechi kemanta. Ihpurasu 
anpiantewan taranatun na'pianake wa'watatuma na'aku, iterin.

Ya'were Wiyashanta nuwa mahsawatun ihpuraware nuwatasu. 
A'na se'pakeran nuwa sanapi wa'yani pahshitarin. Inake nuyah 
se'keerin. Nahputawatun nuwake se'mupisapirinwe, se'pa 
se'parisarin ni'tun wiyasha taransawatun tere'tere'tere, tere'tere'tere 
terasarinkeran nuniru nanpeterin. Inakewachi nuwa sanapiri 
pineatun naputerin: I'yan, pa'sakechi kemanta tu'muratemashunken. 
Ihpura kemasu nuniru, shapiru ya'wetakamasu ya'werin, iterin.

Sehserasu irahka piyapi nihpun wiritun sariuterin, wiritun a'murin. 
Ina nihpirinwe ihsa nanuni ihsake pinen pahshiterin, ni'tun ihpurasu 
Sehsera yaratun pinenterin. Kankanensu ku pashiterinwe ni'tun 
wiritun kankanterin. Nahpusawatun na'pianake wa'watatun na'arin. 

Wiyashanta irahka piyapi nihpun wiritun sariutawatun, wiritun 
a'mupirinwe, nuwa sanapiri nuwake pahshiterin ni'tun kewankunin 
pinenterin. Kankanensu ku nuya pashiterinwe ni'tun wiritunmiachin 
kankanterin. Nahpuatun ihpurasu nuniru, shapiru ya'weterin.

Nunun pi'iru'teke pantarinsu'Nunun pi'iru'teke pantarinsu'

Irahka ihsu nu'pake a'na piyapi ya'werin. Inasu nihpirinwe 
Nunun itupi. Penutun ni'tun wi'ninpitare, mi'senpitare 
ya'weatun na'kun piyapi tihkisapirinwe. Nahpuru piyapiru'sasu 

nihpirinwe niyuntusawatuna' ninuntatuna napupi:

¿Unpuatewata kanpuasu nani taweri chiminarewa? 
¿Inseketa penutun ya'weatun ata'wantarinpua'? Pa'awa 
nihpachi nuhsetu nunin u'utewa nitutawa, tuhpi. 

Napuatuna yunu tahshi nisawasu nuhsetu nunin u'upi. Inakeran 
nuhsetupirinawe a'na Nunun penutun ni'tun piyapi tihkisarin 
ya'nurin. Nahpuruwachi piyapiru'sa nu'witupisu nahtantawatun 
Nununsu muhtupi i'shana wi'nirai'pa wi'ninpitarechachin, 
mi'senpitarechachin ta'atun inake ya'werin. 

Nunun ta'arinsu nitutawatuna piyapiru'sasu, a'na Ni'ni 
Arasu irahka piyapi nihpun perapi: Pake' kema Ni'ni Arasu, 
nu'witerayanken i'sharu'sa pa'tatun Nunun yunike'. Ina 
kenanpatan sha'witiimakui paatui tehpa'ii, ituhpi.

Ni'ni Arasu nahtetawatun a'na i'shana pa'tupirinwe ku tana 
awantatunwe a'naruachin u'marin. Muhtupi i'shana wi'niraike 
Nununsu na'pitun ya'werapirinwe', ku ninkanterinwe'. Inasu 
u'masawatun piyapiru'sa nunpintiimarin: Nani i'shanaru'sa 
wi'nirainkeware Nunun yunipirawe ku'chi kenanawepaya. Pu'pin 
yunipirawe ku kenanatuwe u'marawe, tenin nunpinatun.

Nahpuachina, mashukuru'sasu nihpirinwe Chinchirikin, Sha'wite 
inapita piyapi nihpuna perasawatuna sha'witupi: Ni'ni Arasu 
a'papiraiwe nunpinterinkui. Inta kanpitanta yu'natapumapuchin 
muhtupi i'shaana wi'nirainkeware paatuma Nunun yunihtukui. 
Kenanpatama a'naruachin u'matuma sha'witeimakui, itupi.

Chinchirikinsu nihpirinwe ina nahtanawatun i'shaana pa'terin. 
Nahpuapunawe Chinchirikinsu tuhpinan pawitahpatun, ku 
i'shaana muhtupi wi'nirainkeware kankuntarinwe. Ya'were 
Sha'witenta tahkianu, shihpiru, inapita pa'tahpatun ku Nunun 
yunirinwe. Nahpuatun inawanta a'naruachin u'matuna ku 
Nunun kenanpiwe. U'mapunaraiwe inawara tahpanenake 
mashukuru'sa peinenke ku pa'piwe sha'witakaisumare.

Ina nitutawatuna nahkeranchachin mashukuru'sasu ninuntawatuna, 
Yu'naturashi irahka piyapi nihpun, perapi we'pachina naputupi: 
Inta kemari nihpachi Nunun yunirike'. Kemasu nihpirinwe 
yu'natu kamayunken. Muhtupi i'shaana wi'nirainkeware paatun 
yu'nateran. Nahpuakeware paatun Nunun yunihtukui. Kenanpatan 
a'naruachin u'matun sha'witiimakui, paatui tehpa'ii, tuhpi. 

Inta nihpachi Nunun yuniri'i. Ka tewenchinsu Nunun 
kenana'ware u'masarawe. Ku'su' kenanpatuwe wa'kisarawe. 
Yuhki nimara wa'kiapu ku nihpun pi'i nimara wa'kiapu. Ku 
kahsu tuhpinan u'maka'wasu ya'werinwe', tenin.

Yu'naturashisu nihpirinwe muhtupi i'shaana munurainkeware pa'terin. 
Shunka a'na yuhkipuchin iraterinke muhtupi i'shana munurainke Nunun 
nunkarusapi nahtankuntarin. Ina nahtankuntasawatun na'piteana muhtupi 
newepirinwe Nunun kenanin. Nahpuachina, a'naruachin u'masawatun 
piyapiru'sa sha'witiimatun naputerin: Naniwachi iyaru'sa muhtupi i'shaana 
wi'nirainke Nunun kenanawe. Tahshiraya paatewa tehpa'awa, tenin: 
—Nuya iya   u'make. Wa'kiran ni'tun ayaranta'ma tuhpiraiwe, itupi.

Nahpuruware mashukuru'sa nuya kankantawatuna tanpawanu'sa, 
anpiantewanu'sa piyapi nihpuna ayuntunpi. Taweririnkewachi 
nansa, pe'chinan, pehtunan, shinere, shunki, inapita mahsawatuna 
Yu'naturashi' nuwirinke akechitawatuna imapi. Muhtupi i'shana 
munurainke kankuntapirinawe, Nununsu nihpirinwe wi'ninpitarechachin, 
mi'senpitarechachin muhtupianake ya'wesapi. Ina ni'kuntasawatuna 
piyapiru'sarin Nunun tankapitupi ama ta'akasumarewe'. 

Muhtupianakeran Nununsu pe'chinan te'yatarin ni'tun ku piyapiru'sa 
nanitupiwe yakunakaisu'. Nahpuwachina piyapiru'sari Awi nimintu 
piyapi ni'tun shawitatuna naputupi: —Inta kemari u'were, u'were 
itatun shinere atihkike, itupi. Naputupi Awisu pashi tenin Nunun 
shinere te'yaterinsu u'wereatun ihtua wehse, ihtua wehse tuhsapirinwe, 
te'yateenchachin shinereke uwantupi ni'tun  yaiterasarinkeran u'marin. 

Nahpuachina Ishi' ya'were a'paantapi: —Inta kemari yamira 
piyapinken ni'keware ku shinere karisarinkenwe, itupi. Naputupi 
ni'tun kemapichachin pashiteninsu shinere u'were u'were 
itapirinwe werateenchacin shinereke pahpi pahpitapi ni'tun inanta 
yaiterantarinkeran u'mantarin. 

Nahpuwachina mashuru'sari Tuwayu nuya penensawatuna a'papi:  
—Kema nimara takahpitenken ni'keware a'naruachin u'were u'were 
itapun, itawatuna a'papi. Tuwayu kenansawatuna Nununsu pe'chinanke 
shinere te'yanantupirinwe ihtua yanpun, ihtua yanpun ta'tun, 
u'were u'were itatun shinere atihkirin. Nahpuruwachi piyapiru'sari 
ya'kuntawatuna Nunun tihkisapirinawe, a'naichin ku nihkasuiwe 
tayakuwirate mahsawatun ta'atun pi'iru'teke pantarin.

Naniwachi piyapiru'sari Nunun tehpasawatuna muhten, tunanen, 
pa'inanten inapita yashitetupi. Nahputawatuna wa'an nahtanpiwachi: 
¿Ihpurasu unputawata ihsu nunun wenainen? Naputuwachinara, 
wa'ansu tenin: Pa'awa nihpachi ihsu Nunun wenainen urunchinkema. 
Ina wenai amaatuma anpiantewanu'sa, nantewanu'sa taranku, iterin. 
Napusawatun tiwin uruntatun napurin: Ihpurasu nihpirinwe nunun 
wenainen urunchinkema. Ina amaatuma nihsha nihsha anpiantewanu'sa 
taranku, itawatun: fusss, fusss, iterin.

Wa'an, Nunun 
wenai penuwachina, 
nahpuruwachi 
piyapiru'sasu ina wenai 
amapi. Inapusawatuna 
nihsha nihsha 
anpiantewan taranpi. 
Ta'musu nihpirinwe, 
ina'tun Nunun wenai 
amaatun kewashin 
kewashin taranin. I'santa 
nihpirinwe niteen, pa'inanteen nunun wenai pashiatun inapitarachin 
kewanin nihsawasu'. Chinshanta nihpirinwe te'teteen, pa'inanteen 
wenai pashiterin ni'tun inapitarachin kewanin. Ya'were yu'winsu 
nihpirinwe pichuratensachin pashiterin ni'tun inaichin kewanin.

A'na Nununsu ta'atun pi'iru'teke pantarin. Inari a'napita Nununu'sa 
chiminpisu wa'yanen perarin ni'tun inawanta pi'iru'teke pantapi. 
Nahpuatun ihpura Nunun ya'pira, Nunun pa'inante, ita paira, 
kunaraya, kuruse inapita tawerinen naniwachina ya'nupi.

Inawasu nihpirinwe irahka piyapi nihkapuna ihsuru'pake ya'wepi. 
Ihsuru'pake ya'wepirinawe kanpuwa mashunenpuapitari tehpapi 
ni'tun pi'iru'teke pantapi. Nahpuatun ihpurasu nu'witatuna nani 
pi'ike San Kuan yuhkike pihpiwachinara chinihken sewen a'papi. 
Inapita pihpiwachinara sewen ninin. Inapuchin mashukuru'sa 
wi'nina nuntuwachinara sha'witupi. Inapuchin wi'wuna sha'witupi, 
unpu nanpiterewasuna nitutatuna ama naniantakaisumarewe'. 

Nunun chinirupi akurinsuNunun chinirupi akurinsu

Irahkasu nihpirinwe nunun piyapi nihkapun ihsu ru'pake ya'wepirinwe'. 
Ina irahka piyapi nihkapun penutun ni'tun piyapiru'sa tihkisapirinwe'. 
Ina nitutawatuna piyapiru'sari tehpapi. A'naichin cha'erinsu pi'iru'teke 

pantarin. A'napitanta nihpirinwe tehpaatuna muhten, pa'inanten, 
tanpaken, tunanen inapita yashitetupi. Nahpuatun wa'yanenkeran 
pi'iruteke pantarin.

Nunun tehpapi ni'tun pi'iruteke pantarinkeran ihpurasu, nani pi'ike 
sankuan taweri naniwachina, piyapiru'sa nu'witun chinihken sewen 
a'parin. Irahka piyapiru'sari tehpapisu yunkiatun inanta piyapiru'sa 
nu'witun sewen chinihken a'paatun yatehparin. Ina Kanpuwasu iterewa 
sankuan taweri ni'tun chinihken sewensarin, tenewa'. 

Nahpuatun Nunun pihpiwachina, a'kayanpuchin wenseate amare. 
Ama Nunun wa'yanenpu kahpiteinpusumarewe a'kayanpuchin amare. 
A'naken ku a'kayan amapisupitawe Nununi chinirupi uhsereterin 
ni'tun we'itesachin, uhpitekunin nihkunin. Na'pi a'kayanpuchin i'shari 
pa'muatun nanpirin a'parinsu kanpuanta amarewa'. Nahpuru chinihken 
wenai ya'weterinpu ni'tun ku Nunun akañurinpuwe'.

A'kayanpuchin piyapiru'sa amawachinara nanpirin mahpi. Nahpuatun 
a'kayanpuchin kahpayatuwachinara, a'naruachin amapuna pa'pi, 
chinirupi mahkakaisumare. Piyapiru'sa amawachinara panake 
ku nahpentupiwe, ama kañuruwataisumarewe, ama sanpate 
nihkakaisumarewe. Sewenapunaraiwe ku nahpentuwachinaraiwe 
chinihken chinihken piyapi nihpi.

Nuyawan taweri, sewen taweri, nihsha nihsha tayuraru'sa 
pihpirin. Pi'ipi taweri kenane': Nunun ya'pira, Nunun pa'inante, 
Nunun muhtu, Kuruse, Ita payura, Kunaraya, Shihkua, Weniyu, 
I'waku, Pu'uru, Shihku ira, taya kuwirate, keyurun, yuhki 
munshiin, Kunpanama' pei, tanpen inapita pihpirin.

Nahpuru taweri mashuru'sa a'kayanpuchin wi'nina awensepi, amaatuna 
chinirupi, nanpirin ma'kaisumare'. Nani amawachinara wi'nina penenpi: 
Ama wa'waru'sa, we'eisachin kankantukusuwe. A'kayanpuchin 
wenseatuma amaku. Nunun, a'napita tayuraru'sa wa'yanenpua 
kahpituwachinpua'. Amawatama ama panasachin wensetakasu 
yunkikusuwe'. Inapuwatera sanpate, uhpite, chirutesachin nihkune'.

Inapuchin irahkakeraware mashukuru'sa sha'wipisu nahtanewa. 
Ihpurawanta inapuchin a'naken mashuru'sa sha'wisapi. Ina ihpura 
ku naniantakasu ya'werinwe. Mashuru'sa na'kun irahka unpu 
ya'weterewasuna nitutupi. Nahpuatun ina nahtanwa sha'wichinenpua 
kanpuanta ama irahka nanpirewasu naniantakasumarewe'.

Nu'wan piyapi akañurinsu'Nu'wan piyapi akañurinsu'

Tatamahshuku irahka sha'witun napurin. Ya'ipi shaaru'sa 
wa'yanen ya'weterin. Nahpuatun, u'yapisu nihpirinwe wa'yanen 
ya'weterin ni'tun a'shini apirarin. Inasu Nu'wan itupi, piyapipuchin 

nihpunawe ku aninkechin pa'ninwe ni'tun ku kenanewe'. Nahpuatun 
inasu inapake yanpunatun pantarin.

Unpuintana a'naken u'yapi kewayu, sha'piyu, kanura inapuchin 
nu'wanu'santa ya'wepi. Inapuchin inawanta kewan kuhtun, sha'pi 
kuhtun, kanura kuhtun a'mutuna nani I'waraya nihpachina iratupi. 
Inapusawatuna narame ahkete yanpunatuna u'yapiru kunituwachinara 
sha'piwanpi. Nahpuru Kanpuwasu nu'wan pa'sarin tunewa'.  

Nahpuatun u'yapi taweri ina nawiri pa'patera, sunamenke a'na muhtu 
nihterinsu kewenarin kenane. Inasu nihpirinwe Nu'wan u'yapi ma'tun 
te'yaterinsu'. Ina ma'te ka'patera Nu'wan kankanenpu shuntaterinpu 
chinihken sapusawate chimine. Nahpuatun inapuchin kenanpatera ku 
manewe ama Nu'wan shuntainpusumarewe. 

Inapuchachin u'yapi yamahpatera ku wa'waru'sa keparewe. 
Wa'waru'sasu u'yapiruke pa'pachinara ya'nipituna nunkaruwachinara 
Nu'wani akañurin. Kanpunta mashunkenpu Nu'wan shuntawachinpura, 
chinihken sapure'. Muhtu shuntatuwachinpura, muhtu ikitere. Ina 
penutun nuwitatun uhkuituwachinpura nahpuruware nuyatere. Penutun 
ku uhkuituwachinpurawe nanitere chiminakasu.

U'yapi yamahpatera ku i'warasha manewe. Nahpurupuchin Nu'wan 
pa'sarin u'yapi ma'kakasumare. I'irateke u'yapi waniwachina, 
ama Nu'wan ya'karitamarewe, warianu mahsawate i'irateke 
kuruse wi'share'. Nu'wansu nihpirinwe kuruse nu'pake wi'sharesu 
kenansawatun te'watatun a'naruachin ta'arin.

Tuken taweri, u'yapi nihtuwachina inawanta u'yapiruke u'mapi. U'yapi 
chanaru pashiatuna pihta nihkakaisumare. Nahpuru u'mawachinara 
u'yapiru wankana nu'nupi. A'na u'yapisuke a'na u'yapiruke nu'nuatuna 
u'yapi chanaru pashipi. Inake nani nu'nuwachinara a'na u'yapiruke 
pa'sawatuna inakenta nu'nuantapi. Nani u'yapiru nu'nutatuna 
ahkituwachinara narame ahkete' panantapiwachi.

Naniwachi Nu'wan inawake pantapachinara Amana, Tanan wa'yan, 
Chanchun, Panperu a'shin, inapitanta u'yapiruke weantapi. Tuken 
na'wetuna inawanta nani u'yapisuke nu'nupi. Inapuatuna u'yapiru 
ahkitupi. Kanpuanta ninanuke tuken na'wesekewa, suhpairu'santa 
u'yapiruke pihta na'wesapi.

Pi'ia'wa inapake pantarinsu'Pi'ia'wa inapake pantarinsu'

Irahka pi'i piyapi nihpun, wi'niunta pi'iawa ni'tun penurin inantun 
nihkakasumare. Ina Wiramashusu nu'witiatun pi'i mashu sa'inechachin 
tepaatun ka'nin. Ina tuna nansekeran Wiramashusu pehtunan ninin. 

Muhtuteenkeran wenparupi ninin. Tanpa nansekeran shiwinanpite ninin. 
Ainenkeran yawame ninin. Inapita Wiramashusu pi'ia'wa ketawatun iterin: 
Pakewachi ihsu pehtunanke anpiantewanu'sa inanatun pahkiteke, iterin.

Inare tananke paatun anpiantewanu'sa tihkisapirinwe. Na'kun 
anpiantewanu'sa inanatun naniwachi tawasamare yanku ananirin. 
A'na taweri paantapirinwe I'sa wentunen kenankunin. Ina inanatun 
pahkitapirinwe a'nasu nuniruke pantarin. Inake tansarin: “m' mmm…m', 
m' mmm…m” tuhsarin. Ina ne'peasu' I'sari iterin: Tataparin, mamaparin 
nansekeran Wiramashu pehtunan niterinken: “m' mmm…m'”. Inake kiyasu 
inanatunkui asa'awasarankui: m' mmm…m'”. Inta pehtunan newerike':     
Mmmm…m” iterin. 

Nahpuru pehtunan newenantepirinwe, kuwiruanasachin. Wenparupi 
ni'pirinwe, a'shin muhtuteen nuwiterin. Shiwinanpi ni'pirinwe a'shin 
tanpa nanse nuwiterin. Yawame ni'pirinwe, a'shin ainen nuwiterin. 
Nahpuruwachi nu'witawatun inapita pa'kisawatun I'sa anpuru 
wa'tawatun tananke piwirin. Nahputuwachina nahkeranchachin I'sa 
na'antapi.  Peike u'masawatun Wira sa'in tehpasatun pu'murin. Wirasu 
nihpirinwe ihshiike pe'iapun pa'marinkeran nu'witerintaatun sakushin 
—“tahkarin, tahkarin”, terintasarin. Naniwachi ya'kariya —“tahkarin, 
tahkarin”, terintasawachina, napuruwachi pi'ia'wasu sehkere sha'witerin: 
Iminke na'pike, sa'in pain perahpachin kemari a'panike, iterin. 

Wiramashusu kankintasawatun, tenin: Shia'wa, ¿Intuwata amipaya 
pa'nin?, iterin. Iminke pahkaturu wa'tapun pa'nin, iterin pi'ia'wari. 
¿Nani inanteran? Iterin Wiramashusuri. Nanimini shisha, tenin. Nahpuru 
Wiramashusu sa'in iterin: —Wentake paya kushatawachi, iterin. 

Naputuwachina iminkeran sehkereri sa'inpuchin nunsawatun a'panirin. 

Pahkatarawe, kemaura kushateke, iterin. Ina Wiramashu 
nahtanawatun, tenin: Ku amipaya yawentarinwe 
ni'keware, u'wintuku nihpachi ka'i, tenin.

Pi'ia'wa wiramashu sa'in pu'murinsu, ina akuterin ka'nin. 
Nani pe'yasawatun nahkeranchachin nihtantarin. Nahpuatun 
shiini sa'in muhteen akutuwachina inanta kaantarín. Wirasu 
sumarayamiachin ni'tun sa'in muhteen ku nuwitatunwe 
ka'sapirinwe. Nahpuruwachi pi'i wi'napiri iterin.

Naniwachi ka'nan sa'an muhteen. Kema kahsu tata, mama 
tehpateranku ni'tun sa'awarawe. Ina nansekeran pehtunan 
niteranku ni'tun anpiantewanu'sa inanatu asa'awarawe, iterin.

Ina nahtanawatun Wiramashusu ¡shari shari! tuhsawatun 
sa'in muhteen te'yatawatun pi'ia'wa tehpakasumare 
imahpirinwe. Wiramashusu sumarayamiachin ni'tun ku 
nuya kenantatunwe ihtua ihtua, ta'a ta'arantarin. 

Nahpuasu pi'ia'wasu tawasa yankusawatun, pe'chinanke namura 
te'yatatun pi'iru'te uwanin. Namura chi'chinamen chi'chinamen 
uwantatun nu'pakeware aninkankimarin. Nahpuru, inakewachi 
pi'ia'wasu mahtawatun pi'iru'teke pantarin. Inake yapantapun 
tenin: Tawasapuchin kewashin kewashin, sha'pichin sha'pichin 
pi'iru'tekeran nu'pa a'pintarawe, tenin. Napusawatun pi'iawasu 
pantarin. Nahpuatun ihpurasu pi'i pihpipachina kewashin kewashin, 
ta'mupuchin. Sha'pichin sha'pichin, sha'witepuchin ya'nurin.

Weniyu piyapi nihpun Weniyu piyapi nihpun 
sahkaterinsu'sahkaterinsu'

Mahshukuru'sa sha'wituna napupi. Irahka a'na piyapi panka 
peike wi'ninpitare, mi'senpitare ya'werin. Inasu nihpirinwe 
Weniyu itupi. Ina kemapisu sahkatun piyapi ni'tun ku 

unpurunta tuhpinan ya'werinwe. A'kayanpuchin wenseatun amarin. 
Na'piru'sa chiniru, nanpirin inapita a'parinsu mahkasumare. Inakeran 
wi'ninpitasu wenu awaisawatuna u'shitupi. A'kusu ninapunchin saweni, 
imuhtu inapita mahsawatun tu'narin sahkatuke kepakasumare.

Nani taweririawasu saweni, imutu inapita mahsawatun wi'ninpitare, 
mi'senpitare sahkatapuna pa'pachinara, kanpuasu uruterisarin, 
sahkatapuna paatuna. Inakewachi wi'ninpita, mi'senpita sahkatun 
nihkasumare penenatun naputerin: Ihsupuatuma wa'waru'sa sahkatuku. 
Ama tuhpinan peike ya'weakusuwe. Tuhpinan ya'wesahpatera 
tanarutere, mukanawane, chirute iterinenpu. Nahpuatun a'kayan 
wenseate kankan yunkiate sahkatakasu ya'werin.

Wi'nin naputawatun, kewan iwa penusawatun tanpaken, pa'inanteen 
iwaketerin chiru ainkikasumare'.

Sewen tawerinta nihpirinwe Weniyu mashusu a'kayanpuchin 
amaintarin. A'kayanpuchin amawachina na'piru'sa, nani ite i'shari 
pa'murinsu amaatun nanpirin, chinirupi, inapita manin. Nahpuatun 
mashu nihpunawe' ku sanpaterinwe sahkatapun. 

Inapuatuna ya'wesapirinawe, inakeranwachi yunkipi taran ka'pi u'utuna 
wi'ninpitarechachin tayura taransawatuna pi'iruteke pantakaisu. 

Nahpauatun taran ka'pi se'musawatun wi'ninpita, mi'senpita 
ayuntunsawatun yau'utun napurin: Ihsu ka'pi u'upatui Weniyu tayura 
atarantukui, pi'iru'teke pantaatui ya'we'ii, fusss, fusss, tenin.

Naniwachi ka'pi penurinsu u'upachinara weniyusu tayura 
taransawatuna pi'iru'teke pantapi. Inake ihpura ya'weatun 
a'kayanpuchin sahkatapun paatun uruterasarin. Ina kenanpachinara 
piyapiru'sa tuhpi: Aria, wenseku wa'waru'sa nani Weniyu we'sarin. 
Weniyu pinerinpu chirute nihpate. A'kayanpuchin wensepatera Weniyu 
sahkatu a'chinterinpu ni'tun Weniyupuchin sahkatun nine. Saweni' 
tu'naku, nani taweriwachin ama' inapita yunkikasumarewe'.

Irahkakeraware mashukuru'sa wi'nina penenpachinara napupi: 
Weniyu a'chinterinpua, a'kayanpuchin wenseatewa Kunpanama 
na'piru'sa i'shari pa'muatun chiniru, nanpirin keninsu amarewa 
nuya ya'wekasumare, tuhpi. Ihsupuchin irahkakeraware 
mashunenpua sha'witerinpua nituhtun ni'tewa ninanunenpuake 
nanpikasumare, Inasu nihpirinwe ama naniantawasuwe'.

Yunpinkari sawan pehtunan Yunpinkari sawan pehtunan 
iwarinsu'iwarinsu'

Irahkachachin sawan piyapi nihpun inantuna'pi inasu nihpirinwe. 
Inantun ni'tun ku inkarisu nuhkaninwe. Tanan pa'tuwachina ikin 
kahpari ya'weterin ni'tun ku tuhpinan u'marinwe'. Nahpuatun 

na'keran ikin nuninteru'sa mahsawatun ikin kahpari ninin. 

Sawansu nihpirinwe ku ushachasarinwe pehtunanke ma'sha inanapun. 
Pehtunanke inantuwachina ikin kahparike inanin ni'tun ka'nanu'sa 
a'naruachin chiminin. Nahpusawatun sawansu inahpanta, ahkenta 
nihpirinwe inantuwachina ku nitupahkuirinwe nimantarin. Inahpanta 
anpiantewan nihpirinwe' ku ushachasarinwe u'wapipun.

Ya'werechi Yunpinkasu piyapi nihpun, kahpari nihpachina ku 
mashuru'sa' nahtetunwe, ku na'keran wayunatun nunirinteru'sa 
maninwe. Nahpuatun ku ikin kahpari ya'weterinwen. Anpiantewanu'sa, 
nantewanu'sa inanpachina ku chiminterinwe'. Ma'sha inanpachina 
wense wense tarinkeran, imusarinkeran nuyatawatun pa'nin. 

Nahpuatun Yunpinkasu tenin: ¿Unpuatunta Sawansu' ikin kahpari 
ya'weterin paya? Pa'sarawe Sawan peinenke kahpari nahtanapu. 
¿Unpu' nininta inasu kahpari ni'tun ikin? Tenin.

Yunpinkasu sawan peinenke pa'pirinwe, inasu amuruke nia'petapatun 
we'esarin kenankunin. Nahpuatun Yunpinkasu pehtunan, shiwinanpite', 
kahpari inapita pe'sateke akurinsu mahsawatun peinenke kepaterin.

Ya'were Sawansu kahpayatupirinwe pehtunan, shiwinanpite, kahpari 
inapita ku ya'werinwe ni'tun napurin. 

¿Inta kahsu pehtunan, shiwinanpite, kahpari' inapita iwarinku? 
¿Maketa kahsu inantatu sa'awe neweapu? Tenin. 

Nahpuatun sawansu nakeranchachin pehtunan, shiwinanpite, kahpari 
inapita niantarin. Inake inantupirinwe kuwachi naniterinwe ma'sha 
chiminakasu'. Irahka Yunpinka pahkui pahkui nihkuninpuchin inanta ku 
naniterinwe ka'nan inanakasu'.

Ya'were Yunpinkasu nihpirinwe, ina pehtunanke, kahparike inantatun ku 
pahkuirinwe'. Inasu nihpirinwe inantun kehpariterin. Ya'were Sawansu 
kuwachi irahkapuchin inantunwe, anapate kehpariterinwachi. 

Nahpuatun ihpurawanta sawan yunpinkare nihkenanpachinara 
ninu'wipi. A'na taweri niawepachinara Yunpinkari Sawan tehparin. 
Sawansu wihpachinpura ku ikiterewe'. Ikisarinkeran a'naruachin 
sanumarin. Ya'were Yunpinkasu nihpirinwe wihpachinpura chinihken 
ikitere'. Nahpusawatun ku a'naruachin sanuterinpuwe'. Ina 
wihpachinpura wa'ki tanparu tanparu nisahrin nahtane'.

Nunsha nipisuNunsha nipisu

Mahshuru'sa nunsha yanihpachinara yunkipi nara yunikaisu. 
Yuhkira'waraike nunsha nihpachinara a'naruachin nu'suterin. 
Nahatun nisha nisha nararu'sa: nunara, nuhkaka, sanchirun, 

wanan, inawitakeran yunihpi nunsha nihkakaisu'. Nani kenanpachinara 
ku uhsha nihkapunaraiwe pa'pi a'nepuna. Nani a'nesawatuna peike 
u'mapi. Inakewachi sa'inari wenu u'shituwachinara nuya kankantatuna 
sa'ina narintatuna winapi.

Nunara a'nerinsu a'na yuhkisa naniwachina sa'in naputerin: 
—Pa'a wenu uhputun iyaru'sa kahtapainkusumare mairawesu u'shiteke 
nunsha kahtapainku kepa'i, iterin. Su'ini naputuwachina sanapisu 
wenu uhpusawatun su'in u'shiterin. Inaran a'napita kemapirusanta 
u'shiterin. Nani wenu u'uhpachinara, saweni, imuhtu, irahpa, inapita 
mahsawatuna nara a'nerinsu nihkapun pa'nin.

Pinshi su'naninsu i'chinpirawatun nara nunshamare a'nerinsu pematerin. 
Ama nunara nuchatamarewe ku sanapiru'sari ahchitupiwe.
Nituntuwachinara, piyapiru'sari kahtaparin nuyasha 
tahpate'tesawatuna pichinantupi. Shuhpurike nunin se'musawatun 
nuyasha wi'sha akutawatun pichinanterin. Kemapiru'sa inapuchin 
nihsapachinara, ku sanapiru'sari ni'piwe ama nunsha nu'suntamarewe'. 

Imuhtuke ahkuwenantesawatuna, pahterake nuyasha tahpanantepi. 
Nani aipinante tahpasawatuna, pe'kunite akutatuna, werunke 
ahkuwenante akutawatuna uhtepiwachi. Manuin manuin paakasumare 
kuhpiwan nishipuchin akutupi.

